
 »عائله ایچینده قادین حاقلاری« کیتابیندا اسلام جمهوریتی 
قانونلارینا اساساً قادینلارین عائله ده مالیک اولدوقلاری حقوقلاردان 
ســاده دیــل ایله بحــث ائدیلیر. اســلام جمهوریتینیــن قانونلاری 
مخصوصا »عائلــه« مسئله ســینده آیری-ســئچکیلیک کاراکتری 
داشیســا دا، بیر چــوخ قادینلارین بونــا اعتراضی اولســا دا، بوتون 
قادینلاریــن بونلاری اؤیرنمه ســی موطلق لازیمدیــر. چونکو ایلک 
نوبه ده: بیر سیرا قادینلار قانونون اونلارا وئردیغی بیر نئچه حقوقدان 
بئله  خبرســیزدیرلر و بــو، اونلارین صاحب اولدوقلاری آز  ســاییلی 
حقوقلاری طلب ائتمه مه لرینه ســبب اولور. ایکینجیسی، قانونون 
آیری-ســئچکیلیک یارادان ماده لرینی بیلمــک داها چوخ قادینی 
»برابرلیک« حرکاتینا قوشاجاق و اونلار حقوقی آیری-سئچکیلی یین 
آرادان قالدیریلماســینی طلــب ائدجــک کی، بــو دا ایرانــدا آرتان 

دموکراسی پروسه سینه یاردیم ائده جک.
بو کیتاب شــیرین عبادی وقفینین اؤنجه کی اثرلری کیمی فارسجا 
ایله یاناشی کورد، بلوچی، عرب و تورک دیل لرینه ده ترجومه اولونوب 
و اینترنت واسطه ســیله هموطنلریمیزه تقدیم ائدیله جکدیر. آیریجا 
کیتابین سَســلی واریانتی حاضرلاناراق وقفین اینترنت ســایتیندا، 

یوتیوب و سوسیال شبکه لره قویولاجاق.
شیرین عبادی
بهمن ۱۴٠۲

  بو کیتابدا اؤنجه اساسی قانون باخیمیندان قادین و عائله  حقوقوندان 
بحث ائدیلیر، داها سونرا بو مسئله  یله باغلی عاددی قانونلاری، خصوصاً ده 
مدنی قانونــلاری آراشــدیریریق. ایــران اســلام جمهوریتــی آنایاساســی نین 

گیریشینده دئییلیر:

گؤرولور کی، آنایاسا بیر طرفدن قادینی جمعیتین قوه لریندن و اساسلاریندان 
بیری، عائله نین اساس تمللریندن بیری حساب ائدیر، قادینا ائله بیر حرمت 
و لیاقت بخش ائدیر کی اونو تکجه »کیشیلر ایله حیات ساحه سینده دؤیوش 
یولداشی« سایمیر، لاکین قادینلارا داها یوکسک و داها دَیَرلی درجه  قویور، 
بو دا »اعلا درجه ده یئتیشــدیریلمیش قاباقجیل اینســانلارین تربیه سی« 
مســولیتی دیر. دیگر طرفــدن، چوخلو دورومــلاردا یالنیز عــادی قانونلارا 
اساســلاناراق دئییل، عملده ده توپلومدا و عائله ده قادینلارا قارشــی او قدر 
آیری-ســئچکیلیک و جدی تضییقلر ائدیلیب کی، قانونی و عملی اولاراق 

قادینلارا »ایکینجی جینس« دَیَری بیچیلیبدیر.
باخمایاراق کی، آنایاســا  اوچونجو اصلینین ۱۴-جو بندینــه دایاناراق »هم 
کیشــیلرین، هم ده قادینلارین هرطرفلی حقوقلارینی تامین ائدیر، هامی 

»اســاما اویغون اجتماعــی تمللرین یارادیلماســیندا ... قادینــار داها چوخ ظلمه 
معــروض قالدیقاری اوچــون ... اونارین حقوقاری داها چــوخ یئرینه یئتیریلجک ... 
عائله  ... اینســان گلیشمه سینین و تکامولونون اســاس مرکزیدیر ... عائله ایله باغلی بو 
آناییشدا قادینار توکه تیم )مصرف( و ایستیسمارین یاییلماسینا خیدمت ائدن اوبژە و یا 
ایش آلتی دوروموندان چیخمیش، اعا درجه ده یئتیشدیریلمیش قاباقجیل اینسانارین 
تربیه ســینده آنالیق کیمی اؤنملی و شــرفلی مســولیتینی اؤز عهده سینه گؤتورمکله، 

کیشیلر ایله حیات ساحه سینده دؤیوش یولاداشاریدیر.«

اوچون گووه نیلیر عدالتلی یارغی سیســتمی و هامینین قانون قارشیســیندا 
ائشیدلیغی تامین ائدیلیر« و ۲۰-جی اصلده، کیشی و قادینلارین ائشیدلیغینی 
وورغولاییــر. بونــدان ســونرا، آنایاســانین ۲۱-جــی ماده ســینده حکومــت 

آشاغیداکیلاری حیاتا کئچیرمه لیدیر: 
1. قادینین گلیشمه ســی، اونون مــادی و معنوی حقوقلارینین تامین ائدیلمه ســی 

اوچون الوئریشلی شرایطین یارادیلماسی.

2. قادینلارا اؤزللیکله یوکلو )حامیله( اولدوقلاری دؤنملرده و اوشــاق ساخلادیقلاری 
زامانلاردا )حضانت( دستک اولماق و کیمسه سیز اوشاقلارا دستک اولماق.

3. عائله نین وارلیغینی و اعتبارینی قورو ماق اوچون صلاحیتلی محکمه نین یارادیلماسی.

4. دول و قوجا و کیمسه سیز قادینلار اوچون خصوصی بیمه یارادیلماسی.
5. شرعی قیوم اولمادیغی دورومدا اولادلارین قیوملوغونون لایقلی آنالارا وئریلمسی.

لاکیــن آنایاســانی حاضرلایانلارین باخیشــیلاری آتاارکیل )مرد/پدرســالار( 
گؤوروشلردن قایناقلاندیغی اوچون اونلار هئچ واخت »قادینین گلیشمه سی، 
اونون مــادی و معنوی حقوقلارینین تامین ائدیلمه ســی« کیمی افاده لرله اؤز 
قادین قارشیتی )زن ستیز/ضد زن( ماهیتلرینی گیزلده بیلمه ییبلر. اونا گؤره ده 
عینی اصلین ۵-جی بندینده و دولتین قادینلارا قارشی وظیفه لرینین داوامیندا 
آنالار طرفیندن اوشاقلارین قیوملوغو مسئله سینه گلینجه، بونو اؤزلرینین قادین 

قارشیتی ماهیتلرینی آچیق شکیلده گؤسترن شرطلره دایاندیریبلار.
قیــد: باخمایاراق کی، آنایاسا اصللرینین بوتون بندلرینده توپلومون و یا ملتین 
حقوقی ائشــیدلیغیندن ســؤز آپاریلان هر یئرده، بونلار اسلام پرینسیپلری و 
قانونلارینا اویماق شرطینه  تابع ائدیلیب. آنایاسانین ۲۱-جی اصلینین ۵-جی 
بندینده ده بو ماده  گؤرونوشــده آنالاردان یانا یازیلمیش کیمی گؤرونســه ده، 
ماده نیــن کؤکونده اوشــاقلی قادینلارا آچیــق بیر ظولــوم یاتماقدادیر. بو بند 
اوشــاغین قیوملوغونون آنایا وئریلمسینی ایکی شرطین یئرینه یئتیریلمسینه 
باغلاییر کــی، بونلاردان بیــری نه اولدوغو آنلاشــیلمایان آنانیــن »لیاقتلی« 

اولماسی شــرطی، دیگری ایسه اوشاغین »شــرعی قیومونون اولماماسی« 
شــرطیدیر. یعنی ایستر اوشاق، ایسترســه ده یئتکین شخص قانونی اولاراق 
اؤز حقوقی و مالیه  ایشــلرینی اداره  ائتمه یه قادیر دئییلســه، شــخصین هم 
آتاسی، هم ده آتا طرفیندن باباسی اولسا، نه واختسا آتاسینی ایتیررسه، اونون 
قیوملوغو آناسینا دئییل، آتا طرفیندن باباسینا کئچر. اگر آتا طرفیندن باباسی 
یوخدورســا، آنانین لیاقتلی اولدوغو محکمه  ارگی اوچون یوخلانیلدیقدا، آنا 

اوشاغینین قیوملوغونو اؤز اوزرینه گؤتوره بیلر.
6. ایشلمک امکانلارینین یارادیلماســی و فرقلی ایشلرده چالیشماق مقصدی 

ایله هامی اوچون برابر شرایطین یارادیلماسی.

رهبرلیک، جمهور باشقانلیغی، شورای-نگهبان عضولوغو، خبرگان مجلیسی 
و... ارگانلارا ســئچیلمک اوچون آدای اولماق شــرطلری حاققیندا آنایاسادا 
کیشی و قادینلار آراسیندا هئچ بیر فرق یوخدور. بئله لیکله اؤلکه نین عادی و 
حاضیرداکی قانونلاری دا آنایاسایا اویغون اولمالیدیر و دیه، میراث، تانیقلیق 
دَیَری )اعتبار شهادت( و باشقا حاقلار باخیمیندان قادین و کیشی آراسیندا 
هئچ بیر فرق قویولمــادان تصویب ائدیلمه لیدیر. آما بو بــاش وئرمه ییبدیر و 
اؤنجه کی بیر چوخ آیری-سئچکیلیک قانونلارینین لغو ائدیلمدیغی و حتی 
اونــلارا علاوه  لــر ده ائدیلدیغی گؤرونور. آیریجا جــزا قانونلاریندا دا قادینلارا 
قارشی آیری-سئچکیلی یین احاطه  دایرسی گئنیشلندیریلیب؛ قادین گئییم 

نوعونو تعیین ائتمک حقوقوندان دخی محروم اولوبدور. 
مدنــی قانون ۱۰۳۴-جو ماده دن باشــلایاراق قادینلاریــن عائله  ایچینده کی 
حاقلارینــدان دانیشــیر. بــو کیتابین قونوســو قادینین عائلــه ایچینده کی 
حاقلاری اولدوغوندان، قادین حاقلارینین یالنیز بو بؤلمه سینه و قادینلارین 

عائله ده اوزلشدیکلری آیری-سئچکیلییه توخونولور.

مهناز پراکند
محکمه وکیلی

مدنی قانــون باخیمینــدان هــر قادینــدان ائلچیلیک 
ائتمک اولار می؟

یوخ! مدنی قانونلارا گؤره، ائولیلیــک تکلیفی یالنیز ائولیلیغه هئچ بیر مانعی 
اولمایان قادینا وئریله بیلر. مثلًا، قادین بوشانیبسا و بوشانما موددتینده دیرسه، 
اونون کئچمیش ارینین بو موددت عرضینده قاییتماق)رجوع( حاققی اولدوغو 

اوچون، بوشانما موددتینده اونا ائولیلیک تکلیفی ائدیله بیلمز. 
آیریجا کیشی قادینلا ائولیدیرسه، باجیســی سوبای اولسا بئله ، اونا ائولیلیک 

تکلیفی ائده بیلمز. )مدنی قانونون 1034-جو ماده سی(

نیشانلی اولماق جینسی ایلیشکی آزادلیغی می دئمک؟

یوخ! نیشان، یالنیز هر ایکی طرفین راضیلیغی ا یله آرالاریندا مناسبت قور ماق 
اوچــون یارادیلان دؤنم دیر. اصلینده، نیشــان ایکی طرف آراســیندا گلجکده 
ائولنمک آماجی ایله ایکی طرفین -کی ایراندا قادین و کیشــی آراسیندا اولار- 

بیربیرینه وئردیغی ائولیلیک سؤزو، تعهد یا دا سؤزلشمکدیر. 

ائولیلیک یا دا نیشانلیلیق سوزو وئرمک ائولیلیک باغی 
یارادار می؟

یوخ! دئییلد یغی کیمی، نیکاح یا دا ائولیلیک ســؤزو یالنیز گلجکده ائولنمک 
آماجی ایله طرفلر آراسیندا باغلانان معاهیده  یا دا وئریلن سؤزدور. 

نیشــانلیلیقدا کبیــن تعیین اولموش ایســه نیشــانین 
پوزولماسی ایله کیشی قادینا کبینی وئرمه لی اولار می؟

یــوخ! چونکو کبین یالنیز ائولنمک دورومونــدا کئچرلیدیر و قادینین کبینینه 
مالیک اولماســی ائولیلیکدن ســونرا اولور. اگر نیشاندا کبین معین اولونارسا، 
اصلینده کیشــینین نیشاندا قادینا وئردیغی سؤزدور کی، گلجکده و ائولیلیک 

دوروموندا او مبلغ قادینا وئریله جک.

)جینســی  یاخینلیــق  چاغیینــدا  نیشــانلیلیق 
ایلیشکی( قورماق قانونا اویار می؟

یــوخ! نه قــدر کی، کیشــی  ایله قادیــن آراســیندا قانونــی نیکاح )موقتــی و یا 
دایمی( یوخدور، جینسی ایلیشکی قورولماسی قانونســوزدور و کیفری جزا ایله 
ســونوجلانابیلر. بعضی عائله لرده نیشــانلی اوغلانلا قیز آراسینداکی مناسبتی 
قانونیلشدیر مک اوچون آرالاریندا موقتی نیکاح تؤره نی کئچیریرلر. بو زامان آرالاریندا 
گؤرونوشــده نیشان مناسبتی یارانسا دا، شریعته اویغون موقتی نیکاح ایله طرفلر 
آراســیندا گئچیجی ائولیلیک ده قورولموش اولار و اَر-آرواد ساییلارلار. بو دورومدا 

اونلار آراسیندا هر هانسی جینسی ایلیشکی قورولماسی سربست و قانونیدیر.

نیشــانلیلاردان هر هانســی بیری نیشــانی پوزوب 
ائولنمکدن کئچه بیلر می؟

بلی. ائولیلیک و یا نیشــان سؤزو ا یله طرفلر آراســیندا هئچ بیر حقوقی علاقه  
قورولمور و بو، یالنیز کیشــی و قادینین گلجکده بیربیری ا یله ائولنمک اوچون 
بیربیرینه وئردیکلری سؤزدن عیبارتدیر. اونا گؤره  ده طرفلردن هر هانسی بیری 

ایسته سه، وئردیکلری سؤزدن دؤنه و نیشانی پوزا بیلرلر.

نیشــانلیلیق پوزولورســا تعیین ائدیلمیش اولان 
کبین نئجه اولاجاق؟

ایکی دوروم اولابیلر:
( نیشــان دؤنمینده موقتی ائولیلیک معاهیده سی وئریلمه میشدیر. بو  آ
دورومدا کبینین میقداری نیشــاندا معین اولونســا بئله ، کیشی نیشانی 
پوزوب ائولنمکدن ال چکسه، قادینین کبین حاققی اولماز. چونکو کبین 

قادینا دایمی ائولیلیک معاهیده سی قورولدوغو زامان وئریلیر.
ب( نیشــان دؤنمینده موقتی ائولیلیک معاهیده ســی ده قورولموشدور. 

موقتی ائولیلیغین کئچرلی ساییلماسینین شرطلریندن بیری ده کبینین 
معین ائدیلمه ســی اولدوغوندان، اونون اوچون ده موقتی ائولیلیک سؤزو 
وئریلمکله کبین ده تعیین ائدیلمیش اولور. موقتی ائولیلیکده معین ائدیلن 
کبین، کیشینین دایمی ائولیلیکده قادینا اؤدمه یی عهده سینه گؤتوردویو 
کبیندن فرقلیدیــر. موقتی ائولیلیکده معین ائدیلمیــش کبین، موقتی 
ائولیلیک معاهیده سی قورولان کیمی قادینا وئریلیر. آما نه قدر کی، دایمی 
ائولیلیــک معاهیده ســی قورولماییب قادینین دایمــی ائولیلیک اوچون 

کیشینین سؤز وئردیغی کبیندن حاققی یوخدور.

کیشینین نیشانلیلیق چاغیندا جینسی ایلیشکی قورماسی 
و داها سونرا نیشانی پوزماسی آلداتماق ساییلابیلر می؟

دئییلدیغی کیمی، قادینلا کیشــی آراســیندا موقتی ائولیلیک معاهیده ســی 
باغلانمادیقدا، نیشان زامانی جینسی ایلیشــکی اولماسی قانونلا قاداغاندیر. 
موقتی ائولیلیک معاهیده سی وارسا بو دورومدا جینسی ایلیشکی قورولماسی 
تامامیلــه قانونــی و موقتــی ائولیلیــک معاهیده  ســینه اویغونــدور. قادینین 
راضیلیغینین فرض اولوندوغو معاهیده ده آلداتما ایددعاسی ایرلی سوروله بیلمز. 
لاکین نیشان دؤنمینده کیشی یله قادین آراسیندا موقتی ائولیلیک معاهیده  سی 
باغلانمادان جینسی ایلیشکی یارانارسا، بو مناسبت حقوقی باخیمدان »زینا« 

ساییلیر و هر ایکی طرف اوچون کیفری مسولیت داشیییر.

نیشــانلیلیق چاغیندا جینسی ایلیشــکی قورماق 
قادینین کبین حاققینی آرادان قالدیرار می؟

یئنه دئییرم، ائولیلیک معاهیده ســی باغلانانا قدر کبیندن ســوز ائدیله بیلمز. 
اینــدی اگر قیز نیشانلیســی یله یاخینلیق ائدرکن باکیره  دئییلســه و بو علاقه  
اونون راضیلیغی یله باش وئررســه، اونلارین هر ایکیسی زینا ائتمیش ساییلیر 
و هر ایکیســی کیفری مســولیت داشــیییر و قادینین کبین حاققی یوخدور. 
آنجاق ایکی نامزد آراسیندا جینسی ایلیشکی کیشی طرفیندن زورلا اولارسا، بو 

دورومدا کیشینین کیفری مسولیتیندن باشقا، قادینا کبین اؤدمه لی اولاجاق. 
آیریجا ، قادینین اونا وورولان فیزیکی و روحی خسارتلرله باغلی طلبی اولدوغو 

دورومدا، کیشی  »دیه« و یا »ارش« اؤدمه یه محکوم ائدیله بیلر. 
آما نیشانلیلیق دؤنمینده نیشانلیسی یله جینسی ایلیشکی قوران قیز باکیره دیرسه و 

نیشان دؤنمینده باکیره لیغینی ایتیریرسه، ایکی دوروم وار:

( باکیره  قیزین راضیلیغی اولمادان و کیشی طرفیندن زورلا گئرچکلشدیریلن  آ
جینســی ایلیشــکی. بو دورومدا قادین زور مسئله سینی محکمه ده ثبوت 
ائده بیلســه، بــو، »زورلاما« و یــا »مجبوری زینا« )زنــای به عنف( کیمی 
دَیَرلندیریلجــک و کیشــی مجبــوری زینــا تؤرتمکده کیفری مســولیت 
داشــیماقلا یاناشــی، قادین اوچــون »ارش البکاره« و کبیــن اؤدمه لی 
اولاجاق. آیریجا، اگر جینســی ایلیشــکی زامانی قادینا فیزیکی و روحی 
خسارت یئتیریلیبســه قادینین ایســته یی  ایله اونا دیه و یا ارش جزاسی 

وئریله بیلر. )اسلام جزا قانونو ۲31-جی ماده سی، حدلر کیتابی(
ب( جینســی ایلیشــکی هر ایکیســینین راضیلیغی  ایله قورولوب. راضیلیق 
هم کیشــینین و قادینین جینسی ایلیشــکی قور ماق ایسته مه سینه و بو 
ایلیشــکینین هئچ بیر فیزیکی و یا روانی تضییق اولمادان قورولماســی 
دوروم لارینا دئییلیر. آیریجا قادینین کیشــی طرفینــدن آلدادیلدیغینی 
ایددعا ائتدیغــی دوروم لار دا راضیلیغــا داخیلدیر. مثــلًا، قادین ایددعا 
ائدیرســه کی، کیشــی قادینا مناســبتلرینین گلجکده ائولیلیکله داوام 

تاپاجاغی وعده سی یله جینسی ایلیشکی قورماغا راضی سالیب. 
هر حالدا، جینســی ایلیشــکی قورماق قادینیــن دا راضیلیغی ایله اولارســا و 
باکیره لیغینی ایتیررسه، زینا سوچو )جورمو( باخیمیندان هر ایکی شخص ده 
کیفری مسولیت داشیییر و قادین راضی اولدوغو اوچون کیشی ارش البکاره  یا 

دا کبین اؤده مک زوروندا دئییل. 
بونا گؤره ده، کیشــی و قادین آراســیندا ائولیلیک و نیشان معاهیده سی سؤزو 
وئریلمه سی حتی اگر کبین معین ائدیلمیش و اونون هامیسی و یا بیر حیسه سی 

قادینا وئریلمیش اولســا بئله ائولیلیک و نیکاح باغــی یاراتمیر. چونکو تعیین 
ائدیلمیش اولان کبینین اؤدنیلمسی و یا نیشان سؤزونون وئریلمه سی ائولیلیک/
نیکاح علاقه ســی یاراتمیر، ایستر کیشی، ایسترســه ده قادین بو معاهیده نی 
پوزا بیلر، نیشــان و نیکاح ســؤزو ونرمک اونلاری بونا مجبــور ائده بیلمز. اودور 
کی، نیشــان یالنیز هر آن لغو اولونا بیلن و کسیله بیلن بیر ائولیلیک سؤزودور. 
و طرفلردن هر بیری ایســته دیکلری واخت اوندان )ائولیلیکدن( ایمتیناع ائده 
بیلر و قارشی طرف اونو ائولیلیغه مجبور ائده بیلمز، نه ده یالنیز نیشانلانماغی 

پوزدوغو اوچون اوندان خسارت طلب ائده بیلمز. )مدنی قانونون 103۵-جی ماده سی(
بعضا گؤر مک اولور کی، اوغلان و قیز نیشانلانیب، بیربیری ایله ائولنمک سؤز 
وئریبلــر و بونونلا باغلی خرجلری اؤز اوزرلرینه گؤتوروبلر، لاکین نیشــانلیلیق 
دؤنمینده باشــا دوشوبلر کی، بیرلیکده یاخشی حیات و ساغلام حیات طرزی 
کئچیره بیلمزلر و نیشانی پوزماغا قرار وئریرلر. قارشی طرف و یا اونون عائله سی 
ایددعا ائدیر کی، نیشاندا چوخ خرج چکدیکلری اوچون نیشانی پوزان طرف 
اونلارا خســارت وئرمه لیدیر. بئله  بیــر ایددعا قانونــی اولاراق حیاتا کئچیریله 

بیلمسه ده، سونراکی سورو )سوال( یارانیر.

کیشــینین  و  قادینیــن  چاغینــدا  نیشــانلیلیق 
بیربیرینه وئردیکلری هدیه لرین قایتاریلماسینی 

ایسته یه بیلرلر می؟

هدیه لرین قونوســو نیشــان تؤره نــی اوچون چکیلــن خرجلــردن فرقلیدیر و 
طرفلر بیربیرلرینه هدیه لر وئرمیشلرســه، نیشــان پوزولدوغو تقدیرده اونلاری 
طلــب ائده بیلرلر. لاکین اونلارین قایتاریلماســینین یولــو و نئجه وئریلجه یی 
هدیه لرین شرطلریندن و خصوصیتلریندن آســیلیدیر.بعضی هدیه لر بیرباشا 
وئرنــه قایتاریلا بیلر. بعضــی هدیه لر بیرباشــا گئری قایتاریــلا بیلمز، لاکین 
 اونلاریــن قیمتی گئری قایتاریلا بیلر و بعضی هدیه لــر گئری قایتاریلا بیلمز. 
ایندی هدیه طلب اولوندوغو دورومدا، هدیه اولاراق وئریلن اشیانین عینی سی 

وارسا، عینی شئیی قایتاریلمالیدیر. 

اگــر قیــد اولونــان هدیــه ایســتهلاک و اســتفاده  یله ماهیتــی پوزولاجــاق 
خصوصیتده دیرسه، بئله  دوروم لاردا وئریلمیش هدیه  طلب اولونا و یا گئری آلینا 
بیلمز. مثلًا: چیچکلر و شــیرنییاتلار. لاکین هدیه لر ایستهلاک و استفاده  یله 
یوخ اولمایان شئیلردیرسه، لاکین طلب آنیندا الده اولونمایان بیر شئی دیرسه 

بو دورومدا اونون عوضینه اونون قیمتی قارشی طرفه وئریلیر. 

 بیر کیشی نیشان دؤنمینده نیشانلیسینا قیزیل اوزوک، بیر 
پارچا پالتار و بؤیوک بیر چیچک ســبدی و شــیرنییات وئریبسه و معین بیر 
موددتدن سونرا نیشان پوزولارسا، اوغلان و یا عائله سی وئردیکلری هدیه لری 
گئــری آلماق ایستییرســه، قیز و یا عائله ســی همان قیزیــل اوزویو اوغلانا 
قایتارمالیدیر. پالتار ایســه، اگر عینی گئییم عینی کیفیتده و گئییلمه دن 
دورورسا عینی پالتار قایتاریلمالیدیر. آما پالتار ایشلدیلیبسه و کهنه لیبسه، 

قیمتی اؤدنیلمه لیدیر.

قیز بلکه  ده نیشان اوزویونو ایتیریب. بو دورومدا او، یا همان اوزویو آلیب اوغلانا 
و یا عائله سینه قایتارمالی، یا دا آنلاشاراق اوزوک اوچون قیمت قویوب اوغلونا و 

یا عائله سینه اؤدمه لیدیر. 
بؤیوک چیچک ســبدی و شیرنییاتا گلینجه، بئله  هدیه لرین جینسی بیر دفعه  
اســتفاده  اولونا بیلن و ایستهلاک ایله محو اولان و یا زامان کئچدیکجه سولان 
و قورویوب یوخ اولان چئشــید اولدوغوندان قیز و یا عائله ســینین چیچکلری، 
شــیرنییاتلاری و یا اونلارین قیمتینی اوغلانا و یا عائله سینه قایتارماق اوچون 

هئچ بیر مجبوریتلری یوخدور. 
نیشــان زامانی قیزین اوغلانا وئردیغی هدیه لر یئنــه یوخاریداکی قایدادا قیزا 

قایتاریلمالیدیر.

نیشــانلیلیق چاغیندا طرفلردن )نیشــانلیلاردان( 
بیری اؤلسه هدیه لر نئجه قایتاریلمالی دیر؟

نیشانلیلاردان بیرینین اؤلومو یله نیشانلیلیق علاقه سی پوزولارسا، نیشان اوزویو 

و پالتار و یا وئریلمیش اولان هر هانسی بیر شئی عینی سی قایتاریلمالی دیر.
آنجاق بیر شــکیلده ایســتهلاک ائدیلن و یــا ایتیریلن و یا محــو اولان هدیه لر 
حاققیندا ایســه اگر اونلارین عینی ســی قایتاریلابیلمیرســه قارشــی طرفین 

اونلارین قیمتینی اؤده مک مجبوریتی یوخدور.
اؤنملــی اولان اودور کی، نیشــانلیلارین بیرینین اؤلدوغــو دورومدا ایتن هدیه 
لر حاققیندا حتی اونلارین ایتکیســی هدیه آلانین قصورو اوزوندن اولسا بئله 

هدیه نین قیمتینی وئر مک لازیم دئییل. 

نیشانلیلیق اوچون ساغلاملیق تصدیقی آلینمالی می؟

ائولنمــک )نــکاح( اوچون هــر ایکــی طرفیــن ده »ســاغلاملیق تصدیقی« 
)گواهی پزشکی( وئرمه ســی لازیمدیر و بو تصدیق ائولنمک دفترخاناسینین 
آزمایشــگاهلاردان بیرینه گؤندرمه ســی ایله الده ائدیلیر. نیشانلیلیق اوچون 
ســاغلاملیق تصدیقینه گرک یوخدور، لاکین طرفلردن هر بیری دیگر طرفدن 
بعضــی یولوخوجو خســته لیکلردن )مثلًا ســل، ایدز، ســفلیس و ســوزاک( 

ساغلاملیق حاققیندا تصدیق ایسته یه بیلر.

کبین کسمک )نکاح( نه دئمکدیر؟

نکاح )کبین کسمک( مدنی قانونوموزدا قادین و کیشینین ائولیلیک باغینین 
قورولماسی آنلامینا گلیر و عربجه دیر.  

یئتکین )رشید( و ارگین )بالغ( اولان باکیره قیز گلجک 
ر/همسر( اوزو سئچیب ائولنه بیلر می؟

َ
ائشینی )ا

باخمایــاراق کی، هئچ بیر قانوندا یئتکین و ارگین باکیره  قیزین ائشــینی )اَر / 
حیات یولداشــی( سئچمسینه قاداغا قویولماســا دا، نیکاحین مدنی قانوندا 

قیده آلینماســی اوچون باکیــره  قیزین صلاحیتینی معین ائدن شــرطلر وار: 
آتاســینین یا دا آتا طرفیندن باباسینین ایجازه ســی. مدنی قانونا گؤره، باکیره  
قیزین نیکاحی، حتی یئتکینلیک یاشــینا چاتمیش اولسا بئله ، آتاسینین و یا 

آتا طرفیندن باباسینین ایجازه سینه دایاندیریلیر. )مدنی قانونون 1043-جو ماده سی(
یعنی باکیره  قیز ائولنمک نییتی وارسا آتاسی و یا آتاسینین باباسی ساغدیرسا، 
نیکاحی دفترخانادا قیده آلماق اوچون آتاسینین و یا آتا طرفیندن باباسینین ساغ 
اولان هر بیرینین ایجازه سی لازیمدیر. قیز یئتکین، ارگین و عاغیللی ایسه، حتی 
یوکسک آکادئمیک، اجتماعی و سیاسی موقعیته  مالیک اولسا بئله ، آتاسینین 
و یا آتا طرفیندن باباسینین ایجازه سی یله اونون نیکاح معاهیده سی دفترخانادا 
قیده آلینیر و رسمیلشیر. یوخسا یئتکینلیک یاشینا چاتمیش باکیره  قیزین نیکاح 
معاهیده سی آتانین و یا آتا طرفیندن باباسینین ایجازه سی اولمادان قیده آلینمیر. 
آما آتانیــن یا دا آتا طرفیندن بابانین ایجازه ســی اولمــادان باغلانمیش نیکاح 
معاهیده ســی کئچرلی می یوخسا اعتبارســیزدیر می؟ یعنی قیز آتانین و یا آتا 
طرفیندن باباسینین )ساغدیرسا( ایجازه سی اولمادان نیکاح معاهیده سی قورسا 
و اونو قیدییاتدان کئچیرمدن اَری ا یله جینسی ایلیشکی قورسا بو علاقه قانون 

باخیمیندان کئچرلی می؟ شریعت باخیمیندان دوزگون دئییل و زینا ساییلیر. 
بو قونودا، فقیهلر و دینی عالیملر آراســیندا فیکیر فرقلیلیکلری واردیر. لاکین 
بونا باخــاراق کی مدنی قانــون مشــهور فقیهلرین فیکریندن یــولا چیخاراق 
حاضیرلانیب، قانون بئله دئییر کی، باکیره  قیزین آتاســینین و یا آتا طرفیندن 
باباسینین ایجازه سی اولمادان ائولنمسی دوزگوندور و اونلار ار-آرواد ساییلیرلار. 
آیریجا، جینســی ایلیشــکی قورولماســی دوروموندا اوغلان و یا قیزا قارشــی 
هر هانسی بیر کیفری مســولیت یارادیلمیر. بو نظریه نین ثبوتو مدنی قانونون 
۱۰۶۲-۱۰۶۵-جی ماده لریدیر کی، بورادا نیکاح معاهیده سینین اعتبارلیلیغینین 
شرطلرینی ســاییر و حقوقی ماده لرین هئچ بیرینده باکیره  قیزین نیکاحی یله 
باغلی آتانین و یا آتا طرفیندن باباسینین ایجازه نین اولماسیندان سؤز ائدیلمیر. 
مدنی قانونــون »باکیره  قیزین نیکاحینــا آتانین و یا آتا طرفیندن باباســینین 

ایجازه سی  وئریلملیدیر« دئین ۱۰۴۳-جو ماده سینده ایجازه نین آلینماماسینین 
معاهیده نین اعتبارسیزلیغینا سبب اولاجاغی بیلدیریلمه ییب. 

بعضی ســنتی جمعیتلرده و بعضی شــهرلرده عادته چئویریلمیش دوروم لار 
وار. بونــلاردان بیــری ده بئله دیر کــی عائله  قور ماق نییتینــده اولان اوغلان 
و قیزلاریــن عائله لرینیــن مقاومتی یله اوزلشــملری و یا مادی یوخســول لوق 
چکدیکلری اوچون توی تؤرنلرینین خرجلرینی وئره بیلمه دیکلری سببی ایله 
عائله  قورماغا قادیر اولمورلار، بئله اولور کی بیر یئرده قاچیب باشــقا شــهره 
گئدیرلــر و اورادا بیربیریلری یله ائولنیرلر و بو یو لله والدینلرینی گؤرولن ایشــه 
مجبور قویورلار. بو دوروم لاردا آتا و یا آتا طرفیندن بابا نیکاحدان ســونرا یالنیز 
دفترخانا شعبه ســینده قیدییاتدان کئچمک اوچون ایجازه  وئریر. اصلینده، 
دئمک اولار کی، باکیره  قیزین نیکاحیندا آتانین ایجازه سی باغلاییجی دئییل 
)تشــریفاتی دیر( و یالنیز نیکاحین دفترخانادا قیدییاتدان کئچیریلمه ســی 

اوچون لازیمدیر. 
اگر آتانین و یا آتا طرفیندن بابانین ایجازه  وئرمه مه ســینی باکیره  قیزین نیکاح 
معاهیده ســینی اعتبارسیز ســایماق اوچون حساب ائتســک، اوندا اونلارین 
آراسینداکی نیکاح مناسبتینی غیر-قانونی و غیر-شرعی حساب ائتملی ییک؛ 
اویســا کی شــریعتده اولدوغو کیمی، قانوندا دا هر هانســی بیر معاهیده نین 
اعتبارلی اولماســینین شــرطی معاهیده طرفلرینین نییت و ایراده سی، یعنی 

ایسته یی، قابیلییتی، یعنی یئتکینلیغی و ارگینلیغی دیر. 

آتاســی یا دا آتا طرفیندن باباســینین ایجازه سینی 
آلمــادان ائولنن باکیــره قیزین کبین کسمه ســی 
دفترخانــادا ثبــت اولمازســا قیــز اوچون هانســی 

سونوجلاری اولابیلر؟

ائولیلیک سندینین گؤستریلمه ســینی طلب ائدن بیر چوخ دوروم لاردا، مثلًا، 
هوتلده قالماق و یا اوشاغین دوغولماسی، دوغولان اوشاغا سیجیللی آلینماسی 

کیکی دوروملاردا کی ائولیلیک ســندی گؤستریلمه لیدیر قادین دا کیشی ده 
بؤیوک چتینلیکلر ایله قارشی قارشییل قالابیلرلر. 

کیشــینین اؤلمه ســی دوروموندا قادین چوخ چتین و چــوخ زامان آلیجی بیر 
ایش اولان »ائولیلیغی ثبوت ائتمک« یولونا گئتمه لیدیر. یئنه اَر-آرواد آراسیندا 
بیر آنلاشــمازلیق میدانا گلدیغی زامــان و قادین کبینینــی، اجرت المثلینی 
یــا دا بونلارا بنزر حاقلارینی ایســته دیغی زامان قارشیلاشــاجاغی ایلک ایش 
ائولیلیغینــی ثبوت ائتمک اولاجاق. بو ایش چوخ زامان آلاجاق و بونون یانیندا 
محکمــه خرجلری، وکیل خزجلری، عریضه یازما خرجلــری و ... کیمی آغیر 

خرجلری ده اولاجاقدیر. 

ائولیلیغین دفترخانادا ثبت ائدیلمه مه سی کیشی  
اوچون هانسی سونوجلارا یول آچابیلر؟

نیکاحین دفترخانادا قیده آلینماماســی کیشــی اوچون کیفری مســولیته 
سبب اولور.

سوبای اوغلانلارین ائولنمه ســی اوچون آتا یا دا آتا 
طرفیندن باباسینین ایجازه سی گرکلی می؟

یــوخ! بــو محدودیت یالنیز باکیــره  قیزلار اوچــون نظرده توتولوب؛ یوکســک 
اینتئل لئکتوال گلیشمه  یاشیندا اولسالار، یوکسک آکادئمیک درجه لره مالیک 

اولسالار و یا یوکسک سوسیال ستاتوسا مالیک اولسالار بئله . 
قمــری ۱۵ یاشــدان یوخــاری اولان اوغلانــلار هئچ بیــر قانونی ســینیرلاما 
)محدودیت( اولمادان اؤز حیات یولداشــینی سئچه بیلر و نیکاح معاهیده سی 

باغلایا بیلرلر.

 یوخاریداکی قانونا گؤره، کیشــیلر و قادینلار آراســیندا عدالتســیز 
آیری-ســئچکیلیک موجــوددور. بئله  کی، اگر باکیره  قیز، مثــلًا، 40 و یا ۵0 

یاشیندادیرســا و حتــی اؤلکــه ده اؤنملی و یوکســک درجه ده ایــش و رتبه یه 
مالیکدیرســه )مجلیس نوماینده سی، شــهردار، وزیر و یا دانیشگاه اوستادی 
کیمی( بئله بیر قیزین آتاسی ساوادسیز و یا ضعیف تحصیللیدیرسه، و بوتون 
ایشلرده قیزی یله مصلحتلشیرسه، بو قیز ائولنرکن بئله  بو آتانین راضیلیغینی 
آلمالیدیر. حالبوکی، عکســینه، 1۵ قمری یاشــی دولان و ساوادسیز، آتاسی 
دانیشگاه اوســتادی اولان اوغلانین عائله  قور ماق اوچون نه آتاسینین، نه ده 

باشقاسینین راضیلیغینا و ایجازه سینه احتیاجی یوخدور!

قید ائدک کــی، »بین المللی اینســان حاقلاری بیان نامه ســی«نده و »مدنی 
و سیاســی حاقلار حاققینــدا بین المللی میثاق«دا قادینلار و کیشــیلر بوتون 
مســئله لرده و هر باخیمدان برابر حساب اولونور و ایران بیرلشمیش میللتلرین 
اینسان حاقلاری شوراسی عضوو اولدوغوندان، بین المللی  اینسان حاقلاری 
بیان نامه سی و مدنی و سیاسی حاقلار حاققیندا بین المللی میثاق آدلی سندلره 
باغلی و متعهد اولدوغــو اوچون اصلینده ایــران قانونوئریجی ارگین یوخاریدا 
قید اولونان بین المللی ســندلره ترس )ضد( دوشن قانونلار قبول ائده بیلمز و 
بو جور قانونلار بین المللی اینسان حاقلاری بیان نامه سی و ایرانین بین المللی 

تعهدلارینا اویغون دئییل. 

قیزلار هانسی یاشدان سونرا ائولنه بیلرلر؟ 

گونش ایلی حسابی ایله 13 یاشــیندان قیزلارین ائولنمه سی آزاددیر. لاکین 
۱۳ یاشــینا چاتمامیش قیزین نیکاحــی قیزین مصلحتینــی رعایت ائتمک 
شــرطی یله اونون قیومونون ایجازه ســی یله حیاتا کئچیریلیر کی، بو مصلحت 
محکمه  طرفیندن معین ائدیلیر و آتا محکمه دن ایجازه  آلمالیدیر. )مدنی قانونون 

1041-جی ماده سی( 

بونا گؤره ده، آتاســی و یا آتا طرفیندن باباســی اونون نیکاحینا راضی اولســا 
بئله ، ۱۳ یاشــینا چاتمامیش قیزین نیکاحینی هئچ بیر دفترخانا قیده آلماق 
حقوقو یوخدور. بئله جه ۱۳ یاشــینادک قیزینی اره وئرمک ایسته ین آتا نیکاح 

باغلانمادان و اونو دفترخانادا قیده آلمادان اؤنجه عائله  محکمه سینه مراجعت 
ائتملــی و محکمه دن قیزینیــن نیکاحینین اعتبارلی اولماســی اوچون ایجرا 
قراری چیخارماســینی طلب ائتملیدیر. محکمه 13 یاشینا چاتمامیش اولان 
قیزین ائولیلیغینین مصلحت اولدوغونا قرار وئرسه اونون نیکاحی دفترخانادا 

قیده آلینا بیلر.

قیزینیــن  چاتمامیــش  یاشــینا  اون اوچ  آنانیــن 
ائولنمه سینه قارشی چیخماق حاققی وار می؟

یــوخ! آنانین ایجازه ســی هئچ بیر دورومــدا قیزینین نیکاحینیــن قیدییاتینا و 
قانونیلیغینه تأثیر گؤسترمیر. دقت چکن و تعجبلو دورومدور کی، آنانین فیکری 
قیزینین ائولنمسینه راضی اولوب-اولماماسینا هئچ بیر تأثیر گؤسترمیر. لاکین 
آتا و یا آتا اؤلرسه آتا طرفیندن هر بیر شخص کی قیزینین ولی سی کیمی تعیین 
ائدیلمیش ایســه آتا و یا آتا طرفیندن باباسی کیمی قیزین نیکاحینا راضیلیق و 
یا راضیلاشــماماق حاققینا مالیکدیر. بئله جه آتا و یا آتا طرفیندن بابا و آتا و یا بابا 
طرفیندن تعیین ائدیلمیش وصی اولادلارین آتا اؤلوموندن سونرا اونلارین نیکاح 

و مالیه  ایشلرینه قاریشماق حقوقونا مالیکدیر، لاکین آنا بئله  حاقدان محرومدور!

اون اوچ یاشــینا چاتمامیش قیزین ائولنمه ســی 
هانســی  آلمامــاق  ایجازه ســی  محکمــه  اوچــون 

چتینلیکلره یول آچابیلر؟

قانونی قایدالارا عمل ائتمدن ۱۳ یاشــینا چاتمامیش قیزلا ائولنمک سوچدور 
)جورمدور( و بو ســوچون باش وئرمســینده کیمین اَلی وارسا، جزالاندیریلیر. 
قانونی قایدالارا عمل ائتمه نین معناسی اودور کی، ۱۳ یاشینا چاتمامیش قیزین 
آتاسینین و یا قیومونون قیزین مصلحتینه اویغون اولاراق ائولنمه سینه ایجازه سی 
اولماسیدیر. لاکین ۱۳ یاشــینا چاتمامیش قیز اوشاغی ائولندیریلرکن آتانین 
ایجازه ســی کیفایت ائتمیر، آتاســی و یا قیومو محکمه  ایجازه سینی ده آلماغا 

مجبوردور. ایندی اگر بیر کیشی بو ایشلری رعایت ائتمدن و یالنیز آتاسینین و یا 
قیومونون ایجازه سی یله بیر قیز ایله ائولنرسه، هم او کیشی سوچ تؤرتمیشدیر، 
حتی قیزین آتاسی و یا ولی سی و نیکاح معاهیده سینی دفترخانادا قیده آلان 
دا بو ســوچا اورتاقدیر. محکمه نین ایجازه سی اولمادان ۱۳ یاشینا چاتمامیش 
قیزین اره وئریلمســینده اورتاق اولمــاق آلتینجی درجه لی تعزیــری جزا ایله 

سونوجلانار. 
ایندی بو ائولیلیکده قیزین ار-آرواد مناسبتی نتیجه سینده فیزیکی خسارتلره 
میثال اوچون معلول اولماق و یا دایمی بیر خســته لیک یولوخسا کیشی کبین 
وئرمکله یاناشــی، بئشینجی درجه لی حبس جزاســی دا آلار. آیریجا، ار-آرواد 
مناســبتلری قیزین اؤلومونه ســبب اولارســا، کیشــی  کبین وئرمکله یاناشی، 

دؤردونجو درجه  حبس جزاسی دا آلار.

 ماراقلی مقام اونــدان عیبارتدیر کی، آنانین قیزینین اره گئتمه ســینه 
ایجازه  وئر مک حقوقو اولماسا دا، 13 یاشینا چاتمامیش قیزین عائله  قورماسیندا 
آنانین رولو اولدوغو آشــکار اولونارســا، آنانین دا ســوچ تؤرتمیش شخص کیمی و 
آلتینجی درجه لــی تعزیری حبس ایلــه جزالاندیریلیر. )1391-جــی ایلده تصویب 

ائدیلمیش عائله نی قوروما قانونو ۵0-جی ماده سی(

ائولنمک قصدی اولان ارگین )بالغ( و باکیره قیزین 
آتاسی یا دا آتا طرفیندن باباسی ایجازه وئرمه دیغی 

زامانا قدر ائولنمه سی مومکون دئییل می؟

ائولنه بیلــر، لاکیــن بو، حقوقــی یوللاری گئتمــک و محکمــه خرجلرینین 
اؤدنیشلرینی گرکدیریر.  بو دوروم لاردا قیز محکمه  یولونا مراجعت ائتمه لیدیر. 
یعنی، اره گئتمک نییتینده اولان، لاکین آتاسی و یا آتا طرفیندن باباسی اره 
گئتمه ســینه ایجازه  وئریلمه ین یئتکین و ارگین باکیره  قیزین یا شخصاً عائله  
محکمه سینه مراجعت ائتمه سی، یا دا محکمه ده ایشلرینی قاباغا گؤتورمک 
اووچون وکیل توتوب گرکلی اؤدنیشــلری یئرینه گترمه سی لازیمدیر. بئله جه 

ائولنمک ایســته دیغی اوغلانی و ائولیلیک شرطلرینی محکمه یه بیلدیره رک، 
محکمه دن آتاســینین و یا آتا طرفیندن باباســینین آدیندان نیکاحا گیرمه یه 
ایجازه  وئرمه ســینی طلب ائدر. محکمه  آراشــدیریر و قیزین آتاســینی و یا آتا 
طرفیندن باباســینی محکمه یه دعوت ائدیر و اوندان اعتراضینین و یا راضی 
قالماماسینین سببلرینی سوروشور. اگر آتا و یا آتا طرفیندن باباسی کئچرلی 
ســبب اولمادان قیزیــن نیکاحینا قارشیدیرســا، بو دورومــدا محکمه  نیکاح 
ایجازه ســی وئریر و بو ایجازه  قیزین آتاســینین و یا آتا طرفیندن باباســینین 
ایجازه ســینین عوضی دیــر و بــو یو ل ایلــه نیــکاح معاهیده ســی باغلانیر و 
قیدییاتدان کئچیر. آیریجا موقتی نیکاحدا دا قیز باکیره دیرسه، آتاسینین و یا 
آتا طرفیندن باباسینین ایجازه سی اولمادان اونون موقتی نیکاح معاهیده سی 
دفترخانــادا قیده آلینمایاجاق و قیز آتاســینین و یا آتا طرفیندن باباســینین 
ایجازه ســینی دفترخانایــا وئمه لیدیــر یاخــود آتا و یــا آتا طرفیندن باباســی 

دفترخانیا گئدیب اؤز ایجازه سینی بیان ائتمه لیدیر. 

لئیلا آدلی بیر قیز، مثلًا، مــوراد آدلی اوغلانلا دایمی و یا 
موقتــی نیکاحا گیر مک ایسته ییرســه و لئیلانین آتاســی بــو ائولیلیغه 
قارشیدیرسا و اونون قارشی چیخماسینا ایناندیریجی سببلر یوخدورسا، 
لئیــلا محکمه یــه گئتمیه مجبــور اولــور. محکمه یه مراجعــت ائدرک و 
مورادیــن عائلــه وی، اخلاقــی، ایــش و ... خیصوصیتلرینــی محکمه یه 
بیلدیررک، محکمه دن مورادلا ائولنمسینه ایجازه  وئریلم سینی خواهش 
ائده بیلــر. آراشــدیردیقدان ســونرا لئیلانیــن آتاســینین اعتراضینــی 

کئچرسیز سایارسا، محکمه  اونلارین ائولنمه سینه ایجازه  وئریر.

  آتانین اعتراضینین سببی او زامان کئچرلیدیر کی قیزین ائولنمک 
ایسته دیغی اوغلان جدی سورونلارا )مشکل( مالیکدیر. میثال اوچون معتاد، 

خیلافکار، خصوصی خسته لیغی اولان، آوارا و ...

قیزین آتاســی وارســا آما هر هانســی بیر ندن ایله 
آتاســینا الی چاتمیرســا یا دا اونو گوره بیلمیرســه 

نئجه ائولنه بیلر؟

ائولنمک ایسته ین باکیره ، یئتکین و ارگین بیر قیزین آتاسی و یا آتا طرفیندن باباسی 
وارســا، لاکین اونلار سیاحتده دیرلرســه و یا قیز اونلارین هارادا یاشادیقلارینی 
بیلمیرسه و یا اونلارا اَلی چاتا بیلمیرسه و یا آتا و یا آتا طرفیندن باباسی دلیدیرسه 
بو دوروم لاردا دا قیز نیکاحینا اولان مانعلری محکمه  یولو  ایله آرادان قالدیرمالیدیر. 
یعنی، وکیلدن توتاراق و یا شخصاً محکمه یه گئده رک آتا و یا آتا طرفیندن باباسی 
ا یله علاقه ســینین اولمادیغینی ثبوت ائتمه لیدیر. یاخود آتاســی و یا آتا باباسی 
دَلی اولدوقلاری اوچون اونلارین ایجازه سینین قانونی دَیَری اولمادیغینی ثبوت 
ائتمه لیدیر و بونونلا ایلگیلی سندلری محکمه یه وئره رک محکمه دن نیکاح اوچون 
ایجازه وئرمسینی ایســته مه لیدیر. بو دورومدا محکمه  ضروری آراشدیرمالاردان 
سونرا آتا و یا آتا طرفیندن بابانین یئرینه نیکاحین قیده آلینماسینا ایجازه  وئریر. 

)مدنی قانونون 1044-جو ماده سی(

قادینی زورلا بیر باشقاســی ایله ائولندیرمک اولار 
می؟

اگر بیر قادین - باکیره  و یا باکیره  اولمایان - زورلا و یا ایســتمه دن کیمســه ا یله 
نیکاح معاهیده ســی باغلایارســا، زور و یا مجبورییت آرادان قالخان کیمی و او، 
ائولنمه یه حاضر اولوب-اولمادیغینی سربست شکیلده بیان ائده بیلدیغی زامان، 
ایراده سینی بیان ائده بیلر و قید اولونان نیکاح معاهیده سینی قبول ائده و یا ردد 
ائده بیلر. اگر سونرادان اونا قارشی زور و مجبورییت اولمادیقدا ایلکین مجبوری 
نیکاحا رغمن بونو قبول ائدیب نیکاحلا راضیلاشدیغینی بیان ائدرسه، قانونی 

اولاراق نیکاح دوزگوندور و اونلارین مناسبتلرینده هئچ بیر خطا یوخدور. 
لاکیــن قادیــن نیکاحــا داخیــل اولمــاق اوچــون زور و مجبورییــت آرادان 
قالدیریلدیقدان سونرا آزاد بیر دورومدا نیکاحدان راضی اولمادیغینی نیکاحین 

زور و مجبورییت ایله باغلاندیغینی بیان ائدرسه نیکاحی باطیلدیر و محکمه دن 
اونون باطیل ائدیلمه سینی ایستمه لیدیر. 

زورلا بیر باشقاسی ایله ائولندیریلمیش اولان قیز 
یا دا قادین نه زامانا قدر کسیلن کبینی ردد ائتمک 

یا دا قبول ائتمک حاققی واردیر؟

طبیعی کــی، یوخاریــدا دا دئییلدیغــی کیمی، قادینیــن ایراده ســینین آزاد 
بوراخیلماســیندان، زور و مجبورییت آرادان قالدیریلماســیندان درحال سونرا 
ایستکســیزلیغینی و مجبوریت ایله و غیر-ایرادی اولاراق نیکاحا زورلاندیغینی 
اعــلان ائتمه لیدیــر. بونا گــؤره ده قادینین نیکاحــدان ســونرا زورلاندیغینی و 
مجبوریت اساســیندا نیکاح معاهیده ســی قوردوغونو بیان ائتمه یه  فورصتی و 
اؤزگور ایراده ســی وارکن بونو ائتمه ییب، بیر موددت ســونرا بئله بیر طلب اورتایا 
قویارسا نیکاحی باطیل اولماز. چونکو قانونا گؤره، او، بونو حادثه دن چوخ واخت 
کئچدیکدن سونرا دئییل، مجبورییت و ایستکســیزلیغی آرادان قالدیردیقدان 

سونرا درحال آچیقلامالی ایدی.  )مدنی قانونون 10۷0-جی ماده سی(

 فرض ائدک کی، بیر قادین زورلا نیکاح دفترخاناسینا آپاریلیب، 
آتاسی و یا آناسی کیملرسه طرفیندن گیرو ساخلانیلماسی یله زورلانیب و اونا 
دئییلیب کی اگر هه )بلی( دئمه ســن اؤلدوروله جک، هه دئسن حیاتلارینی 
خلاص ائدجکسن. بئله سی بیر دورومدا یازیق قادین هه دئمه یه مجبور اولوب 
و ائولیلیک معاهیده سی باش وئریب. ایندی او قادین عائله  سینی قورماغا و 
آتاسینین و یا آناسینین حیاتینی قورتارماغا چالیشیرکن راضیلیق وئرمیش 
ایسه، قادینین آتاسی و یا آناسی آزاد اولوناراق خطرسیز یئره یئرلشدیریلدیکدن 
سونرا درحال همان دفترخانایا گئدیب نیکاحا راضیلیغینین اولمادیغینی و 
زورلاندیغینی بیلدیرمه لیدیر. بو دورومدا نیکاح پوزولور و نیکاح معاهیده سی 
اعتبارســیزدیر. آیریجا، ایندیکی ارینه - زورلا آروادی اولموش – رسمی افاده  
گؤنــدره رک نیکاحینیــن مجبــوری اولدوغونــو و بــو ائولیلیغــه اصلینــده 
گئچمیشــده ده ایندی ده راضی اولمادیغینی بیــان ائتمه لیدیر. بئله  اولان 
دورومدا قادیــن محکمه یه گئتمه لی و محکمه دن نیکاح معاهیده ســینین 

اعتبارسیز ساییلماسی حکمونو آلمالیدیر. 

آما اگر بئله  بیر قادین آتاسی و یا آناسی آزادلیغا بوراخیلدیقدان سونرا بو تدبیرلری 
گؤرمه سه و اونلار ساغ-سالامات اولســالار و نیکاح زامانی راضی اولمادیغینی 

بیلدیرمه سه ، اونون راضیلیغی ثبوت اولونموش ساییلیر و نیکاحی دوزگوندور. 

مدنــی قانونــدا نئچــه چئشــید ائولنمــک )نکاح( 
واردیر؟

ایرانین مدنی قانون وئریجیلیغی نیکاحین ایکی چئشیدینی تانیییر:
1. قالیجی ائولیلیک )دایمی نیکاح(

2. گئچیجی ائولیلیک )موقتی/منقطع نیکاح(

قالیجی کبین کسمک )نکاح دائم( نه دئمکدیر؟

»دایمــی نیــکاح سؤزلشمه ســی« ار و آروادیــن معین بیر مــوددت اولمادان 
نیکاح معاهیده ســینی دایمی ائتمک و دایمی بیرلیکده یاشــا ماق نییتینده 

اولدوقلاری معاهیده دیر. 
بونا گؤره ده دایمی ائولیلیک موددتی اولمایان ائولیلیکدیر. موددتتی اولمایان 
بیر ائولیلیک باغی قورولدوقدان سونرا طرفلردن بیری ایددعا ائتسه کی، اونون 
فیکرینجــه، نیکاح سؤزلشمه ســی موقتی/منقطع اولوب، اونون ایددعاســی 

تملسیزدیر و باغلانمیش معاهیده  دایمی دیر.

نــه  موقــت(  )نــکاح  کســمک  کبیــن  گئچیجــی 
دئمکدیر؟

گئچیجــی ائولیلیــک و یا موقتــی نیکاح سؤزلشمه ســی بلیرلــی )معین( بیر 
موددت اوچون باغلانمیش و خالق آراســیندا »صیغــه« اولاراق آدلانان نیکاح 

سؤزلشمه سیدیر. 

بونا گؤره، گئچیجی و یا موقتی نیکاح سؤزلشمه سی بلیرلی )معین( بیر موددتین 
اولدوغو بیر نیکاح معاهیده سیدیر. داها آیدین شکیلده گئچیجی ائولیلیک:

1. موددتلی اولمالیدیر
2. سؤزلشمه نین موددتی بلیرلی )معین( اولمالیدیر

3. سؤزلشمه نین موددتی آیدین )مشخص( اولمالیدیر

4. قانوندا موقتی ائولیلیک اوچون معین بیر موددت و سینیرلاما یوخدور و 
بو سؤزلشمه بیر نئچه دقیقه دن ۹۹  ایله قدر داوام ائده بیلر. 

اونا گؤره  ده گئچیجی ائولیلیکده نیکاح سؤزلشمه ســی بلیرسیز )غیر-معین( 
موددته اعلان ائتمک مومکون دئییل. مثلًا، بو جور ائولیلیکلرده »من سنینله 
بیر موددت اوچون ائولندیم« دئمک مومکون دئییل و قارشــی طرف ده عینی 

شکیلده »بیر موددت اوچون سنینله نیکاحلاندیم« دئیه بیلمز. 
موقتــی معاهیده نیــن بــو شــکیلده و نیکاحیــن معیــن موددتــی اولمادان 
گئرچکلشمه ســی اعتبارلی دئییل و ار-آرواد »موقتی« سؤزونو ایشلتسه بئله ، 
قانونی اولاراق موقتی معاهیده  ســاییلماز. اونا گؤره ده »سنی )مثلًا( ۳ آیلیغینا 
اؤز نیکاحیما گئچیردیم« دئمک لازیمدیر و قارشی طرف  ده »۳ آیلیغینا سنین 

نیکاحینا گیردیم« دئمه سی گرکلی دیر. 

گئچیجی کبین کسمک هر شکیلده و هر دورومدا 
کئچرلی اولار می؟

یوخ! گئچیجی کبینین )موقتی نیکاح( کئچرلیلیغی اوچون، هر هانسی دیگر 
معاهیده  و سؤزلشمه کیمی بعضی شرطلر واردیر. موقتی نیکاحین اعتبارلیلیغی 

آشاغیداکی شرطلره باغلیدیر:
1. موقتی نیکاحدا مــوددت بلیرلی )معین( و طرفلر اوچون آیدین اولمالیدیر. مثلًا، 

ائولیلی یین نئچه گون، آی و یا ایل اولدوغو بیلینملیدیر.

2. موقتی نیکاحدا کبین تعیین ائدیلملیدیر و اگر موقتی نیکاح کبین گؤستریلمدن 

باغلانارســا و قادین کبینســیز کیشــی یله موقتی سؤزلشــمه باغلایارسا، نیکاح 
سؤزلشمه سی باطیلدیر. )مدنی قانونون 10۹۵-جی ماده سی(

بئله جه موقتی نیکاحدا قادین طرفیندن بیلدیریلملیدیر: »...موددتی اوچون و... 
مبلغی قارشیلیغیندا اؤزومو سنین نیکاحینا گئچیردیم.«

گئچیجی کبین کســمک، قالیجــی اولیلیک کیمی 
ســونرا  اوخوندوقــدان  صیغه ســی  ائولیلیــک 

دفترخانادا ثبت اولمالی می؟

موقتی ائولیلیک دایمی ائولیلیغین شــرطلرینه تابــع دئییل و دفترخانادا قید 
اولمادان وئریله بیلر. دایمی ائولیلیغین دفترخانادا قیدی مجبوریدیر. )1391-

جی ایلده تصویب ائدیلمیش عائله نی قوروما قانونو ۲0-جی ماده سی( 

لاکین گئچیجی ائولیلیغین قیدییاتی یالنیز آشــاغیداکی اوچ شرطدن بیری 
اولدوقدا ضروریدیر:

1. آروادین حامیله  قالماسی
2. طرفلرین راضیلیغی

3. سؤزلشمه سیراسیندا قویولان شرط
بو شرطلردن هئچ بیری اولمادیقدا اَر-آروادین موقتی نیکاحی دفترخانادا ثبت 

ائتمه  سی واجیب دئییل.

قالیجی یا دا گئچیجی ائولیلیغــی دفترخانادا ثبت 
ائتمه مک خلاف می؟

دایمی نیکاحین دفترخانادا ثبت ائدیلمه مه ســی، هابئله ثبت اوچون ضروری 
شرطلردن هر هانسی بیرینه مالیک اولان موقتی نیکاحین قیده آلینماماسی 
کیشــی طرفینــدن ســوچ ســاییلیر. کیشــی، قادینیــن نیکاحیــن قیدییاتا 
آلینماســی یله باغلی طلبینی یئرینه گتیرمیرســه و  نیکاحی دفترخاندا ثبت 

ائتمیرسه قادین محکمه یه مراجعت ائدیب کیشینی نیکاحی قیده آلماغا مجبور 
ائده بیلر. بو دورومدا کیشی نیکاحی دفترخانادا ثبت ائتمه یه مجبور اولونماقلا 
یاناشی، هم ده بئشــینجی درجه لی نقد جریمه و یا یئددینجی درجه  تعزیری 
حبس جزاســینا محکوم ائدیله جک. )1391-جی ایلده تصویب ائدیلمیش عائله نی قوروما 

قانونو 4۹-جو ماده سی(

کبین )مهریه( ندیر؟

نیکاح سؤزلشمه سی باش وئرن و قادینلا کیشی ائولنن کیمی بو سؤزلشمه نین 
بعضی ســونوجلاری واردیر کی، اونلاردان بیری ده ارین قادینا کبین وئرمه سی 
مســولیتی دیر. نیکاح زامانی کبین تعیین اولونماســا بئله ، بو مســولیت آرادان 
قالخمیر و قادین ایسته دیغی واخت محکمه یه مراجعت ائده رک کبینینی طلب 
ائده بیلر. بو زامان محکمه  کبینین میقداری یله باغلی اوزمان )کارشناس( گؤروشو 
آلدیقدان سونرا بعضی شرطلری، او جمله دن قادینین و عائله سینین نیکاح زامانی 
وضعیتینی نظره آلاراق اولجه کبین مبلغینی بلیرلر، سونرا ایسه کیشینی معین 

اولان کبینی قادینا اؤده مه یه مجبور ائدر. )مدنی قانونون 10۸۷-جی ماده سی( 
دئمه لی، کبین او مالدیر کی، کیشــی نیکاح سؤزلشمه سی نتیجه سینده اونو 
قادینا اؤده مه یی عهده ســینه گؤتورور و نیکاح سؤزلشمه سیندن درحال سونرا 
قادینین حاققی ساییلیر. کبین ائولیلیغین بیر سونوجودور و کیشی اونو قادینا 

اؤده مه یه مجبوردور. 

هر شئیی کبین اولاراق تعیین ائتمک اولار می؟

کبیــن یعنی »مهریــه اولاراق قویولان شــئی« آشــاغیداکی شــرطلره مالیک 
اولمالیدیر:

آ ( مال/متــاع اؤزللیغــی )مالیــت( اولمالی دیــر. یعنــی کــی آلینا، ســاتیلا و 
کؤچوروله بیلر اولمالی دیر.

 ب( الــده ائدیله بیلر و مالیکیت ایلیشکیســی قورولابیلــر اولمالی دیر. بو او 
دئمکدیر کی، اونا صاحب اولماق و الده ائتمک مومکون اولمالی دیر.

ج( بلیرلی )معلوم( اولمالی دیر. ائله کی ار-آرواد اونون ماهیتینی آنلامالی دیر. 
بئله  کی، اگر قادین، مثلًا، »منیم کبینیم اوچ کیلو میلچک قانادی اولســون« 
و یا »منیم کبینیم اَریمین ایکی الی و ایکی گؤزو اولســون« دئســه، بو شــرط 
باطیلدیر و ســانکی کبین معین ائدیلممیشــدیر. چونکو میلچک قانادی، ال، 
گــؤز و عمومیتله بدن عضولرینین مــال دَیَری یوخدور و بونــلار ایله مالیکیت 

ایلیشکیسی قورولابیلمز. 
یاخــود معین ائدیلمیش اولان کبینین مال دَیَری اولا بیلر، آما اونو الده ائتمک 
اولماز. میثال اوچون قادین دئســه کی کبینی شــهر باغ-وحشینده کی بوتون 
قوشلار اولاجاق. دوزدور کی قوشلارین مال دَیَری واردیر آما شهر باغ-وحشینه 

عایید اولدوقلاری اوچون اونلارا صاحب چیخماق اولماز. 
یاخود، مثلًا، قادین شرط قویور کی، کبینی بیر قطعه یئردیر. بئله  اولان دورومدا 
»بیر تورپاق/یئر ساحه سی«نین دیری اولسا دا، آلینا بیلسه ده، قادینین هانسی 
تورپاق ساحه سینی، هانسی مقصدله ایســته دیغی آیدین دئییل. بونا گؤره ده 

کبین بلیرسیز )غیر-معین( اولدوغونا گؤره تعیین ائدیلمه میش ساییلیر. 
دئمه لی، معین ائدیلمیش کبینــده هر اوچ خصوصیت اولمالیدیر: مال دَیَری 
صاحابــی اولماق، مالیک اولابیلمــک و بلیرلی )معلوم( اولمــاق. مثلًا، قادین 
»منیم کبینیم ایسته نیلن رنگده و مدلده اولان مرسدس بنز مارکالی ماشیندیر« 
دئسه، جئهیز معینلشیب؛ چونکو بو ماشین هم مال دَیَریینه مالیکدیر، هم  الده 

ائدیله بیلر و هم ده بلیرلیدیر. )معلوم(

نئچه چئشید کبین واردیر؟

بعضــا دایمی نکاحدا کبیــن ائولیلیک سؤزلشمه ســینده قید ائدیلیــر کی، بو 
»مهرالمســمی« اولاراق آدلانیــر. بعضا نیکاح سؤزلشمه ســینده کبیندن بحث 

ائدیلمیر و اونو نیکاحدان سونرا معین ائتمک اولار کی، بو دا »مهر المثل« آدلانیر. 
لاکین ار-آرواد مناســبتی قورمازدان اول کبینین میقداری معین ائدیلمه ســه و 

کیشی قادینی بوشا ماق ایسته سه، قادینا وئریلن کبین  »مهر المتعه« آدلانیر. 
اودور کــی، کبینین تعییــن اولونما و ار-آرواد مناســبتلرینین قورولماســی و 
بوشانمالارین باش وئرمه واختینا گؤره کبین اوچ آدلا آدلاندیریلیر: مهرالمسمی، 

مهرالمثل و مهرالمتعه. 

مهرالمسمی ندیر و هانسی چئشیدلری واردیر؟

مهر المســمی نیکاح زامانی مشــخص و معیــن ائدیلن کبیندیــر. داها آیدین 
دئسک: ائولیلیک سؤزلشمه سینده معین ائدیلن و یازیلان کبینه مهر المسمی 
دئییلیــر. میثال: یرالما یئتیشــدیر مک اوچون یارارلی اکین یئــری، و یا ۱۵۰۰ 

قراملیق ۲۱ عیار قیزیل پارچاسی کیمی.
مهرالمسمی آشاغیداکی شکیللرده اولا بیلر:

آ ( مهرالمســمی بلیرلی و اؤزگون بیر مال معناســینی وئرن »عین معین« 
شــکلینده اولا بیلر. مثــلًا، »... یئرده واقــع اولان ... پلاک شــوماره لی 

آپارتمانین تام حیصصه سی )شش دانگ( 
ب(مهرالمســمی عمومی، لاکین کونکرئت )مشــخص( شکیلده معین 
ائدیله بیلر. مثــلًا، »... یئرده واقع اولان، ... پلاک شــماره لی آپارتمانــلاردان، ... 
طبقه سینده اولان واحیدلردن بیرینین تام حیصصه سی« و یا مثلًا: ایکی کیلو 1۸ 
عیار قیزیل و یا ۱0۰ دنه بهار-آزادی سیکه سی و یا بیر معین میقداردا رایج اولان پول. 

»رایج پول«دان مقصد آلقی-ساتقی زامانی عمومی اولان و استفاده  اولونان 
پولو کبین کیمی قویماقدیر. بونا گؤره ده، مثلًا، »کبین اوچ میلیون دینار 
و یا آمریکا دلاریدیر« دئمک اولمــاز، چونکو دینار و یا د لار ایراندا عمومی 

)رایج( پول واحدی دئییل و آلقی-ساتقیدا استفاده  اولونمور.

  عمومی پول واحدی  ایله )وجه رایج( معین ائدیلن کبین، قادینین طلب 
ائتدیغــی تقدیــرده و آلیندیغی زامان مرکزی بانکین ایندئکس درجه ســی، یعنی 
»گونده لیک مزننه ســی« ا یله )نرخ روز( حسابلانیب قادینا اؤدنیلمه لیدیر. )مدنی 

قانونون 10۸۲-جی ماده سینه تبصره اولاراق علاوه ائدیلن ماده (

ایندی اگر کیشــی اؤلســه، لاکین اؤلوموندن اؤنجه آروادینین کبینینی 
اؤدمه ییبسه، بو دورومدا قادین، کیشینین میراثی )کیشیدن میراث اولاراق 
قالان مال( بؤلونمــزدن اؤنجه کبینینی طلب ائده بیلر. بو دورومدا کبین 
کیشــینین اؤلوم گونو مزننه سینه اویغون حســابلانیر و قادینا اؤده نیلیر. 
مثــلًا، ۱۳۵۳-جو ایلده ائولنــن قادینین کبینی ۵۰۰.۰۰۰ تومن اولارســا 
و قادین 1398-جی ایلده بونو طلب ائدرســه، او زامان کبین 1398-جی 
ایلیــن مزننه ســی یله مرکزی بانکین گؤستریجیســینه اویغــون اولاراق و 
رســمی محکمه اوزمانی )کارشناس( طرفیندن حســابلاناجاق و قادینا 

اؤده نیله جکدیر. 
مثــلًا، بو قادینیــن اری 1384-جو ایلده وفات ائتمیــش اولا بیلر و آرواد و 
اوشــاقلاری بیر نئچه ایل میراثین بؤلونمسینه قرار وئرمه میش اولابیلرلر. 
آنجاق 1398-جی ایلده میراثی اؤز آرالاریندا بؤلوشدورولمه یه قرار وئریرلر. 
قادیــن یئنه ده میراثی بؤلوشــدورمزدن اول اؤز کبینینی طلب ائده بیلر. 
آما بو دورومــدا قادینین کبینی 1398-جی ایلین مزننه ســی یله دئییل، 

کیشینین اؤلدویو ایلین مزننه سی یله حسابلانیب قادینا اؤده نیلیر.
ج( مهرالمســمی بیر منفعت اولابیلر. مثلًا»... پلاک شوماره لی ... یئرده 
اولان باغچانین بوتون میوه لری« قادینا کبین کیمی وئریله بیلر و یا »... پلاک 

شوماره لی، ... یئرده اولان آپارتمانین گلیرلری« قادینا کبین اولاراق وئریله بیلر.

د( مهرالمســمی بیر ایش و یا خیدمتی یئرینه گتیرمــک اولا بیلر. مثلًا، 
»حجه گئتمک« یعنی قادینا حج سفرینین پولونو اؤده مک دئمکدیر. 

دئمه لی، مهرالمسمی نیکاح و یا ائولنمه سؤزلشمه سینده قید اولونان کبیندیر. 

مهرالمثل ندیر و هانسی چئشیدلری واردیر؟

داها اؤنجــه ده دئدیغیمیز کیمــی، اگر نیکاح سؤزلشمه ســینده کبین معین 
ائدیلیب و گؤستریلیبســه، اونا مهرالمســمی دئییلیر. آما بعضا ائله اولور کی، 
قالیجی نیکاحدا کبین گؤســتریلمیر و ائولیلیک سؤزلشمه ســینده کبین ایله 
علاقه لی بیر شئی گؤستریلمیر. بو دورومدا ار-آرواد، ائولیلیک سؤزلشمه سیندن 
سونرا و جینســی ایلیشــکیدن اؤنجه کبینین مقداری حاققیندا اؤز آرالاریندا 
راضیلاشیب قادین اوچون کبین تعیین ائده بیلرلر. بو دورومدا گؤستریلن کبین 

ده یئنه مهرالمسمی اولاراق آدلانیر.
لاکین اگر:

آ  ( کبین تعیین اولونمازدان اول ار-آرواد آراســیندا جینســی ایلیشــکی 
قورولموش اولسا بو دورومدا قادینا وئریلن کبینه »مهرالمثل« دئییلیر. 

مهرالمثل او کبیندیــر کی اونون میقداری قادینین دورومو ایله متناســب 
اولمالیدیر. بئله  کی، اونون میقداری قادینین مقامی و دورومو نظره آلینماقلا 
و دیگر قادینلارلا )مثلًا، عائله سینین قادین و قیزلاری و یاخین قوهوملاری( 

مقایسه  ائدیلرک، قادینین عائله  وضعیتی و شانینا گؤره معین ائدیلیر.
اگــر ار-آرواد آراســیندا کبین تعییــن ائدیلرکن اختلاف اولارســا، قادین 
محکمه یــه مراجعــت ائــدرک »مهرالمثل تعییــن ائتمه«یی طلــب ائده 
بیلــر. بو دورومدا محکمه  بو ســاحه ده تجربه ســی اولان رســمی محکمه  
اوزمانلاریندان، قادینین وضعیتینه و اونون کیمی قادینلارین عائله سینده، 
یاخین قوهوملاریندا و دوستلاری آراسیندا اولان کبینین میقدارینا باخاراق 

قادینین کبینینین میقدارینی معین ائتمه سینی ایسته یه جکدیر. 
لاکین ائولیلیک سؤزلشمه سینده قید اولونا بیلر کی، نیکاحدان سونرا کبینی 
اَر و یا اوچونجو طرف )مثلًا، قایین آتا و یا اونلارین دوستو اولان بیر شخص( 
تعیین ائدجک. یاخود بئله یازیلابیلر کی کبین نیکاح سؤزلشمه ســیندن 

سونرا آرواد طرفیندن معین ائدیلیر. بو دورومدا اوچ وضعیت یارانیر:
1. اگر اَره ائولیلیک سؤزلشمه سینده کبین تعیین ائتمک صلاحیتی 
وئریلسه، اَر کبینین میقدارینی ایسته دیغی قدر -حتی مهرالمثل دن 

آز و یا چوخ اولاراق- تعیین ائده بیلر.
2. اگر ائولیلیک سؤزلشمه ســینده کبینی تعیین ائتمک صلاحیتی 
اوچونجو بیر شخصه وئریلمیشدیرسه، بو دورومدا یئنه کبینی تعیین 
ائتمک صلاحیتینه مالیک اولان اوچونجو شخص مهرالمثل دن آز و یا 

چوخ اولان مبلغی معین ائده بیلر.
3. اگر ائولیلیک سؤزلشمه سینده نیکاحدان سونرا آروادین )قادینین( 
کبینینی تعیین ائتمک حقوقو اولدوغو قید ائدیلسه، بو دورومدا قادین 

مهرالمثل دن آرتیق کبین میقداری تعیین ائده بیلمز! 
بو آچیق آیری-ســئچکیلیغی قانون وئریجیلیکده  گــؤر وروک. و گؤزه 
دَیَن ایلک سوال بودور کی نییه کبینین تعیین ائدیلمه سی صلاحیتی 
ار و حتی اوچونجو شــخص ده اولدوغو زامان کبین میقدارینی معین 
ائتمکده سربســتدیر و ایسته دیغی قدر، حتی مهرالمثل دن آزا یاخود 
چــوخ اولاراق تعیین ائتمه حاققینا مالیکدیــر آنجاق کبینین تعیین 
ائدیلمه سی قادینا وئریلدیغی زامان قادین کبینینی ایسته دیغی کیمی 

تعیین ائده بیلمیر و مهرالمثل میقداری ایله محدودلاشیر!؟
بو عدالتسیز آیری-سئچکیلیغین، بو مقاله ده آچیق شکیلده گؤرونن 
قادینلارا قارشــی دیگر عمومی آیری-سئچکیلیکلر کیمی، هئچ بیر 

راسیونال و حقوقی دایاناغی یوخدور.
ب( بعضا ائولیلیک سؤزلشمه ســینده کبین مهرالمسمی شکلینده قید 
اولونور، لاکین اولا بیلر کی، گؤســتریلن کبیننین هئچ بیر دیری یوخدور 
و یا بلیرســیز اولسون. بو دورومدا دا کبین معین ائدیلمه میش ساییلیر. و 
اگر جینسی ایلیشکی یارانیبسا، مهرالمثل تعیین اولوناجاق. )مدنی قانونون 

1100-جو ماده سی(

ج( اگر کیشــی قیزین قیزلیق پرده ســینی قارشــی طرفیــن راضیلیغی 
اولمادان، یاخینلیق و یا هر هانسی بیر یو ل ایله محو ائتسه، قیزا مهرالمثل 

وئرمک مجبوریتینده دیر. )اسلام جزا قانونو ۶۵۸-جی ماده سی( 
بو ماده یه اساســاً قیزین قیزلیق پرده سی اونون راضیلیغی یله و جینسی 
یاخینلیق و یا باشــقا بیر یول ایله گؤتورولرسه، کیشی مهرالمثل وئرمه یه 
مجبور اولماز. اصلینده بو قونودا قانون وئریجی قیزین راضیلیغینی اونون 

مهرالمثل حاققینا مانع اولاراق گورموشدور. 
د(اگر بیر کیمســه قادینین باشــینین توکونو تکرار گؤیرجک شــکیلده 
کَسَرسه او شخص جزا اولاراق قادینا مهرالمثل وئرمه لیدیر. )اسلام جزا قانونو 

۵۷۷-جی ماده سی(

ھ( اگر کیشی یئتکینلیک یاشینا چاتمایان بیر قیزا جینسی اذیت ائدیب، 
یاخینلیق ائتمدن اونون باکیره لیغینین پوزولماسینا سبب اولارسا، گرک 
اونا مهرالمثل وئرسین و بو عمل »افضاء« یعنی اونون سیدیک کیسه سی 
)مثانه( و اوشاقلیق مخرجینین )رحم( بیرلشمه سینه سبب اولارسا قادینا 
تام دیه اؤده مه یه محکوم اولار. آیریجا، اگر بو عمل جینسی یاخینلاشماق 
ایلــه اولارســا، قادینیا تام دیه ســی و مهرالمثل وئرمکدن عــلاوه ، »ارش 

البکاره«  ده وئرمه لیدیر.)اسلام جزا قانونو ۶۶1-جی ماده سی(
»ارش البکاره« اوزمانلارین گؤروشــونه دایاناراق خســارت اولاراق وئریلیر و 

انون میقداری دیه دن آزدیر. 
البتــه کــی قادینیــن کســیلمیش اولان توکلرینیــن تکــرار گؤیریــب 
گؤیرمیه جه غینی تعیین ائتمک محکمه نین رســمی اوزمانلاری و قانونی 
طب اورقانی )پزشکی قانونی( واسیطه سی ایله بلیرله نیر. دئییلمه لیدیر کی 
تأسف ایله اســلام جزا قانونو ۵۷۷-جی ماده سینده کی تبصره ده دئییلیر 
کی، اگر مهرالمثل ین میقداری تام دیه دن آرتیق تعیین ائدیلمیش ایسه، 

قادینا یالنیز تام دیه قدر اؤده نیر، داها چوخ دئییل.
و( بعضا اولا بیلر کی، باش وئرمیش ائولیلیک کئچرسیز و باطیل اولسون و 

قادین او کیشی یله ائولنه بیلمیه جه غینی بیلمه سین. بیربیرینین ائولیلیغیندن 
خبرسیز ایکی باجینین عینی کیشی یله ائولنمه سی کیمی. بو دورومدا دا 

ایکینجی آروادا مهرالمثل وئریلیر. )مدنی قانونون 10۹۹-جو ماده سی( 
بئله لیکله مهرالمثل، نیکاح سؤزلشمه سی باغلانارکن معین ائدیلمه میش 
و اَر-آرواد آراســیندا جینسی یاخینلاشــما باش وئردیکدن سونرا یارانان 
کبیندیــر. آیریجا جزا کیمــی معین ائدیلن کبینلــر ده مهرالمثل کیمی 

آدلانیر و سوچ ایشله ین اوچون جزا اولاراق تعیین ائدیلیر و اؤدمه لیدیر.

مهرالمتعه ندیر و هانسی چئشیدلری واردیر؟

کبیــن اوچون وئریلــن اوچونجــو آد ایســه مهرالمتعه دیر.  بو چئشــید کبین 
آشاغیداکی دوروم لاردا قادینا وئریلیر:

آ ( دایمی نیکاح سؤزلشمه سی زامانیندا کبین مبلغی معین ائدیلمه ییب و 
سؤزلشمه ده ده گؤستریلمه میشدیر. 

ب(مهرالمثــل تعییــن اولونانــا قــدر جینســی یاخینلیــق علاقه ســی 
قورولمامیشدیر.

ج( یاخینلاشــیب کبین تعیین ائتمزدن اول آرواد بوشــانمیش اولسا. بو 
دورومدا کیشی کبینین میقدارینی معین ائدیب قادینا وئرمه لیدیر. )مدنی 

قانونون 10۹3-جو ماده سی(

میقــداری قادینیــن دورومونا گؤره معیــن ائدیلن مهرالمثــل دن فرقلی 
اولاراق، مهرالمتعــه ده اونون میقداری کیشــینین مادی وضعیتینه گؤره 

معین ائدیلیر. )مدنی قانونون 10۹4-جو ماده سی( 
مهرالمثل و مهرالمتعه ایله باغلی بوتون قونولاردا نیکاح سؤزلشمه سینین 
قالیجی )دایمی( اولماســینین وورغولانماســینین سببی، کبین تعیین 
اولونمــادان موقتی نیکاحین باطیل اولماســیدیر. بئله جه یالنیز دایمی 

نیکاحدا کبین تعیین اولونمایابیلر.

بعضــا اؤزگه ســینه عاید اولان بیر شــئی یاخود بیــر مال کبیــن اولاراق تعیین 
ائدیلمیش اولابیلر و بو دورومــدا اَر اونو اؤز آروادینا وئره بیلمز. بو دورومدا اونون 
بنــزری و یا همان مالیــن قیمتی قادینا کبیــن کیمی وئریلیر. مثلًا، کیشــی 
دئمیش ایســه کی فلان ماشین آروادیمین کبینی اولســون آما همان ماشین 
باشقاسینا )مثلا باباسینا( عایددیرسه بو دورومدا آشاغیداکی ایکی دوروم ایله 

اوزلشه جکدیر: 
آ  ( سؤز وئردیغی ماشینین عینی سینی تاپیب قادینا وئرمه لیدیر. 

ب( اگــر او اؤزللیکلره مالیک اولان ماشــین تاپابیلمه ســه یا دا ســؤزونو 
وئردیغی ماشین تک اولسل و بنزری اولماسا بو دورومدا کیشی او ماشینا 

قیمت قویمالی و اونون قیمتینی قادینا وئرمه لیدیر. 

مــی  وئریلمه لــی  زامــان  ایســته نیلدیغی  کبیــن 
)عندالمطالبه( یوخسا قسط ایله و اوزون موددتلی 

ده اولابیلر می؟

جئهیز بیر نئچه یو ل ایله اؤده نیلیر:
1. ایسته نیلدیغی زامان )عندالمطالبه( 

کبین ایســته نیلدیغی زامان اؤدنه جک شــکیلده )عندامطالبه/حال( تعیین 
ائدیلمیش اولابیلر. بو دورومدا قادین اَریندن ایستدیغی واخت کبینینی طلب 
ائده بیلر. آیریجا، قادین بوتون کبینی اونا اؤده نیلنه قدر اَرینه تمکین ائتمکدن و 
اونونلا یاخینلاشماقدان ایمتیناع ائده بیلر. طبیعی کی، داها اؤنجه ده تمکین 
ائتمه میش و ایکیسی آراسیندا هئچ بیر یاخینلاشما اولمامیشسا. )مدنی قانونون 

10۸۵-جی ماده سی(

2. موددتلی کبین
بعضا کبین اوزون موددتلی اولا بیلر. کیشینین ائولندیکدن ۱۰ ایل سونرا قادینا 
جئهیز وئرمه یی عهده ســینه گؤتورمه ســی کیمی. بو دورومــدا قادین ۱۰ ایل 

کئچمه یینجه کیشیدن کبین طلب ائده بیلمز.

3. باجاردیغی زامان و امکانی چاتاندا وئریلن کبین )عندالاستطاعه(
یعنی، کیشــینین کبینی اؤده مه یه مــادی امکانی اولانــدا قادینین کبینینی 
اؤده ییــر. بو دورومدا قادین آنجاق کیشــینین کبینی اؤده مک گوجونه و مادی 

امکانینا مالیک اولدوغو دورومدا اوندان کبینی طلب ائده بیلر. 
ایندی اگر قادین کیشــینین کبینی اؤده مه یه مادی امکانی اولدوغونو ایددعا 
ائدیرســه، لاکین کیشــی کبینی اؤده مه یه مادی امکانینین اولدوغونو اینکار 
ائدیرسه، یعنی کیشی قادینین پولونو اؤده مه یه مادی امکانینین اولمادیغینی 
دئییرســه بئله  اولان دورومدا بونو محکمه ده ثبوت ائتمک کیشیدن آسیلیدیر. 
یعنــی، مادی یئتکینلیغینی اینکار ائدن شــخص، حقیقتا ده، کبین اؤده مک 
اوچــون مادی امکانینیــن اولمادیغینــی محکمه ده ثبــوت ائتملیدیر. عکس 

دورومدا محکمه  قراری یله قادینین کبینینی اؤده مه سی طلب اولوناجاق.

کیشی قادینین کبینینی وئرمه دن اؤلسه قادینین 
کبین حاققی آرادان قالخار می؟

یوخ! کبین اؤلن کیشینین دیگر بورجلاری کیمی دیر. حتی هم ده اؤنجه لیکلی 
بورجلاردان ساییلیر. یعنی واریثلر ایلکین اولاراق قادینین کبینینی حسابلاییب 
اونا اؤده مه لی، ســونرا اؤلن کیشــینین دیگر بورجلارینــی اؤده مه لیدیرلر. اگر 
واریثلر کبینی اؤده مکدن ایمتیناع ائدرلرسه، قادین محکمه یه عریضه وئرمک 

ایله اونو واریثلردن طلب ائده بیلر.

قادیــن کبینینی آلمادان اؤلســه اونــون واریثلری 
کبینینی آلابیلیرلر می؟

بلی. البته بو دورومدا کیشینین سهم الارثی قدر کبین میقداریندان چیخیلاراق 
کیشییه وئریلیر گئری قالان میقدار ایسه واریثلره وئریلیر. یعنی، کبین قادینین 
اوندان قالان مال وارلیغی اولاراق ساییلیر و واریثلرین هر بیری اؤز پایینا اویغون 

اولاراق اوندان میراث اولاراق آلیر.

بیــر قادین کبینینی اورنک اولاراق اوتوز بئش ایل 
ائولنمکدن ســونرا ایستر ایســه کبین کسیلدیغی 
زامــان تعیین اولدوغو قدر آلاجاق یوخســا فرقلی 

می اولاجاق؟

۱۳۷۷-جــی ایلده تصویــب اولان بیر قانونا گــؤره: قادینلاریــن کبینی طلب 
اولوندوغــو آندا مرکزی بانکین ایندئکســینه گؤره، یعنــی گونده لیک مزننه یله 
اؤدنیلمسی قرارلاشدیریلدی. یعنی کیشی اؤلرسه و قادین طلب ائدرسه، اونون 
کبینــی گونده لیک مزننه ایله حســابلاناراق اؤدنمه لیدیر. یعنــی واریثلر اؤنجه 
قادینین کبینینی اؤلن کیشینین دیگر بورجلاری کیمی اؤده مه لیدیرلر، سونرا 
ایسه مرحومون مالیندان قالیقلاری اؤز آرالاریندا بؤلوشدوره بیلرلر. آما اگر کبین 
عینا موجود اولان بیر شئی )عین معین( اولاراق تعیین ائدیلمیش ایسه )یعنی 

معین بیر مولک، مثلًا، معین بیر آپارتمان(، عینی مال قادینا اؤده نیله جکدیر.

اولاراق  اورنــک  حاققینــدا  کبینلــر  اولان  موددتلــی 
ائولیلیکدن اون ایل سونراسی اوچون تعیین ائدیلمیش 
ایســه یا دا گوجــو چاتدیغی زامــان )عندالقــدرت( یا دا 
وارلیغــی یئترلــی اولدوغــو زامــان )عندالاســتطاعه( 
شــکلینده تعیین اولونموش ایســه کبیــن گونده لیک 

مزننه )گونون دَیَری( اساسیندا می حسابلاناجاق؟

یوخ! اگر ۱۰ ایل کئچدیکدن سونرا کبین طلب اولونارسا، ۱۰ ایل کئچیب جاری 
دینه )بورج( چئوریلدیغی آندان اعتباراً گونده لیک مزننه یله تعیین اولوناجاق؛ 
ائولیلیکدن سؤزلشمه سیندن باشلایاراق یوخ. عندالاستطاعه شکلینده تعیین 
ائدیلمیش اولان کبینلر ایســه کیشینین گوجو و یئتکینلیغی ثبوت اولوندوغو 
زامــان، ایلک باشــدا تعییــن ائدیلدیغی قــدر اؤده نیر. آما کیشــینین گوجو و 

یئتکینلیغی اوستوندن چوخ زامان کئچمیش ایسه دوروم فرقلی دیر. 

ــی  ایک هــر  ائولیلیغیــن  گئچیجــی  و  قالیجــی 
ی؟ ی م ی نفقه وئرمه ل چئشیدینده ده کیش

یوخ! کیشــی و یا ار یالنیز دایمی نیکاح معاهیده ســی یله آروادینا نفقه وئرمه یه 
مجبوردور. آ ما موقتی نیکاحدا و یا صیغه لرده کیشــینین بو مسولیتی یوخدور. 
آما اگر گئچیجی ائولیلیک سؤزلشمه سی باغلانیرکن آروادا نفقه اؤده نیله جه یی 
ســؤوز وئریلیبسه و موقتی ائولیلیک بونا اساسلانیرســا او زامان قادینا یئنه نفقه 

اؤدنمه لیدیر.

قادین کبینینی کیشــییه باغیشلاسا و کبینیندن 
کئچســه یئنه ده باغیشلاماقدان کئچیب کبینینی 

ایسته یه بیلر می؟

بو سوالین جاوابی ایکی بؤلمه دن عیبارتدیر:

1. اگر قادین، مثلًا، بوشانما حاققینین اولماسی موقابیلینده کیشییه کبینینی 
باغیشلارسا و بوشــانما بونا اساسلانســا، بو دورومدا عده موددتی بیتمدیکجه، 
قادیــن بو موددت عرضینده کبینینی باغیشــلاماقدان دؤنــه بیلر. دئمک کی، 
قادین کبینینی باغیشلاسا دا، گئری قاییدیب کیشیدن اونو طلب ائده بیلر. آما 
عده موددتی بیتدیکدن سونرا قادینین کبینینه مراجعت ائدیب باغیشلانماسینی 

گئری گؤتورمیه حاققی یوخدور. 
قانونــون »عــده« دؤنمینده قادینــا باغیشــلادیغی کبینینه دؤنمــک حاققی 
وئریلمه سینین سببی بودور کی، قادین کبینینه مراجعت ائدن کیمی کیشینین ده 

قادینا مراجعت ائتمک و ائولیلیغه و اورتاق یاشاماغا داوام ائتمک حاققی واردیر.
2. اگر قادین، کبینین بوشانماق قارشیلیغیندا کیشییه باغیشلامیرسا، و اورتاق 
یاشاملارینی و بیرلیکده حیاتلارینی داوام ائتدیردیکلری موددتده و بوشانماق 
ایستمه دن کبینینی کیشییه باغیشلارسا )کیشینین یاخاسینی بوراخسا( یعنی 
دئسه کی »سن منه کبین اوچون هئچ بیر بورجون یوخدور« بو دورومدا قادینین 

کبینه  مراجعت ائتمه حاققی یوخدور. 

ائولنمیــش اولان قادیــن و کیشــی ائولندیکلــری 
زامان کبین تعیین ائتمیشلر ایسه و کیشی جینسی 
یاخینلاشــما اولمادان قادینی بوشاماق ایسترسه 

قادین کبینینی آلابیلر می؟

جاواب اولاراق قید ائتمک لازیمدیر کی، نیکاح سؤزلشمه ســی باغلانان کیمی 
و عینی زاماندا قادین اوچون عندالمطالبه کبین تعیین اولونان کیمی، قادین 

کبینین مالیکی ساییلیر و طلب ائتدیغی زامان کیشی کبینی اؤده مه لیدیر. 
ایندی اگر کیشــی نیکاح سؤزلشمه ســیندن و کبین تعیین اولدوقدان سونرا و 
یاخینلاشما مناســبتی قورمازدان اول قادینی بوشارســا، قادینین کبینینین 

یاریسینی وئرمه لیدیر. )مدنی قانونون 10۹۲-جی ماده سی( 
اگر کیشــی نیــکاح زامانی و یا اوندان ســونرا بوتــون کبینی قادینا وئررســه، 
بو دورومدا )یعنی یاخینلاشــمادان اؤنجه بوشــانما( قادیــن آلدیغی کبینین 

یاریسینی کیشییه قایتارمالیدیر.

قادین هانسی یوللاردان کبینینی آلابیلر؟

قادین هر هانســی قانونی تدبیر گؤرمزدن اول ایلک اؤنجه کیشــیدن کبینین 
اؤده نیلمه سینی طلب ائده بیلر و بو طلبینی رسمیلشدیر مک اوچون نیکاحین 
قیده آلیندیغی دفترخانایا گئدیب کیشییه کبینین وئریلمه سی اوچون رسمی 
ایخطار گؤندریلمه ســینی طلب ائده بیلر. بو اخطار کیشــییه چاتدیغی زامان 
کیشــی کبینی وئرمه یی قبول ائدرسه و کبینی اؤده ر ایسه باشقا هئچ بیر ایش 

گؤزمه یه گرک یوخدور و ایش بیتمیش ساییلیر. 
آما اگر کیشــی دفترخانادان گلن بیلدیریشــی )ایخطــار( آلدیقدان 
ســونرا قادینا کبیــن وئرمکدن ایمتیناع ائدرســه، قادین داها ایکی 

قانونی یو لله کبینینی آلا بیلر:



43

1.  ثبت ایداره سینه مراجعت ائتمک
دفترخانا ایخطاریندان سونرا کیشی کبینی وئرمیرسه قادین ثبت ایداره سینه 
گئدرک کبینینی آلماق اوچون ایجرا حوکمو چیخاردیلماسینی طلب ائده بیلر. 
ایجرا امری چیخدیقدان سونرا ثبت ایداره سی اونو کیشینین آدرسینه گؤندریر و 

کیشییه قادینین کبینینی وئرمه سی اوچون مثلا اون گون واخت وئریر.  
بئله جه ایکی وضعیت یارانیر:

آ  ( ثبــت ایداره ســیندن بیلدیریــش آلدیقــدان ســونرا کیشــی کبینی معین 
ائدیلمیش موددتده اؤده ییر.

ب ( کیشــی قادینین کبینینی معین اولونموش موددتــده وئرمز. بو دورومدا 
قادین ثبت ایداره سینه تکرار قاییدیب کیشینین مال وارلیغینی بیلدیره رک 
)اگر کیشــینین مالی وارسا( کبینین میقداری قدر اونون مال وارلیغینین 

ساخلانیلماسینی )توقیف( طلب ائده بیلر. 
اگر کیشینین مالی یوخدورسا، لاکین آیلیق )حقوق( آلیرسا، بو دورومدا ثبت 
ایداره سی اونون ایش یئرینه بیر یازی گؤندریر و ارین آیلیغینین اوچده بیری 

یا دا دؤرتده بیرینین کسیلمه سینی و قادینا اؤدنمه سینی امر ائده بیلر. 
کیشــینین آیلیغینین اوچده بیری و یا دؤرتده بیــری اونا گوره دیر کی اگر 
کیشینین قادین خاریجینده حمایه سینده اولان باشقا بیر شخص یوخسا 
بو دورومــدا آیلیغیندان اوچده بیر کســیلیر آنجاق حمایه ســینده قادین 
خاریجینده باشقا بیری وارسا بو دورومدا دؤرتده بیر کسیلیر و کبین اولاراق 
قادینا وئریلیر. بو دوروم بوتون آلاجاقلیلار و وئره جکلیلر اوچون کئچرلیدیر 

و یالنیز قادینین کبینینی طلب ائتمه سینه باغلی دئییل. 
آیریجا قادین )آرواد( ارینین اؤلکه دن قاچماسینین قارشیسینی آل ماق 
اوچون کیشــینین اؤلکه دن چیخیشــینا قاداغا قویولماســینی دا طلب 

ائده بیلر.

ثبت ایداره سینه گئدیب اجرا قراری چیخارداراق و 
کیشــینین مــال وارلیغینی ســاخلاداراق کبینین 

هامیسینی آلماق اولار می؟

کبین میقداری ۱۱۰بهار-آزادی سیککه ســیندن و یا اونون موعادیلیندن چوخ 
اولارسا، ثبت ایداره سیندن ایجرا حوکمو چیخارداراق یالنیز ۱۱۰-آ قدر و یا اونون 

موعادیلینی طلب ائتمک مومکوندور. 
۱۱۰-دان داها چوخ ساییدا  تعیین ائدیلمیش اولان سیککه و یا اونون موعادیلی 
اوچون کیشــینین یئتکینلیغی )ملائت( لازیمدیر. یعنی ۱۱۰سیککه یه قدر و یا 
اونون موعادیلی قدر اولان کبیــن عندالمطالبه دیر و اونو هم محکمه  یولو ایله، 
هم ده ثبت ایداره ســیندن بیجــرا حوکمو چیخاردماق یولــو ا یله طلب ائتمک 
اولابیلر. آنججاق ۱۱۰-دان چوخ ســیککه  و یا اونون موعادیلی عندالاســتطاعه 

کبین حساب اولونور. 
آدیندان دا گؤروندویو کیمی، کیشــینین امکانی چاتاندا بو چئشید کبین 
وئریلــه بیلر. یعنی کیشــینین مالینین دَیَــری ۱۱۰ســیککه دن ویا اونون 
موعادیلیندن آرتیق اولارســا ۱۱۰ســیککه دن داهــا چوخونو طلب ائتمک 
اولابیلر و ثبت ایداره سیندن کیشــینین مال وارلیغینین ساخبلنماسینی 

ایستمک مومکوندور. 
)1391-جی ایلده تصویب ائدیلمیش عائله نی قوروما قانونو ۲۲-جی ماده سی( 

کیشــی ۱۱۰-دان چوخ ســیککه  و یا اونون موعادیلینــی وئرمه یه یئتکین 
اولمادیغینــی دئییرســه قادین محکمه یــه مراجعت ائدیب و کیشــینین 
بعضی مال وارلیغینی بیلدیره  رک کبیننین گئری قالانینی طلب ائده بیلر. 
لاکیــن اگر کیشــی محکمه ده »عســر و حــرج« دورومو ایددعا ائدرســه 
)زورلــوق و چتینلیک( و محکمه بو یؤنده قرار قبول ائدرســه کیشــی مال 
الده ائتمدیکجه و کبینی اؤدمیه قادیر اولمادیغی موددتجه قادینا کیسن 

وئر مک مجبورییتینده دئییل.

2. محکمه یه مراجعت ائتمک
آروادین و یا قادینین کبینینی آلماسینین باشقا بیر یولو »عائله  محکمه سی«نه 
گئتمکدیر. ائله کی، آرواد کبین طلبی یله عریضه  حاضرلاییب عائله  محکمه سینه 
تقدیم ائدیر. محکمه  واختی تعیین ائتدیکدن سونرا کیشینی و قادینی محکمه یه 
دعــوت ائدیر و قادینین کبینینین عندالمطالبه اولدوغــو و اونا اؤده نیلمدیغی 
محکمه یه ثبوت اولونارسا، کیشینی اونو اؤده مه یه محکوم ائدن حکم چیخاریر. 
محکمه  حکمو چیخاریلدیقدان و ار بونا اعتراض ائتمدیکدن ســونرا و یا اونون 
اعتراضیندان سونرا حکم تصدیقله نمیش ایسه و قطعی اولورسا آرواد ارین مال 
وارلیغینــی مجمکه یه بیلدیریر و حوکمون ایجرا ائدیلمه ســینی اوچون طلبده 
بولونار. بو شکیلده ایجرا امری وئریلیر و کیشییه چاتدیریلیر. داها سونرا ایجرا یله 

باغلی یوخاریدا قید اولونان آددیملار حیاتا کئچیریلجک.

کبینی وئرمه مک کیشی اوچون زندان جزاسی ایله 
سونوجلانابیلر می؟

کبین وئریلمه مه سینه گؤره حبس جزاسی آشاغیداکی دؤرد شرطه باغلیدیر:
1. کبین عندالمطالبه اولسا

2. اگــر کبیــن ســیککه  اولاراق قویولارســا، کیشــی یالنیز 110ســیککه یه قدر 
حبس جزاســینا محکــوم ائدیلیــر. اگر کبین ســیککه دن باشقادیرســا، یالنیز 

110سیککه نین موعادیلی قدر حبس جزاسینا محکوم ائدیله بیلر. 
3. کیشینین کبینی اؤده مک اوچون کیفایت قدر مادی امکانی اولسا

4. کیشی محکمه یه »اعسار« حوکمو وئرمزسه
بو شرطلرین هامیسی نین یئرینه یئتیریلمه سی دوروموندا قادین محکمه یه گئدیب 

کیشینین ساخلانماسی/یاخالانماسی )جلب( اوچون محکمه  قراری آلا بیلر.
او دا اولا بیلر کی، کبینین قســط شکلینده اؤده نیلمه سی قرارلاشدیریلسین، 
بــو دورومدا کیشــی کبیــن اؤدمکــدن ایمتیناع ائدرســه، قادین یئنــه اونون 

ساخلانماسی/یاخالانماسی اوچون محکمه  قراری آلا بیلر. 

دئییلدیغــی کیمی، ۱۱۰ســیککه نین آرتیغــی و یا ۱۱۰ســیککه  موعادیلینین 
آرتیقلاماسی عندالاستطاعه کبین ســاییلیر و حبس حقوقونا باغلی دئییل و 

اعسار حوکمونده دئییل. 

قادین ائولندیکدن سونرا تمکین ائتمه ییب کیشی 
ایله جینسی یاخینلاشماقدان چکینه بیلر می؟

قادین و یا آرواد کبینینی آلانا قدر جینسی یاخینلاشماقدان ایمتیناع ائده بیلر، 
کیشی و یا ار ایسه اونو مجبور ائده بیلمزلر. )مدنی قانونون 10۸۵-جی ماده سی(

ایــداره   یاشــامین  اورتــاق  ســونرا  ائولندیکــدن 
ــی و قادینیــن بیرگــه اولاراق  ــی کیش ائدیلمه س

ی؟ بوینوندا م

یــوخ! مدنی قانونون عائله  قورومونا باخیشــی گؤز اؤنونه قویولورســا عائله بیر 
ایداره )ایش یئری( اولاراق نظره آلینیر و عائله  باشــچیی لیغی کیشــییه حواله  
اولونور. بئله لیکله، ایکی ایراده  )کیشی و قادین( طرفیندن یارادیلمیش مشترک 
حیات ایشلرینی ایداره  ائتمک یالنیز بیر ایراده یه )یعنی کیشینین ایراده سینه( 
تاپشــیریلیر. مدنــی قانونــدا قادینیــن اورتــاق ائولیللیک ایشــلرینین ایداره  
ائدیلمســینده هئچ بیر رولو نظرده توتولمور و عائله نین، یعنی کیشی و قادین 
اولاراق ایکی نفرین ایراده سی یله فورمالاشان قورومون باشچیلیغی کیشینین 

عهده سینه بوراخیلیر. )مدنی قانونون 110۵-جی ماده سی( 

حبــس )جینســی یاخینلاشــماقدان چکینمــک( 
حاققی نه دئمکدیر؟

»حبس حقوقو« قادینــا خاص اولان حقوقدور کــی، قادین کبینینی آلمادان 
اؤنجه اری  ایله یاخینلاشماقدان ایمتیناع ائتمک حقوقونا مالیکدیر. بیر شرطله 

کی، ایکیسی آراسیندا داها اؤنجه بو مناسبت قورولمامیش اولسون. 

کبینینی آلمادان اونجه تمکین ائتمه ییب کیشــی 
ایله جینســی ایلیشکیدن چکینمک حاققی یالنیز 
باکیره قیز اوچون مو کئچرلیدیر یوخسا هر قادین 

بو حاققا مالیک می؟

کیشی یله نیکاح معاهیده سی باغلایان هر بیر قادین کبینینی آلانا قدر اورتاق 
ائوه )کیشــی ائوینه( گئتمکدن و بیرگه حیاتا باشــلاماقدان چکینمک، ارینه 
تابع اولماق و اونونلا یاخینلاشــماقدان  ایمتیناع ائتمک حقوقونا مالیکدیر.  بو 
حقــوق یالنیز باکیره  قیزلارا عایید دئییل و باکیره  اولمایان قادینلار دا بو حاققا 
مالیکدیر. بو حقوقدان اســتفاده  ائتمک تمکیــن ائتمه مک دئمک دئییل و بو 

سببدن قادینین نفقه حقوقونون ایتیریلمسینه سبب اولمور. 
طبیعــی کی، قادین بیــر دفعه  ده اولســا تمکین ائدیب اری یله یاخینلاشــما 
علاقه ســی قورموشسا، بو حقوقوندان استفاده  ائده بیلمز. باشقا دئییش ایله: 
بو حقوق آنجاق نیکاحدان سؤزلشمه سیندن سونرا اری یله هئچ بیر یاخینلاشما 

علاقه سی قورمایان قادینا عاییددیر. )مدنی قانونون 10۸۵-جی ماده سی(

ن اوزاق 
َ
شهرین یا دا اولکه نین ان اوجقار یئرینده )ا

بولمه سینده( ده اولســا، قادین، کیشینین تامین 
ائتدیغی ائوده یاشامالی می؟

ائــو قورمــاق و بیرلیکــده یاشــا ماق اوچــون یئر تامیــن ائتمــک نفقه نین بیر 
پارچاســی دیر. دیگر طرفدن ایسه ار نفقه نی تامین ائتمیه و اؤدمیه مجبوردور. 
بونــا گؤره  ده منزلــی تامین ائتمک کیشــینین وظیفه لریندندیــر و قادینین، 
کیشینین تامین ائتدیغی ائوده یاشاماسی کیشییه تمکین ائتمه  دوروم لاریندان 
ســاییلیر. اونا گؤره ده قادین گرک ارینین تامین ائتدیغی ائوده یاشاسین کی، 

»ناشزه قادین« حکمونه تابع اولماسین.
آما اورتاق ائوی معین ائتمک حقوقونون کیشــییه وئریلمه سی او دئمک دئییل 
کــی، ار ایســته دیغی یئرده -حتی اؤلکه نیــن ان اوجقار یئرینــده بئله-  ائو آلا 

بیلــر. یاخود او دئمک دئییل کی یاخشــی شــرایطی اولان یئرلــرده ائو تامین 
ائتمک اوچون مادی امکانا مالیک اولماســینا باخمایاراق، ان آشــاغی یئرلرده 
و یــا ان اوجقار یئرده ائو تامین ائدیب قادینی اورادا یاشــاماغا مجبور ائده بیلر. 
ترسینه، ائوی تامین ائتمک نفقه نین بیر پارچاسی اولدوغو و نفقه نین کیشینین 
عهده سینده اولدوغو اوچون قادینین نفقه سی اونون ستاتوسونا اویغون اولمالی 
و قادینین راحتلیغینی تامین ائتمه لیدیر. آیریجا، کیشــی قادینی والدینلری و 
یا قوهوملاریندان هر هانسی بیری یله بیرگه ائوده یاشاماغا مجبور ائده بیلمز. 
اونا گؤره ده اورتاق ائوی تعیین ائتمک حقوقو کیشــینین عهده ســینده اولسا 
دا، بو حقوقون حیاتا کئچیریلمه ســی کیشــینین سوی-ایستیفادسینه سبب 

اولمامالیدیر. )مدنی قانونون 1114-جو ماده سی(

ائــوی  اورتــاق  یاشــایاجاقلاری  کیشــی  و  قادیــن 
معین لشدیرمک اوچون سوزلشه بیلرلر می؟

بلــی. باخمایاراق کی، قانونلا آرواد ارین معین ائتدیغی ائوده یاشــامالیدیر، بو 
او دئمک دئییل کی، ار و آرواد ائوین و یا یاشــاییش یئرینین معین ائدیلمســی 
صلاحیتینی اؤز آرالاریندا قارشــیلیقلی راضیلشماغا دایاندیرابیلمزلر یا دا بو او 

دئمک دئییل کی کیشی بو صلاحیتی آروادینا وئره بیلمز. 
بونــا گــؤره ده قادین نیــکاح سؤزلشمه ســینده اورتاق یاشــاییش ائوین معین 
ائدیلمســی حاققینی اؤز ائولیلیک شــرطلندیره گتیره بیلر. آیریجــا ار و آرواد 
راضیلاشــا بیلرلر کی، مشترک ائو اونلارین هر ایکیسینین راضیلیغی یله معین 

اولونسون. )مدنی قانونون 111۶-جی ماده سی(

قادین و کیشــینین ائولیلیک شــرطلرینین یالنیز 
)ســندینده(  سؤزلشمه ســینده  کســمه  کبیــن 

یازیلماسی یئترلی می؟

بعضی دوروم لاردا، مثلًا: پاسپورت آلماق، اؤلکه نی ترک ائتمک حقوقو، قادینین 

بوشــانما حقوقو و اوشاغین آنا طرفیندن قیوملوغو حقوقو )آنانین بوشانماسی 
دوروموندا و ۷ یاشی تامام اولدوقدان سونرا و حتی آنانین یئنی دن ائولنمه سی 
دوروموندا( بو حاقلارین سادجه اولاراق ائولیلیک سؤزلشمه سینده یازیلماسی 

یئترلی دئییل و هر آن کیشینین بو سؤزلشمه یی پوزماسی مومکوندور. 
بونا گؤره ده، بو سؤزلشــمه نین تطبیقینی تامین ائتمک اوچون و کیشــیلرین 
قادینلارا قارشی حقوقی آیری-ســئچکیلیک اساسیندا حاضیرلانان قانونلارا 
موراجیعت ائتمه سینین قارشیسینی آلماق اوچون رسمی دفترخانادا بو حاقدا 
بیر سند )وکالتنامه(حاضیرلاتمالی دیر و کیشی بو وکالتنامه ایله و باشقاسینین 
وکیل ائدیله بیله جغی قیدی ایله ســاییلان حاقلاری قادینا وئرمه لیدیر. حتی 
بو وکالتنامه حاضیرلانارکن وکیلی عزل ائتمک حاققی کیشیدن آلینمالی دیر. 
بئله جه کیشی وکیلی عزل ائتمکله یاخود بو سندی قادینا قارشی بیر واسیطه 

اولاراق قوللانماغا یئتکیسی قالماز. 

قادین بوشــانماق حاققینا مالیــک اولماق اوچون 
کبینینی باغیشلاماق مجبوریتینده می؟ 

یــوخ! بئله  بیر مجبوریت یوخدور و قادین بوشــانماق حاققینــا مالیک اولماق 
اوچون  بیــر وکالتنامه حاضیرلامالیدیر و کبین حقوقونو قورویاراق بوشــانماق 
حاققی، بوشانماق اوچون وکیل اولماق یا دا بوشانماق اوچون وکیل توتابیلمک 
حقوقونو بو وکالتنامه ده یازدیرمالیدیر. بو وکالتنامه چوخ دیققتلی بیر شکیلده 
حاضیرلانمالیدیر و اونون ایجراسی و یئرینه یئتیریلمه سی اوچون بوتون حقوق 
و یئتکینلیکلرینیــن قادینا وئریلدیغی قید اولونمالیدیر. بو وکالتنامه  وکیل ا یله 

مصلحتلشه رک یارادیلمالیدیر. 

قادین کوســمک/مجبوریت یا دا باشقا هر هانسی 
بیر ندن ایله اورتاق ائوی ترک ائدیب باشقا بیر یئره 

گئده بیلر می؟

مدنــی قانونوئریجیلیغین قورالــلاری باخیمیندان، قادین ”»کئچرلی ســبب« 
اولمــادان اورتاق ائوی ترک ائده بیلمز. مدنــی قانونوئریجیلیغه گؤره، قادینین 
حیاتینا، شرف و لیاقتینه خطر یارادان سببلر کئچرلی سبب ساییلیر. بونا گؤره 
ده، قادینلا کیشی آراسیندا مشترک ائوین معین ائدیلمسی یله باغلی راضیلیق 
اولمادیقدا و یا قادینا اورتاق ائوی تعیین ائتمک حاققی و صلاحیتی وئریلمدیکده، 
کیشــینین عقلی، روحی-روانــی، داورانیش، اخلاق و دانیشــیغی طرزی ائله 
بیر فورمادا اولســا کی قادین اورتاق ائوده کیشی یله یاشاماقدان قورخدوغونو و 
کیشی طرفیندن اذیت و تهدید ائدیلدیغینی ایددعا ائتسه، بو دورومدا محکمه 

قرارینا آلیناراق قادین اورتاق ائوده قالماقدان ایمتیناع ائده بیلر. 
یاخــود ائودکی دورومــا گلینجه، قادیــن لیاقتینین، ناموســونون خطر آلتینا 
دوشــجغیندن قورخور. مثلًا، بیر کیشــی ائوده ائله وضعیت یارادیب کی مثلا 
خیلافــکار اؤزگه کیشــیلر جینســی کاراکترلی ســؤز و داورانیشــلارلا گئجه-
گوندوز اورادا اولورلار.  بو اساســلاندیرمالارلا قادین اورتاق ائوی ترک ائده بیلر، 
لاکین او، هم ده محکمه نی بــو قورخونون اوندا اولدوغونا و گئرچک اولدوغونا 

ایناندیرمالیدیر. 
محکمه  حاکمی قادینلا کیشینین عینی ائوده اولماسینین قادینا فیزیکی و بدن 
خسارتی یئتیردیغینه و یا لیاقت و ناموسونا توخونابیله جغینه اینانارسا، محکمه  
پروسه ســی باشا چاتانا و یا حکم چیخاریلانا کیمی قادینین، کیشینین تعیین 
ائتدیغی ائودن باشقا یئرده قالماغینی قبول ائدر. بو دورومدا محکمه  قادینین 

یاشاییش یئرینی طرفلرین )ار و آرواد( راضیلیغی یله معین ائتمه یه چالیشیر.
لاکین ار و آرواد اورتاق فیکره گله بیلمزلرسه، محکمه  ار-آروادین قوهوملارینین 

گؤروشونو سوروشاراق آرواد اوچون قالاجاغی ائوی تعیین ائدیر. 
اگر قادینین اونونلا یاشــاماغا راضی اولان یاخین قوهومو یوخدورسا، او زامان 
محکمه نین حاکمی قادینین موقتی و حکم و یا محکمه  پروسه سی باشا چاتانا 
قدر کیشیدن و یا اریندن اوزاقدا یاشاماسی اوچون بیر یئر سئچیر. )مدنی قانونون 

111۶-جی ماده سی( 



51

بعضــی آوروپا اؤلکه لرینده، مثلًا، نروژده »بحران مرکزلری« دئییلن یئرلر واردیر. 
بو مرکزلردن ضــرورت وضعیتده اوزاقدا اولماق و خطرســیزلیکلرینی قورو ماق 
اوچون قادینلار و حتی کیشیلر ده استفاده  ائدیرلر. بو مرکزلرین یئرلشدیغی یئرلر 
تامامیله گیزلیدیر و زوراکیلیغا معروض قالمیش قادین و کیشیلرین یئرلشدیریمه 

ایشینی یئرینه گتیرن پلیس خاریجینده کیمسه بو مرکزلرین یئرینی بیلمز. 

نفقه ندیر و نفقه یه نلر داخیل دیر؟

نفقه دایمی نیکاح سؤزلشمه ســینین سونوجلاریندان بیریدیر. نفقه یاشاییش 
احتیاجلارینی تامین ائتمک اوچون لازیم اولان بوتون خرجلر دئمکدیر. بورایا 
ائو، پالتار، یئمک، معیشــت اشــیالاری، ســاغلیق، معالجه  و سیاحت و بیرگه 
یاشــاییش اوچون لازیم اولان هر شــئی داخیلدیر و کیشــی اونلاری قادینین 

وضعیتینه اویغون اولاراق تامین ائتمه لیدیر. 
نفقه دایمی نیکاح سؤزلشمه سیندن سونرا کیشینین اوزرینه دوشور. نیکاحین 
قالارقیلیغینین وورغولانماســینین سببی بودور کی موقتی/کسیلن )منقطع( 

نیکاحدا قادینین گئچیمینین کیشینین اوزرینه دوشمه مه سیدیر. 
نفقه نین قادینین وضعیتی یله متناسبلی یی او دئمکدیر کی، قادین اؤز ایشینی 
گؤره جــک قوللوقچوســو اولان عائله ده بؤیویوب ایســه و یــا قادینین فیزیکی 
وضعیتینــدن اؤترو گونده لیک ایشــینی یئرینه یئتیر مک اوچــون قوللوقچویا 
احتیاجی اولســا؛ بــو دوروم لاردا قوللوقچــو توتماق دا قادینیــن نفقه نین بیر 

پارچاسی حساب اولونور. )مدنی قانونون 110۶ و 110۷-جی ماده لری(
آیریجا، قادینین نفقه سینین اونون دورومونا متناسب اولمالیدیر دئییلمه سی او 
دئمک دئییل کی، وارلی بیر کیشی یوخسول و هئچ نه سیز بیر قادین ایله اولنسه 
قادینین نفقه ســینی وئردیغــی زامان یئنه قادینین دورومونــا باخیب، اؤزونون 
زنگیــن و وارلیقلی اولدوغونا باخمایــاراق قادینی چتین دوروما دوشورســون. 
بئله  دوروم لاردا قادینین نفقه ســی کیشــینین مادی وضعیتینه اویغون اولاراق 

اؤده نیلیر.

قادینیــن نفقه ســی بوتــون حالــلاردا کیشــینین 
بوینوندا می؟

بیرینجیسی، آیدینلاشــدیریلمالیدیر کی، »بوتون حاللار« دئدیکده نه نظرده 
توتولور؟ نظرده توتولان بودور کی اگر قادین دا ایشله ییرسه و حتی اریندن داها 

چوخ گلیری وارسا، آروادین نفقه سی یئنه ده کیشینین عهده سینده دیر؟ 
جاوابیندا بئله  دئییلمه لیدیر: بلی، قادیــن اؤز مال وارلیغی ایله لازیم بیلدیغی 
هر بیر ایش گؤره بیلر، اونو کیشــییه وئر مک و یا اورتاق حیاتدا استفاده  ائتمک 

مجبوریتینده دئییلدیر. )مدنی قانونون 111۸-جی ماده سی( 
لاکین قادینا نفقه نین باغلانابیلمه سی ایله ایلگیلی بیر نئچه دوروم باش وئره بیلر:

آ ( دایمــی نیکاحــدان ســونرا ار-آرواد آراســیندا یاخینلاشــما هئچ بیر 
شکیلده قورولمامیش و قادین، کیشییه تمکین ائتمه سینی کبینینین تام 
اولاراق وئریلمه ســینه آسیلی ائتمیشدیر. بو دورومدا آروادین نفقه سینین 

اؤده نیلمه سی تمکینه باغلی دئییل و اَر اونو آروادینا وئرمیه بورجلودور.
ب ( کیشی یله قادین آراسیندا یاخینلاشما مناسبتی قورولدوقدا -حتی 
بیر دفعه  ده اولســا و ار-آرواد هله   اؤز اورتاق ائولرینه کؤچمه میش اولسالار 
بئله ، آروادین نفقه ســینی اؤده مک ارین بوینوندادیر. لاکین بو وضعیتده 
نفقه نیــن اؤدنیلمســی قادینین کیشــییه خصوصی تمکین ائتمســینه 
باغلیدیــر و کئچرلی و قانوننی بیر ســببی اولمــادان تمکین ائتمه دیغی 
بیلینرسه قادینین نفقه سی باطیل اولار. اگر آرواد، تمکین ائتمه مه سینی 

اری یله باغلی بیر سببدن اولدوغونو ثبوت ائدرسه نفقه باطیل اولماز. 

 کیشــینین جینســی و یولوخــان خســته لیغی وارســا و 
خســته لیغینین آروادینا کئچمه سینین قارشیسینی آلماق اوچون کاندوم 
استفاده  ائتمک ایسته میرســه، او زامان قادین جینسی یاخینلاشماقدان 
چکینــه بیلر. بــو وضعیتــده قادینیــن تمکین ائتمه مه ســی و  جینســی 
یاخینلاشماقدان ایمتیناع ائتمه سی نفقه  حاققینین ایتیریلمسینه سبب 

اولمور. )مدنی قانونون 11۲۷-جی ماده سی( 

آیریجا قادینین کئچرلی سبب اولمادان اورتاق ائوی ترک ائتمه سی قادینین 
نفقــه حاققینیــن اورتادان قالدیریلماســینا ســبب اولار. آما، کیشــی ایله 
اورتاق ائوده قالارســا اونا فیزیکی، ماددی ویا اونورســال )شــرافتی( ضررلر 
وئره بیله جغینی دوشــونن قادین، ائوی ترک ائده بیلر و بو دورومدا نفقه سی 
اوزرینه اولان حاققی اورتادان قالخماز. چونکو بو شــرطلر آلتیندا ائوی ترک 

ائتمک تمکین ائتمه مک آنلامینی داشیماز. )مدنی قانونون 111۵-جی ماده سی( 

کیشــی ائوینی فوحوش ائوی یا دا مخــدر ماده لرین آل-وئر 
یئرینه چئویررسه قادین او ائوده یاشاماقدان ایمتیناع ائده بیلر.

ج ( اگر کیشی اؤز آروادینی »قاییدابیلیر« )قابل رجوع( شکیلده بوشایارسا 
و بوشانما قادینین تمکین ائتمه مه سیندن قایناقلانمیرسا قادینین »عده« 
موددتینده ده نفقه  آلماق حقوقو واردیر. بئله  بوشــانمالاردا آروادین عده 
موددتینده نفقه آلماق حقوقو الدن گئتمیر. آیریجا قادین حامیله دیرسه و 
بوشانما باش وئررسه، حتی بوشانما »قابل رجوع« اولماسا و »بائن« اولسا 
بئله ، اوشاق دونیایا گتیرنه قدر قادینین نفقه سی کیشینین اوزرینه دوشور. 

)مدنی قانونون 110۹-جو ماده سی(

کیشــی نفقه وئرمکدن چکینرســه قادین هانسی 
یوللاردان کیشینی نفقه وئرمه یه مجبور ائده بیلر؟

نفقه ایندیکی گونلر )یعنی جاری آی( و ده اؤتن گونلر اوچون وئریلمه لیدیر. بو او 
دئمکدیر کی، قادین هم ایندیکی نفقه سینی، هم ده اؤتن گونلر و یا آیلار اوچون 

نفقه سینی آلمامیش اولسا بئله ، طلب ائده بیلر. 
نظره آلســاق کی، قادین یالنیز ایندیکی )جاری( آی اوچون نفقه طلب ائدیر و 
یا اؤتن گونلر اوچون ده نفقه طلب ائتمک ایســتییر، بو دوروم لارین هر بیرینین 

یئرینه گتیرمک اصولوفرقلیدیر. بونو ایضاح ائتمک اوچون:

آ  ( قادین یالنیز جاری آیین نفقه ســینه گؤره تدبیر گؤر مک ایستییرســه، او، 
»ترک-انفاق« )نفقه نی ترک ائتمک( آدلی شیکایت عریضه سینی محکمه یه 
وئرمکله کیفری یولدان نفقه سینی طلب ائده بیلر. بو دورومدا کیشی محکمه یه 
چاغیریلاراق نفقه نی ترک ائتمه سوچو ایله اتهام اولوناجاق. بو دورومدا کیشی 
اؤزونو مدافعه  ائتمه لی و اتهامی ردد ائتملیدیر. اگر نفقه نی ترک ائتمه سینین 
سببینی گؤستره بیلمسه، حبس جزاسی آلاجاق. نفقه وئرمه غی ترک ائتمک 
اسلام جزا قانونوندا سوچ اولاراق تانینیر و بونون جزاسی حبسدیر. )1391-جی 

ایلده تصویب ائدیلمیش عائله نی قوروما قانونو ۲۲-جی ماده سی(

ب ( اگــر قادین اؤتن گونلــر اوچون نفقه طلب ائدیرســه، عریضه یازیب 
حقوق محکمه ســینه تقدیم ائتمکله اؤتن گونلرین نفقه سینی طلب ائده 
بیلر. بو دورومدا، محکمه  اجلاسین واختینی تعیین ائده جک و کیشینی 
دینلمه و محاکمه  اوچون چاغیراجاق. اگر کیشی محکمه  اجلاسیندا نفقه 
وئرمکدن ایمتیناع ائتدیغی اوچون کئچرلی بیر سبب گؤستره بیلمیرسه، 
او، قادینیــن کئچمیش نفقه ســینی اؤده مه یه، هابئلــه قادین طرفیندن 
قانونــی زیان و دیگــر محکمه  خرجلری طلب اولونوبســا، قانونی مبلغی 

اؤدمه یه محکوم ائدیلیر. )مدنی قانونون 1111-جی ماده سی( 
اگر کیشــی نفقــه اؤده مه یه محکــوم ائدیلدیکدن ســونرا یئنــه ده قادینا نفقه 
اؤده مکدن ایمتیناع ائدیرســه، بــو دفعه  قادین عائله  محکمه ســینه مراجعت 

ائده رک بوشانماق طلب ائده بیلر. 
آیریجا کیشــی ایشسیزلیک و یوخســول لوق ســببیندن نفقه اؤده مه یه قادیر 

دئییلسه قادین بوشانما طلب ائده بیلر )مدنی قانونون 11۲۹-جو ماده سی(.

قادیــن ائولیلیکــدن اونجــه ایشله ییرســه ائولندیکدن 
سونرا کیشی اونون ایشلمه سینی قاداغان ائده بیلر می؟

باخمایــاراق کی، قانونا گؤره، ار، عائله  منافعیینه و یا فردین و یا قادینین انورونا 
ضد اولان پئشه و ایشــلره مشغول اولماسینی قاداغان ائده بیلر، لاکین ارین، 

آروادیــن ایشلمه ســینی قاداغان ائده بیلمه ســی اوچون قانون آشــاغیداکی 
شرطلری تعیین ائتمیشدیر:

1. ار ثبــوت ائتمه لیدیر کی، مثلًا، آروادینین ایشــی و یا فعالیتی اونلارین 
عائله  ماراقلاری یله ضدیت تشکیل ائدیر.

2. اگر ائولنرکن قادین بیر ایشله مشغول اولوبسا و کیشی ده بوندان خبردار 
اولوب و قادینین همان ایشــله مشغول اولدوغونو بیلرک اونونلا ائولنیبسه 
بو دورومدا کیشــی آروادینین ایشــینین و یا پئشسینین عائله  منافعیینه و 
یا اونورونا ضد اولدوغونو ایددعا ائده بیلمز و بو ایددعا ا یله قادینا او ایشــله 

مشغول اولماسینی قاداغان ائده بیلمز. )مدنی قانونون 111۷-جی ماده سی( 
بوندان علاوه ، قانونوئریجی طرفیندن قادینیــن و عائله  نین ماراقلاری و اونورو 
دا نظره آلیندیغی اوچون، کیشــی عائله ماراقلاری یــا دا قادینین مصلحتی و 
اونورونا ضد اولان ایشله و یا فعالیتله مشغول اولارسا، قادین دا کیشینی ایشدن 

اوزاقلاشدیرا بیلر. 

کیشی ائولیلیک دؤنمینده اؤیرتمن )معلم( اولوب، ائولندیکدن 
سونرا تقاعده چیخیب )بازنشست اولوب( و یئنی ایش کیمی قانونسوز درمان 
)دارو( ســاتماق ایسترسه؛ بو دورومدا قادین، داواخانادن کناردا و اجزاچینین 
تئکنیکی نظارتی اولمادان درمان ساتیشینین قانونسوز اولدوغونو نظره آلاراق 
کیشینی بو ایشده ایشلمکدن اوزاقلاشدیرابیلر. )عائله  نی قوروما قانونو 1۸-جی 

ماده سی(

قادین کیشی ائوینه جهیز )جهیزیه( گتیرمه لی می؟

یوخ! نفقه نین بیر بؤلومو ده ائو، ائو وسایلی و گئییمین تامین اولونماسیدیر کی، 
بونلارین هامیسی کیشینین عهده ســینددیر و نفقه نین بیر پارچاسی حساب 
اولونــور. دئمه لی، ارینین ائوینــه گئدن قادین و یا قیزیــن ارینین ائوینه جهیز 
گتیر مک وظیفه سی یوخدور. قانونا گؤره، ائو وسایلینی تامین ائتمک کیشینین 
وظیفه لرینــدن بیریدیر. آما ار ائوینه جهیز گتیر مک کیشــییه کؤ مک مقصدی 

داشــیییر کی، بو دا قادین طرفیندن یئنی اورتاق ایشــلرین تنظیملنمه سینده 
کؤنوللــو اولاراق ائدیلیر. ائله کی بــو ایش بیزیم توپلوموموزدا بیــر دَبه )عادت، 
رســم( چئویریلیب و هر بیر عائله  مادی وضعیتینه اویغــون اولاراق قیزا و کورَکنه 
کؤمکلیک ائدرکن جهیز حاضرلایاراق اونلارین بیرگه حیات قورمالارینا دستک 
اولورلار. یوخسا جهیز گتیرمک اوچون قیزین و یا عائله سینین اوزرینه هئچ بیر 
وظیفه  یوخدور. غریبدیر کی، حتی اوشــاق سیسمونی سینین حاضرلانماسی 
)بئشیک، یاتاق، گئییم و اوشاغین بیر یاشینا قدر لازیم اولان بیر سیرا اویونجاقلار 
و پالتارلار کیمی( قیز عائله ســی طرفیندن عنعنه وی اولاراق قبول ائدیلیر. حال 
بوکی اوشاغین ساخلانماسی، یئمک و گئییمی ده اولادین نفقه سی ساییلیر و آتا 

اونلاری تامین ائتمه یه بورجلودور.

و  قادیــن  دئمک دیــر؟  نــه  )قیوملــوق(  ولایــت 
کیشــینین هر ایکیســینین ده اورتاق اوشــاقلاری 

اوچون ولایتلری )قیوملوغو( وار می؟

»ولایت« اوشاق اوزرینده قیوملوق حقوقونا مالیک اولماق و آزیاشلی اوشاغین 
مالیه  ایشلرینی اداره  ائتمک حقوقونا مالیک اولماق دئمکدیر. 

مدنی قانونوئریجیلییه گؤره، اولادلاری اوزرینده قیوملوق یالنیز آتا و آتا طرفیندن 
بابایا وئریلمیشدیر. بو دورومدا، دوققوز آیلیق حامیله لیغه دؤزه رک اوشاغی اؤز 
قانی یله یئدیزدیرمیش، اوشــاغی اونونلا یئدیزدیرمیش و دوغولدوقدان سونرا 
اؤز جان شیرسی ایله یئدیریب بؤیوتدوغو اورتاق اوشاقلار اوزرینده آنانین ولایت 
حاققی یوخدور. بو سببدن آنا آزیاشلی اولادینا قرض الحسنه بانک حسابی آچا 
بیلر، لاکین اونون همان حسابدان پول چیخارماغا حاققی یوخدور! آما آتانین 
بئله  حقوقو وار و اولادینین بانک حســابیندان پول چیخارا بیلر. داها دا تعجبلو 
اولان بودور کی حتی آتا و یا آتا طرفیندن قیوم تعیین ائدیلن شــخص آزیاشلی 
اوشــاغا قیوملوق ائده بیلر، آما آنانین بئله  حقوقو یوخدور. )مدنــی قانونون 11۸0 و 

11۸1-جی ماده لری(

حضانت نه دئمک دیر؟  

»حضانت« اورتاق اوشــاقلاری ســاخلا ماق و اونلارا قوللوق ائتمک دئمکدیر. 
حضانت آتا-آنانین هم حقوقو، هم ده وظیفه سیدیر. والدینلر اوندان اوز دؤندره 
بیلمز و اؤز اوشــاقلارینا قیوملــوق )حضانت(حقوقونــدان و یا حمایه چیلیک 

عهده لیکلریندن ایمتیناع ائده بیلمزلر.
آتا-آنا هر هانســی بیر سببدن آیریلیرسا، اوشاقلارین قیوملوغو یئددی یاشینا 
قدر آنانیــن اوزرینده دیر. آنا اولادلاری یئددی یاشــینا چاتمادان ائولنرســه بو 
دورومدا، حتی آنانین یئنی اری قادینین اوشاغینی و یا اوشاقلارینی ساخلا ماق 
اوچون لازیمی کیفیتلره مالیک اولســا و اونلاری ساخلاماغا و اونلارلا یاخشی 
مناسبت قورماغا حاضر اولسا بئله ، بوشانان آنانین حضانتی )قیوملوغو( دوشَر و 
اوشاق و یا اوشاقلار آتایا تحویل وئریلیر. آتانین ایکینجی نیکاحی اولسا و یئنی 
آروادی کیشــینین اوشاق و یا اوشــاقلارینا باخماغا راضی اولماسا بئله  یا دا آتا 
اونلارا قایغی گؤسترمه یه حاضر اولماسا بئله، یا دا معتاد اولماق کیمی بیر سبب 

ایله اوشاقلارا باخماق صلاحیتینه مالیک اولماسا بئله. 

محبوبه و حســن اوچ و بئش یاشــلاریندا بیری قیز و بیری 
اوغلان، ایکی اوشاقلاری واردیر. اونلار بوشانیرلار. قانونا گؤره، بوشاندیقدان 

سونرا هر ایکی اوشاغین حضانتی محبوبه یه وئریلیر.
بوشاندیقدان درحال سونرا حسن اؤیرتمن )معلم( اولان و اون بئش یاشیندا بیر 
قزی اولان مهری ایله ائولنیر. مهرینین قیزینین حضانتی محکمه طرفیندن 
مهری یه وئریلمیشــدیر. محبوبه ده بوشــاندیقدان آلتی آی ســونرا اوشــاق 

دوکتورو اولان و محبوبه نین اوشاقلاری ایله مهربان اولان علی ایله ائولنیر. 

مهری )حســن ین آروادی( محبوبه ایله حســن ین اورتاق اوشــاقلارینا باخماق 
ایسته میر، حســن ده ماددی اولاراق اوچ اوشاغا باخماغا قادیر دئییل، آما قانونا 
گؤره محبوبه یئنیدن ائولندیکدن ســونرا اوشاقلارین حضانتی اوندان آلینیر ونه 
حسن ین و نه ده یئنی ائولندیغی آروادینین ایسته مه دیغی حالدا اونلارا وئریلیر. 

)مدنی قانونون 11۷0-جی ماده سی(

قبــول  حضانتینــی  اوشــاقلارینین  آنــا  یــا  و  آتــا   
ائتمه یه بیلرلر می؟

آتا-آنانین هر بیری محکمه نین قرارینا اساســاً اورتاق اوشاغا حضانت ائتمه یه و 
اونو ســاخلاماغا مکلف اولوبدورسا، لاکین محکمه  قرارینی یئرینه یئتیرمکدن 
بویــون قاچیریب اوشــاغین حضانتینی اوســتونه گؤتورمورســه، یاخود اونون 
ایجراســینا مانع اولورسا و یا اوشــاغی قایتارماقدان ایمتیناع ائدیرسه، قارشی 
طرفین طلبی یله محکمه  بو شخصین )اوشاغی قایتارماقدان ایمتیناع ائدن یا 

دا حضانتی ردد ائدن طرفین( ساخلانماسینا )یاخالانماق( قرار وئره بیلر.

 مثلًا، بئش یاشــلی اوشاقلاری اولان بیر ار-آرواد بوشانارسا و 
بوشانما سیراســیندا بو اوشاق آتاسینین یانیندا ایسه محکمه اوزلاشمانین 
ایمکانســیزلیغی و یــا بوشــانما حوکمــو وئردیغی زامــان اورتاق اوشــاغین 
تکلیفینــی ده معین ائدیــر. و قانونوئریجیلییــه اویغون اولاراق اوشــاغین 
قیوملوغونــو آنایــا وئریر. لاکین حکمون ایجراســی زامانی آتا اوشــاغی آنایا 
وئرمکدن ایمتیناع ائدرسه، آنا محکمه یه مراجعت ائدرک کیشینین محکمه  
حکمونو یئرینه گتیرمه سی اوچون ایجرا حوکمو طلب ائده بیلر. بو دورومدا 
محکمه  حکمو ایجرا ائتمدیغینه گؤره کیشینین ساخلانماسی )بازداشت( 
حاققیندا قرار چیخارا بیلر. بو آنا حاققیندا دا کئچرلیدیر؛ یعنی، آنا اوشاغین 
قیوملوغونو )حضانتینی( قبول ائتمکدن ایمتیناع ائدرسه، کیشی محکمه یه 
گئدیب قادیندان قیوملوغو قبول ائتمه ســینی طلب ائده بیلر. بو دورومدا 
محکمــه  قادینیــن محکمــه  قرارینین ایجراســینا تابــع اولمادیغینــا گؤره 

ساخلانماسی حاققیندا قرار چیخارا بیلر.

 آتا اؤلدوکدن ســونرا اوشاقلارین حضانتی کیمین 
بوینوندا اولار؟

آتانین اؤلوموندن سونرا اوشاقلارین قیوملوغو آنایا مخصوصدور و هئچ کیم آنانی 
بو حقوقدان محروم ائده بیلمز. لاکین محکمه،  اوشــاغین قانونی ولی ســی و یا 



59

دادسیتانین طلبی اساسیندا آنایا قیوملوغون وئریلمه سینین اوشاغین منافعیینه 
ضد اولدوغونو معین ائدرســه، بو دورومدا اوشــاغاغین قیوملوغو آنادان آلیناراق 

قانونی ولی یا دا محکمه ین اویغون گؤردوغو باشقا بیر شخصه وئریلیر. 
)1391-جی ایلده تصویب ائدیلمیش عائله نی قوروما قانونو 43-جو ماده سی(

 قادینلار بیر باشقاسینا قیم اولابیلرلر می؟

ائولــی قادینلار ارینین راضیلیغی اولمادان کیمینســه قیوملوغونــو قبول ائده 
بیلمزلر. )مدنی قانونون 1۲33-جو ماده سی(

 اجرت المثل )امک حاققی( نه دئمک دیر؟

»اجــرت المثــل« اورتــاق یاشــاییش بویونجا آروادیــن ائوده گؤردویو ایشــین 
موقابیلینده آلدیغی اَمَک حاققی دیر. 

  قانونــی اولاراق آروادیــن اورتــاق ائــو ایشــلرینی )تمیزلیــک، یئمک 
بیشــیرمک، یوماق، اوتوله مک و ...( یئرینه یئتیر مک وظیفه سی یوخدور. دیگر 
طرفــدن، حقوقــی باخیمــدان پرینســیپ بئله دیر کی، کیــم نه ایش ائدیرســه، 
قارشیلیغیندا امک حاققی آلمالیدیر. بو ســببدن ده، مدنی قانونون 33۶-جی 
ماده ســینه علاوه  ماده نین قیدینه دایاناراق، قادین شــریعت باخیمیندان اونون 
وظیفه ســی اولمایان ایشلر گؤوروسه، بو ایشــلری ارینین امری یا دا ایسته مه دن 

گؤرورسه قارشیلیغیندا اجرت المثل و یا امک حاققی طلب ائده بیلر. 

بونــا گؤره  قادین یالنیز گؤردووغو ایشــلری ارینین امری یله یا دا ایســته مه دن 
ائدیلدیغی ثبوت اولونارسا اجرت المثل آلا بیلر. 

اودور کی، اجرت المثل، آروادین بیرگه یاشــاییش گونلرینده ار ائوینده گؤردویو 
ایشلرین امک حاققی دیر و ایسته نیلن واخت طلب اولونا بیلر. اجرت المثل ین 

میقدارینی محکمه  قراری یله رسمی عدلیه  اوزمانی معین ائدیر.

نحله نه دئمک دیر؟

»نحله« بوشانما زامانی ارین آروادینا وئردیغی و میقداری محکمه  طرفیندن معین 
ائدیلن باغیش دیر. بئله جه نحله، بیرلیکده عؤمور ســوردویو ایل لــره و آروادین ار 
ائوینده گؤردویو ایشلره و ارین مادی امکانلارینا گؤره محکمه نین آرواد اوچون تعیین 

ائتدیغی مبلغ دیر. نحله قادینا اجرت المثل وئریلمه دیغی دورومدا وئریلیر. 

قادیــن ارینیــن اؤلوموندن ســونرا قادیــن اونون 
آیلیغیندان پایی وار می؟

کیشینین آیلیغی، ایستر تامین-ایجتماعی دن بازنیشست اولسون، ایستر اؤلکه 
ایشــه آلما قانونو )قانون استخدام کشوری( ایله ایشله میش اولسون، اؤلوموندن 
سونرا اونون دایمی حیات یولداشینا وئریلیر. موقتی نیکاحدا اؤلن کیشنین موقتی 
حیات یولداشینا آیلیق وئریلمیر. )تامین اجتماعی قانونو ۸1-جی ماده سینین 1-جی بندی و 

استخدام-کشوری قانونو ۸۶-جی ماده سینین ت بندی(

بونا گؤره ده هم تامین-اجتماعی، هم ده استخدام-کشوری قانونلاریندا آیلیغین ائشه 
وئریلمه سینین شرطی بئله دیر:

آ  ( اؤلن شخصین نیکاحینین دایمی اولماسی
ب (  شخص اؤلدوقدن سونرا اونون ائشینین یئنیدن ائولنمه مه سی

اودور کی، بو ایکی قانونوا گؤره، قادین یئنیدن ائولننه  قدر اؤلن ارینین آیلیغینی 
آلماق حقوقونا مالیکدیر و یئنیدن ائولنرسه اونون آیلیغی کسیلر. بونونلا بئله ، 
1391-جــی ایلــده عائله نی قورومــا قانونونون ۴۸-جی ماده ســینین ۱-جی 
بندینین تصویبی ایله بیرلیکده قادین یئنیدن ائولنســه ده اؤلموش ائشینین 

آیلیغینی آلماغا داوام ائده بیلر. 

ر( آیلیغیندان می 
َ
قادیــن یالنیز ایلک ائشــینین )ا

پای آلابیلر؟

یوخ! قید ائدیلدی یی کیمی، قادینین یئنیدن عائله  قورماسی اونون اؤلموش 
ارینین آیلیغیندان پای آلماسینا مانع اولمور. ایندی قادینین ایکینجی حیات 
یولداشــی دا اؤلســه و تامین-اجتماعی یا دا استخدام-کشــوری بیمه لریندن 
بیرینه تابع اولسا قادینین هر ایکی ائشینین ده آیلیغینی آلاماغا حاققی واردیر. 

قادینیــن ایشله مه ســی و قازانجینیــن اولماســی 
ائشینین آیلیغیندان پای آلماسی حقوقونو پوزابیلر 

می؟

یوخ! قادینین ایشلمه سی و گلیرینین اولماسی اؤلن ارینین آیلیغینی آلماسینا 
مانع اولمور. آرواد بازنشست اولدوغو زاماندا دا هم اؤز آیلیغینی، هم ده اؤلموش 

ارینین آیلیغینی آلاجاق.

اؤلن کیشینین بیردن چوخ قالیجی ائشی )دایمی 
آروادی( وارسا اونون آیلیغی نئجه پایلاشیلیر؟ 

اگر اؤلن کیشــینین بیردن چوخ دایمی حیات یولداشــی وارســا، اونون بوتون 
حیات یولداشلاری آیلیغیندان ائشیت شکیلده )برابر( پای آلاجاقلار. 

مســلمان قادیــن مســلمان اولمایان کیشــی ایله 
ائولنه بیلر می؟

یوخ! مسلمان قادین غیر-مسلمان کیشی یله ائولنه بیلمز. )مدنی قانونون 10۵۹-جو 
ماده سی( 

آما مسلمان کیشی غیر-مســلمان قادینلا ائولنه بیلر و بونونلا باغلی هئچ بیر 
محدودیت یوخدور. حال بوکی »بین المللی اینســان حاقلاری بیان نامسی« و 
»مدنی و سیاسی حقوقلار حاققیندا بین المللی میثاق« ماده لرینه گؤره کیشی 

و قادیــن برابر حقوقلارا مالیکدیر و ائولنمک اوچون قادینلارا دین باخیمیندان 
هئچ بیر محدودیت قویمامیشدیر.

 ایرانلــی قادیــن ایرانلــی اولمایــان کیشــی ایلــه 
ائولنه بیلر می؟

ایرانلی قادینین غیر-ایرانلی کیشــی یله ائولنرســه، قادین اجنبی کیشــی یله 
ائولنمــک اوچون حکومتدن خصوصــی ایجازه  آلدیغی دورومــدا بو ائولیلیک 
قانونی ســاییلیر و ائولیلیک حقوقو دوغورار. چونکــو ایرانلی قادینین اجنبی 
کیشی یله ائولنمهسینین ثبت ائدیلمه سی حکومتدن خصوصی ایجازه  آلماق 

شرطینه باغلیدیر. 
بونا گــؤره ده ایرانلی قادین غیر-ایرانلی کیشــی یله عائله  قورارســا و حکومتدن 
خصوصی ایجازه  آلماســا، اونون ائولیلیغی نه ایراندا، نه ده ایران سفیرلیکلرینده 
قیــده آلینمایاجــاق و غیر-قانونی حســاب ائدیله جک. بئله جه ایراندا رســمی 
اولاراق ثبت اولونموش اولیلیکلر کیمی قانونی حقوقلارا مالیک اولمایاجاق. آما 
بو محدودیت ایرانلی کیشی اوچون کئچرلی دئییل و ایرانلی کیشی حکومتدن 
خصوصی ایجازه  آلمادان غیر-ایرانلی قادینلا ائولنه بیلر و ائولیلیغینی قیدییاتدان 

کئچیره بیلر. )مدنی قانونون 10۶0 و 10۶1-جی ماده لری(
آنجــاق ایراندا بعضی ایشــلرده چالیشــابیلمک اوچون هم کیشــیلر، هم ده 
قادینلارا اجنبی یله ائولیلیک سؤزلشمه ســی قورماق حاققیندا بعضی قانونی 

محدودیتلر واردیر.

کیشــی بیرینجی ائشــی )آروادی( وارکن ایکینجی 
دفعه ائولنه بیلر می؟

آ  ( تأســف کی، مدنی حقوقدا کیشــینین موقتی و یــا منقطع ائولیلیک 
فورماســیندا ایکینجــی آرواد ایله ائولنمه ســینه محدودیــت قویولمور و 

ایکینجی آرواد ایله ائولنمک محدودیتی یالنیز دایمی نیکاح اوچوندور.
ب  (کیشی دایمی نیکاح شکلینده ایکینجی آرواد ایله ائولنه بیلر اگر:

1. بیرینجی آروادین راضیلیغینی اولسا
2. بونونلا باغلی محکمه دن ایجازه  آلمیشسا )عائله  نی قوروما قانونو 1۶-جی 

ماده سی(.

قالیجی ائولیلیک نئجه سونلانیر؟

دایمی نیکاح سؤزلشمه سی اوچ شکیلده پوزولور:
1. نیکاحین فسخی

نیکاح سؤزلشمه سینین پوزولماسینین یول لاریندان بیری ده فسخ دیر. قانوندا 
معین شــرطلر واردیر کی، قید اولونان شــرطلر یئرینه گتیریلیرســه، طرفلر هم 
کیشیلر، هم ده قادینلار نیکاح سؤزلشمه سینی فســخ ائده بیلرلر. )مدنی قانونون 

11۲۲ و 11۲3-جو ماده لری(

2. بوشانما
نیکاح سؤزلشمه سینی پوزماغین باشقا بیر یولو بوشانمادیر. بوشانما تک کیشی 
و یا قادینین ایســته یی ا یله و یا ار-آروادین ایکیسینین ده اورتاق ایسته یی ا یله 

باش وئره بیلر.
3. لعان

لعان )سؤیوش، لعنتله مک( شریعت قانونلاری یله یارادیلمیش و کیشییه عایید 
بیر قاورامدیر و کیشییه سؤیوش و قارغیماق یولو ایله آروادی ایله اولان ائولیلیک 
سؤزلشمه سینی سونلاندیرماق حاققی وئریر. بو، ایندیکی توپلوم حیاتلاریندا هئچ 
بیر منطق و سببله قبول ائدیله بیلر بیر طرفی یوخدور. لعان، ارین آروادینی زینا 
ائدرکن گؤردویونو ایددعا ائتمه ســی سببیندن نیکاحین پوزولماسی دئمکدیر و 
کیشی بو ایددعانی دؤرد دفعه  تکرار ائتمه لی و بئشینجی دفعه  یالانچیلارداندیرسا 
اؤزونه الله ین لعنتینی ایستمه لیدیر و یئنه آرواد دؤرد دفعه آللاهی شاهید گتیره رک 

کیشــینین یالان دئدیغینی و یئشینجی دفعه ده اؤزونه اگر کیشی دوز دئییرسه 
آللاهین لعنتینی ایستمه لیدیر. بئله لیکله نیکاح سؤزلشمه سی پوزولور و ار-آرواد 
بیر-بیرینه ابــدی اولاراق حرام اولــور. بو او دئمکدیر کی، اونــلار بیر داها ائولنه 

بیلمزلر. )مدنی قانونون 10۵۲-جی ماده سی(
قیــد ائتمک لازیمدیر کی، اســلام جزا قانونونــدا تعزیرلر ایلــه باغلی ۶۳۰-جو 
ماده سینده کیشی آروادینی یاد آداملا عینی یاتاقدا زینا ائدرکن گؤرسه و بیلسه 
کی آرواد بونا زورلانماییب، بو دورومدا کیشی هم آروادینی هم ده زینا ائدن دیگر 

کیشینی اؤلدوره بیلر. )اسلام جزا قانونو ۶30-جو ماده سی( 
نظره آلساق کی، شریعت قانونلاری باخیمیندان لعان نیکاح سؤزلشمه سینین 
پوزولماسی آنلامینا گلیر و بو قایدایا گؤره کیشی  آروادینی زینا ائدرکن گؤردوغونه 
آند ایچیر بئله آنلاشیلیر کی آروادینی زینا ائدرکن گؤرن کیشییه آروادینی و زینا 
ائدن کیشــینی اؤلدورمه حاققینی وئرمک شریعت ایله ایغون دئییل و بلکه ده 

شریعت قویوجولوغو باخیمیندان هدف و غرضدن ساپماق اولابیلر. 

بوشانمانین هانسی سونوجلاری واردیر؟

سونوجلاری باخیمیندان بوشانما ایکی چئشیددیر:
آ  ( بائن بوشانما )طلاق بائن(

عده دؤنمینده کیشــینین قادینا گئری دؤنمک )مراجعت ائتمک( حقوقو 
اولمایان بوشانما دئمکدیر.

ب ( رجعی بوشانما

کیشینین عده دؤنمینده قادینا گئری دؤنمک )رجوع( حاققی اولان بوشانما 
دئمکدیر. 

رجوع )قاییتماق( حاققی نه دئمک دیر؟

تأسف کی، رجوع )گئری قاییتماخ( حاققی تامامی ایله آتا اَرکیل بیر حاقدیر و 
قادینین ایراده سی بو بوشانمادا گؤز آردی ائدیلمکده دیر. رجوع حاققی کیشییه 
نیکاح سؤزلشمه ســینین یئنیدن باغلانماســینا احتیاج اولمادان بوشانمانین 
نتیجه لرینی آرادان قالدیر ماق و ائولیلیک باغینی برپا ائتمک اوچون وئریلمیش 
حاقدیر. کیشی سادجه اولاراق »قاییتدیم« دئمکله و یا قاییتدیغینی گؤسترن 
بیر ایش گؤرمکله بو حقوقوندان استفاده  ائده بیلر و بوندا قادینین ایراده سینین 
هئچ بیر اثری یوخدور و قادین تمکین ائتمک مجبورییتینده قالیر. )مدنی قانونون 

114۹-جو ماده سی(

هانســی دوروملاردا قادین تک باشــینا بوشانماق 
ایسته یه بیلر؟

1. مدنی قانونون ۱۱۴۶-جی ماده سینه اساساً، قادین ارینی سئومه دیغی، 
اوندان خوشــلانمادیغی اوچون ارینه وئردیغی مال یا دا پول قارشیلیغیندا 
بوشانا بیلر؛ ســؤزو گئدن مال یا دا پول کبینینین عینی سی، موعادیلی یا 
دا کبیندن داها آز اولابیلر.  بئله  جه، بو ماده یه گؤره، قادین هر هانســی بیر 
مال وئره رک حتی کبینیندن  داها آز پول قارشیلیغیندا )مثلًا، بیر دنه مداد( 

بوشانا بیلر. بو جور بوشانما »خلع« آدلانیر.
2. ار آروادینا نفقه اؤده مکدن ایمتیناع ائتدیکده و آروادین محکمه  یولو ایله 
اری نفقه اؤده مه یه محکوم ائتدیردیکده آما نفقه نین اؤدنمه ســی مومکون 
اولمادیقدا، آرواد بوشــانما طلب ائده بیلر. )مدنــی قانونون 11۲۹-جو ماده ســی و 

عائله نی قوروما قانونو ۸-جی ماده سینین ۲-جی بندی(

3. ارین پیس یولداشلیغی وارسا، او درجه ده کی، اورتاق یاشاییشین داوامی 
آرواد اوچون دؤزولمزدیر. )عائله  نی قوروما قانونو ۸-جی ماده سینین 4-جو بندی(

4.  اگر اَره ســاغالماز بیر خســته لیک یولوخوبســا، ائله بیر شــکیلده کی، 

ائولیلیغین داوام ائتمه ســی قارشی طرف اوچون خطر تشکیل ائدیر. مثلًا، 
اَرین ایدز خسته لیغی وارسا. )عائله  تی قوروما قانونو ۸-جی ماده سینین ۵-جی بندی(

5. کیشی عائله  منافعیینه و یا قادینین اونورونا ضد ایشله مشغولدورسا و محکمه  
اونون بو ایشــده چالیشماسینی قاداغان ائدن قرار چیخاریبسا، لاکین حیات 

یولداشی هله  ده همان ایشله مشغولدورسا. )عائله نی قوروما قانونو ۷-جی بندی(
6. اگر شــخص بئش ایلدن آرتیق موددت اوچون حبس جزاسی آلیبسا یا دا ائله 
بیر جریمه جزاسینا محکوم ائدیلیبسه کی اونو اؤده مک یئتکینلیغینین اولماماسی 
سببی ایله بئش ایل و یا داها چوخ موددت حبس ائدیلمسینه سبب اولوب و حبس 

جزاسی ایجرا حالیندادیر. )عائله نی قوروما قانونو ۸-جی ماده سینین ۸-جی بندی(
آیریجــا، اگر ار عائلــه  و آروادین اونورونا توخونابیله جک بیر ســوچ )جورم( 

ایشله دیغی اوچون کسین )قطعی( شکیلده محکوم ائدیلمیش اولسا. 
7. اگر کیشی معتاددیرســا و اونون معتادلیغی او درجه ده دیر کی ضررلیدیر 
و اورتــاق ائولیلیغینه خســارت وئریرســه و بیرلیکده یاشــاماغا داوام ائتمیی 
غیر-مومکون ائدیرســه. بو دوروم لارین تشخیص ائدیلمه سی و معتادلیغین 
چئشیدی و درجه سی و اورتاق ائولیلیغی خسارت وئرمه نین تثبیت ائدیلمه سی 

محکمه یه اساسلانیر. )عائله نی قوروما قانونو ۸-جی ماده سینین ۹-جو بندی(
8. اگر کیشــی آروادینین ایجازه سی اولمادان باشــقا آرواد آلارسا. )عائله نی 

قوروما قانونو ۸-جی ماده سینین 10-جو بندی(

9. کیشــینین بیر نئچــه آروادی اولســا و محکمه نین تشــخیصی ایله 
آروادلاری آراســیندا عدالتلی دئییل ایسه. بو دورومدا آروادین هر هانسی 
بیرینین طلبی یله محکمه  اوزلاشمانین مومکونسوزلویو حاققیندا قرار 

وئریر. )عائله نی قوروما قانونو ۸-جی ماده سینین 10-جو بندی(
1٠. اگــر کیشــی اورتاق یاشاییشــی ترک ائدرســه. طبیعی کــی، اورتاق 
یاشاییشــدان چیخماق محکمه  طرفیندن تثبیت ائدیلیر. )عائله  نی قوروما 

قانونو ۸-جی ماده سینین 11-جی بندی(

11. کیشــی سونسوزدورســا )عقیم( و یا ار-آرواد خســته لیک یا دا بعضی 

فیزیکی خصوصیتلره گؤره بیربیریندن اوشاق صاحابی اولا بیلمیرلرسه. 
)عائله  نی قوروما قانونو ۸-جی ماده سینین 13-جو بندی(

12. ار دؤرد ایــل موددتینــده ائــوده اولمادیقدا، و اوندان هئــچ بیر اثر و ایز 
یوخدورســا آرواد محکمه دن بوشــانما طلب ائده بیلر. بئلــه  اولان دورومدا 
محکمــه  اوچ دفعــه آرخا آرخایــا و بیــر آی آرالیقلار ایله گئنیــش تیراژلی 
روزنامه لردن بیرینده مدنی قانونون ۱۰۲۰، ۱۰۲۱ و ۱۰۲۲-جی ماده لرینین 
شــرطلرینی نظره آلاراق اَرین یوخلوغو )غیبت( خبرینی اعلان ائدجک و 

اوندان خبری اولان هر کسی خبر وئرمه یه چاغیراجاق. 
کیشــینین یاشــادیغی ثبوته یئتیرمزســه بو دورومدا محکمه اؤنجه کیشینین 
فرضی اؤلوم حوکمونو چیخاردیب، داها ســونرا قادینی بوشادیر. یعنی قادین 
عریضه ســینده ایکی طلب ایرلی ســورور: ۱. ارینین و یا ائوده اولمایان حیات 
یولداشــینین فرضی اؤلوم حوکمونون چیخاریلماســی و ۲. آروادین بوشــانما 

حکمونون چیخاریلماسی. )مدنی قانونون 10۲3 و 10۲۹-جو ماده لری(

گئچیجی / منقطع ائولیلیک نئجه سونلانیر؟

اگر نیکاح سؤزلشمه سی موقتی دیرسه، دؤرد یو ل ایله پوزولور:
1. قراری پوزماق )فسخ(

2. موددیتن باغیشلانماسی )بذل مدت(
3. موددت بیتمه سی

4. طرفلردن هر بیرینین اؤلومو

موددتی باغیشلاماق )بذل موددت( نه دئمک دیر؟

موددتی باغیشــلاماق )بذل مدت( موقتی نیکاح سؤزلشمه ســینه خاصدیر و 
یالنیز کیشییه مخصوص اولان حقوقدور و یالنیز کیشی بو حقوقدان استفاده  

ائده بیلر. بئله  کی، کیشی ایسته دیغی واخت سؤزلشمه نی بیتیره و پوزا بیلر. بو 
دورومدا موقتی نیکاحین قالان موددتینی قادینا باغیشلانمیش ساییلیر. بونا 
موددتین باغیشلانماسی دئییلیر و دائمی ائولیلیکده کی بوشانماق کیمی دیر. 

قادین موددتین باغیشلانماسی اوچون کیشیدن وکالتنامه آلا بیلر و ایسته دیغی واخت 
نیکاحینین قالان موددتینی باغیشلایاراق موقتی ائولیلیغه سون وئره بیلر.

موددتین بیتیمی )انقضا موددت( نه دئمک دیر؟

موقتی نیکاح سؤزلشمه ســینده و یا نیکاح سؤزلشمه ســینین معین بیر موددته 
باغلاندیغی فورمالاردا موددت بیتن کیمی نیکاح اؤزلوغوندن )اوتوماتیک( پوزولور. 
موقتی نیکاحین بو شکیلده پوزولماسینا »موددت بیتمی« )انقضا مدت( دئییلیر. 

ائولیلیغــی پوزماق )فســخ نکاح( نــه دئمک دیر؟ 
قادین دا ائولیلیغی پوزابیلر می یوخســا بو حقوق 

یالنیز کیشیلر اوچون مو کئچرلی دیر؟

حقوق دیلینده ایستر ائولیلیک، ایسترسه ده آلقی-ساتقی و اجاره  کیمی دیگر 
سؤزلشمه لرده هر هانسی سؤزلشمه نین بیر طرفلی اولاراق پوزولماسینا »فسخ« 
دئییلیر. نیکاح یا دا ائولیلیغین فســخ ائدیلمه سی ائولیلیک و یاخینلاشمانین 
پوزولماسینا سبب اولسا دا، بوشانما تأثیری گؤسترمیر. مثلًا، کیشی نیکاحی 
فســخ ائدرســه ائولیلیک حقوقوندان قایناقلانان مــاددی بورجلارینی قادینا 
وئرمــک مجبوریتینده دئییل.  نیکاحین هم قادین، هم ده کیشــی طرفیندن 
فســخ ائدیلمه ســی اوچون بعضی شــرطلر نظرده توتولور و بو شــرطلردن هر 
هانسی بیری وارسا و طرفلردن هر بیری بوندان خبردار اولدوقدان سونرا درحال 

نیکاحی پوزمالیدیرلار. )مدنی قانونون 1131-جی ماده سی(
بونا گؤره  قادینین دا نیکاحی پوز ماق )فسخ( حقوقو وار. )مدنی قانونون 11۲1، 11۲۲ 

و 11۲3-جو ماده لری(



69

کیشیده کی هانسی آخســاقلیقلار )عیب لر( قادین 
اوچون ائولیلیغی پوزماق )فسخ( حاققی وئره بیلر؟

ایکی دسته آخساقلیق قادین اوچون فسخ حقوقونا سبب اولور.
آ  ( ائولیلیکدن اؤنجه و یا سونرا یارانان آخساقلیقلار. بونلار آشاغیداکیلاردیر:

1. دلیلیک: ایستر داواملی اولســون، ایسترسه ده دؤنملیک اولسون. 
یعنی کیشی همیشه  دلیلیک وضعیتینددیرســه و یا اونون دلیلیغی 
هردن بیر تکرارلانیرســا و یئنیدن سنگی ییرسه، هر ایکی دورومدا دا 

قادینین فسخ حاققی واردیر.
2. عنــن: کیشــینین جینســی ضعیفلیغــی، ائولیلیکــدن اؤنجه و یا 
ائولیلیکدن ســونرا اورتایا چیخماسیندان و حتی ائولیلیک دؤنمینده 
بــاش وئرمســیندن آســیلی اولمایاراق. بــو دورومــدا قادینین نیکاح 

سؤزلشمه سینی پوزا بیلر.
3. خصا / اخته اولماق: کیشی خایاسینین زده لنمسی دئمکدیر.

4.کیشــی جینســی آلتی نیــن کســیلمیش اولماســی ائلــه کی جینســی 
یاخینلاشماق مومکون اولماسا. 

کیشینین خایاسینین زده لنمه ســی و جینسی آلتی نین کسیلمیش 
اولماسی آخساقلیقلاری نیکاحدان اؤنجه موجود اولماسی و قادینین 
اونلاریــن وارلیغیندان خبرســیز اولماســی دوروموندا، قادینا فســخ 
حاققی وئریر. عکس دورومدا، کیشی نیکاحدان اؤنجه قادینا بو ایکی 
قوصــوردان بیرینین اوندا اولدوغونو دئســه و قادیــن بونا باخمایاراق، 
کیشــی یله ائولنمه یــه راضی اولســا، نیکاحــدان ســونرا قادینین بو 

قوصورلاردان اؤترو نیکاحی فسخ ائتمه حاققی یوخدور. 
 ب( ائولیلیک سؤزلشمه سی باغلاندیقدان سونرا یارانان قوصورلار قادینا 

فسخ حاققی وئرمز و بو قوصورلار سؤزلشمه دن اؤنجه موجود اولمالیدیر. 
کیشــینین جینســی ضعیفلیغی و دلیلیک )عنن و جنون( نیکاحدان ســونرا 

یارانسا بئله ، قادینا فسخ حاققی وئریر. قادینین فسخ حاققینا مالیک اولماسی 
اوچون قید اولونان دیگر قوصورلارین نیکاحدان اؤنجه اولماسی لازیمدیر.

قادیندا کی هانســی آخســاقلیقلار )عیب لر( کیشی 
اوچون ائولیلیغی پوزماق )فسخ( حاققی وئره بیلر؟

1. اگر قادین نیکاحدان اؤنجه )ایستر گئچیجی، ایسترسه  ده داواملی( دلیلیکدن 
اذیت چکیرسه و کیشی بوندان خبرسیزدیرسه، کیشی قادیندا بو خسته لی یی 

گؤرن کیمی نیکاحی پوز ماق )فسخ( حقوقونا مالیکدیر.
»کیشینین قادینین دلیلیغینه قارشی فسخ حاققی« ایله »قادینین کیشینین 
دلیلیغینه قارشی فسخ حاققی« آراسینداکی فرق اوندان عیبارتدیر کی، قادین 
نیکاحدان ســونرا روحی خســته لیک و یا دلیلیک کیمی خســته لیک تاپارسا 
بو کیشــییه فســخ حاققی وئرمز. قادینین دلی اولماسی یالنیز بو خسته لیک 
ائولیلیکدن اؤنجه قادیندا وارسا و کیشی بوندان خبرسیز ایسه او زامان کیشییه 

فسخ حاققی وئریر. 
2. بعضــی قوصــورلار قادینین فیزیکــی وضعیتی یله باغلیدیــر. قانونوئریجی 
باخیمیندان، بو قوصورلارین بعضیلری یاخینلاشما مناسبتینین قورولماسینا 
مانع اولور، بعضیلری ایسه آچیق قوصورلاردیر. مثلًا: »برص« خستهلیغی کی 
بیر چئشید دری خسته لیغی دیر و بو خسته لیغی اولان قادین دری رنگینین بیر 
بؤلومونو یا دا بعضی دوروملاردا هامیســینی ایتیردیغی اوچون بوتون دریسی 
آغاریر. یا دا یئرده قالماق یعنــی حرکت ائتمکدن عاجیز اولماق و یا هر ایکی 

گؤزده کورلوق. 
بوتون بو نوقصانلار، کیشــی نیکاحدان اؤنجه اونلارین وارلیغیندان خبرســیز 
اولسا، کیشی اوچون فسخ حاققینا سبب اولور. لاکین حاضردا طب علمی او 
قدر گلیشــمه  الده ائتمیش کی حتی اینسانین ایتیردیغی بدن اعضاسینی دا 
تکراردان ساغالتماق مومکون اولور. مدنی قانونوئریجیلیکده ایستر قادین ایستر 
کیشی اوچون ائولیلیغین فسخ اولونماسینا ســبب اولان قوصورلاری اورتادان 

قالدیرمــاق آرتیق بیلیم ایله مومکون اولــوب. بئله جه حقوق قایدا و قانونلارینا 
دایانــاراق دئمــک اولار کی اگر بو قوصورلار برطرف اولابیلرلرســه آرتیق فســخ 
حاققینا سبب اولمامالیدیرلار. چونکو قانونوئریجی نیکاح سؤزلشمه سینی دیگر 
سؤزلشــمه لردن آییرماغا چالیشمیش و فســخ حاققی اوچون شرطلر قویاراق 

ائولیلیغی بوش و اساس سیز سببلره گؤره پوز ماق ایسته مه میش. 

مثــلًا، آلقی-ســاتقی سؤزلشمه ســینده هر ایکــی طرفین 
معاهیده نی ایکی آی موددتینده لغو ائده بیله جه یی شرطی قویولا بیلر. آما 

نیکاح سؤزلشمه سینده بئله  بیر شرط قویولا بیلمز.

3. ائولنمک اوچون کیشی و یا قادین طرفلردن هر بیری قارشی طرف اوچون 
معین بیر خصوصیت شرط قویموش اولسا کی اگر بو خصوصیت اولماسایدی، 
نیکاح باش توتمازدی. مثلًا، کیشینین قادینلا ائولنمک شرطی قادینین عالی 
تحصیللی اولماسیدیرســا و نیکاح دا بو اساســدا باش وئریبسه، بو او دئمکدیر 

کی، عالی تحصیل قادینلا کیشی آراسیندا نیکاحین اساسیدیر. 
اگر قادینین بو خصوصیتی یوخدورسا و یالان دانیشیب کی، عالی تحصیلی وار 
و نیکاح دا بو اساسدا اولوبسا، لاکین سونرادان کیشی قادینین عالی تحصیلی 
اولمادیغینی بیلســه؛ بو دورومدا کیشــی ائولیلیک سؤزلشمه سینده آلداتماق 

)تدلیس( سببی ایله نیکاحی فسخ ائده بیلر. )مدنی قانونون 11۲۸-جی ماده سی(

قادینین میراث آلما شرطلری هانسیلار دیر؟

قادینین میراث آلماق شــرطلری اونــون واریثلیکده کی چئشــیدلی موقعلرینه گؤره 
بیربیریندن فرقلیدیر. 

آ  ( اگر قادین ارینین یگانه  واریثی اولارسا و اؤلن کیشینین باشقا واریثلری 
یوخدورســا، بو دورومدا کیشــینین داشــینار املاکینین دؤردده بیری و 
داشــینماز املاکینین دَیَری قادینا، قالان پایی ایســه صاحابسیز مولک 
اولاراق دولته کئچیر. حال بوکی اگر قادین اؤلورســه و کیشــیدن باشــقا 

واریثی یوخدورسا، کیشی قادینین بوتون مالینا تک باشینا صاحاب اولور. 
یعنی کیشــینین بوتون مال-دؤولتی قادینلا کیشــینین بیرگه چاباسی 
ایله الده ائدیلمیش اوولســا بئله  و قادینین یاشاماسی اوچون بوتون قید 
اولونان مولکلره احتیاجی اولسا بئله ، اونا داشینان مالین دؤردده بیریندن 

و داشینماز املاکین دَیَریندن آرتیق میراث قالمایاجاق. 
قادیــن حتی داشــینماز املاکین عینی ســیندن بئله میــراث آلمیر و بو 

مال لاری ساتیب، قیمتینین دؤردده بیرینی قادینا وئر مک لازیمدیر.
ب( اؤلن کیشــینین آروادی و اوشاغی و یا اوشــاقلاری وارسا، بو دورومدا 
داشینماز و داشینار مالین قیمتینین سکگیزده بیری آروادا میراث اولاراق 

وئریلیر، قالانی ایسه اوشاقلار آراسیندا بؤلونور. 
مدنی قانونوئریجیلیکده چوخ آروادلیلیق رســمیته تانیندیغینی اوچون 
و دایمــی نیکاحــدا کیشــینین دؤرده قــدر آروادی اولا بیلدیغی نظرده 
توتولاراق، کیشــینین اؤلومو دوروموندا بوتون قادینلار داشینار املاکین 
ســکگیزده بیــر پایینی و داشــینماز املاکیــن دَیَرینی و برابر شــکیلده 

بؤلوشه رک میراث آلاجاقلار.
ج( اگر اؤلن کیشــینین هر ایکی جینسدن، قیز و اوغلان اوشاغی وارسا، 
اونون مالی اونلارین آراسیندا ائله بؤلونور کی، اوغول لار قیزلاریندان ایکی 

دفعه ، قیزلار ایسه اوغلانلارین یاریسی قدر پای آلیرلار. 
د( اگر اؤلن شــخصین قارداشی، باجیسی، آروادی و اوشاغی یوخدورسا 
و یالنیز آتا و آناســی اونون واریثلریدیرســه، بو دورومدا اوشاغین مالینین 

اوچده بیری آنایا، اوچده ایکیسی ایسه آتایا میراث قالیر.
ھ( اگــر اؤلن شــخصین آتا-آناســی و باجی-قارداشــلاری وارســا، آتا-
آناسینین اولماسی دوروموندا باجی-قارداشلار اوندان میراث آلمایاجاقلار 
آنجاق باجی-قارداشــلارین اولماسی آنانین پایینین اوچده بیردن آلتیدا 

بیره قدر آزالماسینا سبب اولور و قالان مال ایسه آتایا کئچیر.
و( اگر اؤلن شــخصین واریثلری یالنیز اونون باجی و قارداشلاریدیرســا، 

باجینین میراث پایی قارداشین میراث پایی نین یاریسی قدردیر. قارداش 
باجیدان ایکی دفعه  چوخ میراث آلیر.

ی( اگر اؤلن شخصین عینی آتاو آنادان اولان بیر باجیسی و بیر قارداشی 
و عینی آنادان اولان باشقا بیر باجیسی و قارداشی وارسا بو دورومدا عینی 
آنادان اولان باجی و قارداشــین پایی میراثین اوچــده بیری قدر اولاجاق 
و گئری قالانی عینی آتا و آنادان اولان باجی و قارداشــا چاتاجاق. بوتون 
بو پایلاشــمالاردا دا قیزین پایی اوغلانینی پایی نین یاریسی قدر حساب 

ائدیله جک. 

1. ار و آرواد بیر-بیرینــدن یالنیــز دایمــی نیکاحدا میــراث آلابیلرلر. 
موقتی نیکاحدا ایسه اونلارین موقتی نیکاحلارینین موددتی ۹۹ایل 

اولسا بئله ، بیربیریندن میراث آلا بیلمزلر.
2. اگــر ار و آرواد گئــری دؤنمه شــرطی ایلــه )رجعی( بوشانســالار و 
ائولیلیک سؤزلشمه سی بوشانما سببی ایله پوزولسا و عده موددتینده 
کیشی اؤلســه، قادین کیشــیدن میراث آلار. آ ما اگر کیشی آروادینی 
لعنتله مک )لعان( یولو ایله بوشامیش اولسا و نیکاح سؤزلشمه سی لعان 
یولو ایله پوزولسا، ار و آرواد بیربیریندن میراث آلابیلمزلر. اصلینده لعان 
یولو ایله بوشانماق کیشیلر اوچون آروادی ائولیلیکده میراثدان محروم 

قویمانین بیر قاچیش یولو اولاراق ایشله دیله بیلر. 
3. قادینلارین میراثچیلیغی نین معین ائدیلمسینده آیری-سئچکیلیک 
آنانیــن پایی قونوســوندا ائتکیلیدیر. آنانیــن پایی آتانیــن پاییندان آز 
اولماســیندان باشــقا، حتــی بعضــی دوروم لاردا آنانیــن پایــی معین 
ائدیلمیش مبلغدن داهــا دا آز اولور و آتانین پایینا علاوه  ائدیلیر. میثال 
اوچون اؤلن شــخصین آتا-آناســی و باجی-قارداشی اولماسی کیمی 
دوروم لاردا، باجی-قارداشلار اؤلن شخصدن میراث آلماسالار دا، آنانین 

پایینا دوشدوغو قدر میراث آلماسینا مانع اولورلار. بئله  اولان دورومدا آنا 
پایینین هانسی اساسلا آزالدیلیب آتا پایینا علاوه  اولوندوغو معلوم دئییل.
4. کیشــینین اؤلن آروادیندان میراثی، اگر اوشــاغی و یا اولادی وارسا، 
قادینیــن داشــینار و داشــینماز املاکــی دا داخیل اولماقــلا، بوتون 

املاکینین دؤردده بیرینی تشکیل ائدیر. 
اگر اوشاق اولماســا و کیشــی قادینین یگانه  واریثی اولارسا، قادینین 
بوتون داشــینار و داشینماز املاکی نین یاریسی میراث اولاراق کیشییه 

وئریلر و قالان یاریسی ایسه کیشینین مالیکییتینه کئچیریلیر. 
حال بوکی بئله  بیر دورومدا قادین اؤلن ارینین داشینار املاکین دؤردده 
بیرینی و داشــینماز املاکینین دیرینی میراث آلیر، قالان املاک ایسه 

صاحیبسیز مال کیمی دولته کئچیر.

 داشینماز املاکین میراث قالماسی یله بو املاکین قیمتی آراسینداکی 
فرق اونــدان عیبارتدیر کی، اقتصادی گؤســتریجییه اساســاً بعضی داشــینماز 
املاکیــن )او جمله دن یئر، ایســتر اکینچیلیک، ایسترســه ده یاشــاییش یئری( 
قیمتــی زامان کئچدیکجه آرتیر. ایندی کیشــی وفات ائتدیکدن ســونرا گئریده 
یاشــاییش و یا اکینچیلیک یئرلری کیمی داشــینماز امــلاک قویوب گئتدیکده، 
قادینین داشــینماز املاکین عینی ســیندن واریثلیک حاققی وارســا، او، همان 
داشینماز املاکی اؤز منافعیینه اویغون اولاراق ساخلایا و داها یوکسک قیمته ساتا 
بیلر. حــال بوکی قادین یالنیز داشــینماز املاکین قیمتینی میــراث آلدیقدا، بو 

املاکین قیمت آرتیشیندان فایدالانا بیلمز.

 اگر کیشــی اؤلرســه و اونــدان ایکــی ائو یئــری و اوچ اکین 
ساحه ســی میراث قالارســا و اونون میراثچیــلاری آروادی و دؤرد اوشــاغی 
اولارســا، بو دورومــدا میراثچیلار املاکین بؤلونمه ســی زامانی داشــینماز 
املاکین دیرینی معینلشدیریب بو دیره گؤره قادینا پول اؤده مه لیدیرلر. حال 
بو کی اوشاقلار اوزلری اوچون داشینماز املاکین عینی سینی میراث اولاراق 

گؤتوره بیلرلر. 

بئله لیکله، ســونراکی ایل لــرده بوتون میراثچیلار بو املاکیــن علاوه  دیریندن 
فایدالاناجاقــلار، قادینین ایســه بو عــلاوه  دیــردن فایدالانمایاجاغینی گؤره 
بیلریک. بو آیری-سئچکیلییه هئچ بیر راسیونال )عقلی(، حقوقی و یا اینسانی 

منطیقله حاق قازاندیر ماق اولماز.

قادینیــن تانیقلیــق )شــاهیدلیک( دَیَری کیشــینین 
تانیقلیغی )شاهیدلیغی( ایله ائشیت دیر )برابر( می؟

قانونلاریمیزدا هئــچ بیر دورومدا قادینین تانیقلیغینین )شــهادتینین( دیری 
کیشینین شــاهدلیغینین دیرینه برابر دئییل، بعضی دوروم لاردا ایسه قادینین 
شاهدلیغی اساسا اعتبارسیزدیر. مثلًا، »مســاحقه« کیمی سوچلاردا )جورم( 
کی قادینلارا مخصوص بیر سوچدور و جزاسی حد اولاراق تعیین ائدیلمیشدیر و 
بو سوچو ایشله ینلر مجبورا قادینلاردیر. بو سببله بو جورمون گرچکلشمه سی و 
کیفیتی حاقدا سؤز صاحیبی اولماق دا اساسا قادینلارا دوشر آنجاق قادینلارین 
بو سوچون ایثبات ائدیلمه سی اوچون ائتدیکلری تانیقلیق )شهادت( دیرسیزدیر 
و اونون ایثبات ائدیلمه سینین بیر شرطی دؤرت کیشینین تانیقلیق ائتمه سیدیر. 
اکثر دوروم لاردا ایران قانونلاریندا قادینلارین تانیقلیغینین دیری کیشیلرین 
تانیقلیغینین دیرینین یاریســی قدردیر. بو او دئمکدیر کی، ایکی قادینین 
شاهدلیغی بیر کیشینین شهادتینه برابردیر. )اســلام جزا قانونو 1۹۹-جو ماده سی، 

حدلر بؤلومو(

مدنی حقوقدا و عادتا قادینلارین صلاحیتلری ساحه ســینده کیشیلره نسبتا 
معلوم اولان حقوقی مسئله لرده قادینلارین تانیقلیقلارینین دیری کیشیلرین 
تانیقلیق ائتمه سینین دیرینه برابر حساب ائدیلمیر. بئله  دوروم لاردا قادینلارین 
تانیقلیغینا قــولاق وئریلســه ده، قادینلارین تانیقلیغینین دیری کیشــیلرین 
تانیقلیغینیــن دیرینــه برابــر دئییل. مثــلًا، دوغــوم یارغیلامالارینــدا، رضاع 
)امیزدیرمک، ســوت وئرمک(، باکیره لیــک و قادینلارین داخیلی قوصورلاری 
حاقدا دؤرد قادینین تانیقلیغی ایکی کیشینین تانیقلیغینا برابردیر و باشقا سؤز 

ایله؛ بیر کیشینین تانیقلیغی ایکی قادینین تانیقلیغینا برابردیر.
مدنی یارغیلاما قایدالاری قانونو ۲۳۰-جو ماده سینه اساساً، بعضی دوروم لاردا 
قادینلارین تانیقلیغی هئچ قبول ائدیلمیر. یالنیز قادینلارا خاص اولان بعضی 
دوروم لاردا )مثلًا، باکیره لیک( قادینلارین تانیقلیغی باغیمسیز )مستقل( دیره 

مالیک حساب ائدیلیر.
مدنی )حقوقی( یارغیلامالاردا تانیقلارین )شاهدلرین( جینسلرینین ساییسی، هابئله 

آند ایچن تانیقلارین سیراسی آشاغیداکی کیمیدیر:

آ ( بوشانما و اونون چئشیدلری، بوشانمادا قاییتما )رجوع(، هابئله غیر-
مالی یارغیلامالاردا مثلاً: مســلمان اولماق، یئتکینلیک )بلوغ( یارالاما 
و دوزلیش، قصاصدان عفو، وکالت و وصیت ایشــلری ایکی کیشینین 

تانیقلیغی )شهادتی( ایله کئچرلیدیر. 
گؤروندویــو کیمی، بو جور یارغیلاما ایشــلرینده یالنیز ایکی کیشــینین 

تانیقلیغی کئچرلیدیر و قادینلارین تانیقلیغینا قیمت وئریلمیر.
ب( مالیــه  یارغیلامالار و یا پولــون نظرده توتولدوغــو یارغیلامالار. مثلًا: 
بورج، ساتیش قیمتی، آلقی-ساتقی، وقف، کرایه ، ایددعاچینین خیرینه 
وصیــت، غصب، جینایتلــر، دیه یه ســبب اولان خطــالاردان باش وئرن 
جینایتلر و شبه-عمد تؤردیلمیش جینایتلر ایکی کیشی و یا بیر کیشی و 

ایکی قادینین تانیقلیغی ایله ثبوتا یئتیریله بیلر.
ایددعا صاحابی آیدین شــرعی دلیل لر گتیره بیلمیرســه ، بیر کیشی و یا 
ایکی قادین تانیقلیغی ایله و بونا علاوه اولاراق آند ایچه رک ایددعاســینی 

ثبوت ائده بیلر. 
بو بندده گؤستریلن دوروم لاردا اؤنجه »صلاحیتلی تانیقلار تانیقلیق ائدر« 

داها سونرا ایددعا صاحابی آند ایچر. 
ج( دوغوش، رضــاع، قادینلارین داخیلی قوصورلاری کیمی قادینلارین 
داها یاخشی بیلگی صاحابی اولابیله جکلری یارغیلامالاردا ایکی کیشی 

یا دا بیر کیشی و ایکی قادینین تانیقلیغی ایله ثبوتا یئتیریله بیلر.

قیزلار اوچون کیفری ســوروملولوق یاشــی )ســن 
مسئولیت کیفری( نئچه دیر؟

کیفری ســوروملولوق یاشــی دئدیکده، شــخصین اؤز حرکتلرینه، سؤزلرینه و 
عمللرینه گؤره ســوروملولوق داشــیدیغی و بونا گؤره جــاواب وئرملی اولدوغو 
یاش باشــا دوشــولور. ایندی بئله  بیر شــخص سوچ ســاییلان و قانوندا اونون 
اوچون جــزا تعیین ائدیلمیش اولان بیر عملی تؤردیبســه، اونــا قانونلا معین 
ائدیلمیش اولان جزا وئریلملی و اونا قارشی جزا حیاتا کئچیریلمه لیدیر. ایران 
اسلام جمهوریتینین اسلام جزا قانونوندا سوچون چئشیدینه گؤره جزا و یا حد 

باخیمیندان فرقلیلیک وار. 
ایران اســلام جمهوریتینین جــزا قانونوندا قیز و اوغلانلاریــن تعزیری جزالاردا 
کیفری مسولیت یاشــی 1۲ یاشدان ۱۴ یاشا قدر معین ائدیلیب. لاکین حدلر و 
قصاص بؤلمه ســینده، اعدام یا دا قصاص گرکدیرن سوچلار ایشلرسه اعدام یا 
دا قصاص ایله جزالاندیریلابیلرلر. بو دورومدا اوغلان و قیزلار شریعت طرفیندن 
معین ائدیلمیش یئتکینلیک یاشی ایله مسولیت داشییرلار. مدنی قانوندا قیزلار 
اوچون شرعی یئتکینلیک یاشی ۹ تام قمری ایل، یعنی ۸ ایل ۹شمسی آی، و 

اوغلانلار اوچون ایسه ۱۵ قمری ایل، یعنی ۱۴ ایل و ۹ شمسی آیدیر.
قصاص کیمی حد جزاســی طلب ائدن ســوچلاردا قیزلار و اوغلانلار ۱۴ یاش 
اوستونده تام مسولیت داشــییرلار. بو دورومدا  ۹ یاشیندا قیز اوشاغینین آدام 
اؤلدورمک یا دا باشقاســینین بدن عضوونون کسیلمه ســی کیمی بیر ســوچ 
ایشلرسه عاغیللی و یئتکین بویوک یاشلی اینسانلار کیمی اسلام جزا قانونوندا 
تعیین ائدیلمیش اولان جزایا محکوم ائدیلیرلر. آما عینی سوچون 9 یاشینداکی 
بیر اوغلان طرفیندن ایشلنمه ســی دوروموندا او هئــچ جزا آلمایاجاق. چونکو 
ایران اســلام جمهوریتینین قانونوئریجیســینه گؤره، ۱۵ یاشــینا چاتمامیش 
اوغلانلار تام کیفری مسولیته مالیک دئییل لر و اونلار یئتکینلیک یاشینا، یعنی 

۱۵ یاشینا چاتدیقدا تام کیفری مسولیت یاشینا چاتیرلار.

حتی ۱۵ یاشــلی اوشــاقلار اوچون ده تام کیفری مســولیت قویولماسی هئچ 

بیر حقوقی پرینســیپ و بین المللی قانون و قایدالار و حتی ایرانین بین المللی 
عهده لیکلری یله قبول ائدیلمســه ده، بو آیری-ســئچکیلیغی حتی اوغلانلارا 
قارشی قیز اوشاقلارینین حاققیندا دا گؤره بیلیریک. )اسلام جزا قانونو ۸۸-جی ماده سی(

اســلام جــزا قانونونــدا قادینیــن قصــاص و دیــه 
حوکملری نئجه دیر؟

1. دیه ایله باغلی قید ائتمک لازیمدیر کی، اسلام شریعتینین قایدالارینا گؤره 
قادینین تام دیه ســی کیشــینین تامدیه سینین یاریســیدیر. بو شرح ایله کی، 
قادینین دیه سی تام دیه نین اوچده بیریندن آز اولارسا، کیشینین دیه سی ایله 

برابردیر. آما تام دیه نین اوچده بیرینی کئچرسه، یارییا قدر آزالاجاق. 

 هر بارماغین دیه سی تام دیه نین اوندا بیریدیر. اگر قادین بیر 
قضادا اوچ بارماغینی ایتیررســه و دیه آلماق حاققی اولورسا، اونون دیه سی 
کیشینین تام دیه سینین اوندا اوچو اولار. بو دورومدا قادینین دیه میقداری 
کیشــینین دیه ســی ایله برابردیر. یعنی ایندی بیر کیشــی اوچــون تام دیه 
900میلیون تومن اولدوغو دورومدا، ۲۷0 میلیون تومن اولاجاق. ایندی اگر 
قادین بیر قضادا دؤرت بارماغینی ایتیریرســه و دیه آلماق حاققی اولارســا، 
آلدیغی خســارت کیشــینین تام دیه ســینین اوچــده بیرینــدن داها چوخ 
اولدوغــو اوچون قانونا گؤره اونــا وئریله جک اولان دیه یاری یا دوشــه جک. 
میثال اوچون بو دورومدا خســارت آلان کیشی اولسا دیه سی 360 میلیون 
تومن آما قادین اولسا 180 میلیون تومن اولاجاق. ندن؟ چونکو دیه میقداری 
اوچده بیردن داها چوخ اولوب. )اسلام جزا قانونو ۵۶0-جی ماده سی، دیه لر فصلی( 

البتــه، قانونوئریجــی خســارتلر و ماشــین قضالارینــدا بیمــه شــیرکتلرینی 
خسارتلی نین جینســیندن آســیلی اولمایاراق، دیه نین عینی شکیلده و برابر 
اؤدنمه سینی معینلشــدیریب. بیمه شیرکتلری قادین ایله کیشی آراسینداکی 

دیه فرقینی داها سونرا بدنی خسارتلر صاندیغینداق طلب ائتمه لیدیرلر. 
بو تدبیر قادین و کیشی آراسیندا دیه برابرلیغی یاراتماسا، و اؤلوم ایله سونوجلانان 

ماشــین قضالاریندا قادین دیه ســینین کیشــینین تام دیه ســینین یاریســی 
قدر حسابلانســا دا؛ آما هئچ اولماســا اومید ائتمک اولار کــی، یول قضالاری 
نتیجه ســینده یارانان ضرر و خســارتلرده قادینلارین کیشیلرله عینی مبلغده 

خسارت آلابیلیرلر. )اوچونجو شخصلرین بیمه سی قانونو 4-جو ماده سی، ایکینجی قیدی(
2.  عضــو اوچون قصاص و یا نفس قصاصیندا دا اســلام جــزا قانونو قادینین 
حیاتینین دیرینی کیشــی حیاتینین دیرینین یاریســی حســاب ائتمیشدیر. 
مثلًا، اگر بیر کیشــی بیر قادینی اؤلدوررســه، قادینین ولیلری، کیشینین تام 
دیه سینین یاریسینی وئرمکله قاتیلدن قصاص آلا بیلر و بوندان سونرا قصاص 
حقوقو تطبیق اولوناجاقدیر. چونکو کیشینین حیاتی ایکی قادینین حیاتی قدر 
دیرلی اولدوغو معینلشدیریلیبدیر و کیشینین حیاتینی قادینین حیاتینا قارشی 
قصاص ائتمک اوچون بیر قادینین دیه سینین بوتون مبلغینی کیشییه وئر مک 

لازیمدیر کی بئله جه برابرلیک حاصیل اولسون. 
ایندی اگر قادین بیر کیشــینی اؤلدوررسه و کیشــینین ولیلری قادینا قارشی 
قصاص حکمونو ایجرا ائتمک ایسترلرسه، قادین و یا اونون ولیلری اؤنجه، یعنی 
اؤلدورولمزدن اول کیشــییه قادین دیه ســینین تام مبلغینی یعنی کیشــینین 

دیه سینین یاریسینی وئرمه لیدیرلر. 
عینی شئی عضو قصاصلاریندا دا کئچرلیدیر. قادین عضولرینین دیه سی کیشی 
دیه ســینین اوچده بیرینه قدر چاتمامیشسا کیشی دیه سی ایله برابردیر آنجاق 
قادین بدن عضولرینین دیه سی تام دیه نین اوچده بیریندن چوخ اولارسا، قادینا 
دوشن دیه کیشــی دیه سینین یاریسیدیر. مثلًا، کیشــی قادینین ایکی الینی 
کسرسه و قادین قصاص ایسترسه، قادینین ایکی الی قارشیلیغیندا کیشینین 

یالنیز بیر الی کسیله جک. )اسلام جزا قانونو ۵۶0-جی ماده سی، دیه لر فصلی(

رینی/ائشــینی آیری بیــر قادین ایله 
َ
بیــر قادیــن ا

یاخینلیق )جینسی ایلیشکی( سیراسیندا گورسه 
قانون باخیمیندان نه ائده بیلر؟

اسلام جزا قانونوندا ارینین غیر-شرعی حرکتلر ائتدیغینی، حتی زینا ائتدیغینی 
گؤرن قادینلارا هئچ بیر ایجازه وئریلمه ییب و قادین یالنیز شــیکایت ائده بیلر 
کی، بو دورومدا ثبوت یوکو قادینین اوزرینه دوشور. اگر قادین اؤز ایددعاسینی 
آیدین شرعی دلیل لر ایله ثبوت ائده بیلمه سه، دؤردونجو درجه یه حد جزاسینا 
محکوم ائدیله جک و ۸۰ شاللاق ضربه سینه دؤزملیدیر. زینا جورمونده شرعی 
دلیل دؤرد صالح کیشــینین شــاهدلیغی و یــا دؤرد دفعــه  گوناهکارلارین اؤز 
اعترافلاریدیر. آیدین مسئله دیر کی، بو وضعیتده حادثه نی گؤر مک و محکمه ده 
افاده  وئر مک اوچون دؤرد صالح شــخصین ســوچ )جورم( یئرینده اولماســی 
دئمک اولار کی، مومکون دئییل. عینی شــئی اعتراف اوچون ده کئچرلیدیر. 
آنجاق قانون حوکمو کیشــیلر اچون بئله  دئییل. قانوندا گؤســتریلیر کی، اگر 
کیشی آروادینی باشقا کیشی یله عینی یاتاقدا گؤررسه، تکجه آروادینی دئییل، 
هم ده یاد آدامی اؤلدور مک حقوقو دا وار. بو دورومدا کیشــینین آیدین شرعی 
دلیل لر ایله ثبوت ائتمک عهده لیغی یوخدور، آما، آروادینین یاد آداملا کؤنولسوز 
یوخ، کؤنوللو اولاراق یاتدیغینا امین اولدوغون ثبوت ائتمه لیدیر، یا دا داها آیدین 

دئسک؛ ایددعا ائتمه لیدیر. )اسلام جزا قانونو ۶30-جو ماده سی(

آنا هر هانسی بیر ندن ایله اوشاغینی سالابیلر می؟ 
)سقط جنین(

اوشــاق ســالماق قانونــلا قاداغان ائدیلســه ده و هئــچ کیمین بونــا حاققی 
اولماســا دا، قانوندا نظرده توتولموش معین دوروم لاردا آنایا اوشاغی سالماق 

ایجازه سی وئریلیر. 
اگر آنا هر هانســی بیر ســببدن، خســته لیک و یا معین درمانلارین استفاده سی 
نتیجه سینده اوشاغین دوشمه سینه سبب اولورسا جنینین بؤیومه سینه و گلیشمه  
مرحله لرینین هانسیندا اولدوغو باخیمیندان و جنینین جینسینه گؤره اونا دیه 
تعیین ائدیلمیشدیر. بو دورومدا آنا آتایا دیه اؤده مه یه محکوم ائدیلیر و او دیه دن 

هئچ بیر پایی یوخدور. )اسلام جزا قانونو ۷1۸-جی ماده سی، دیه لر فصلی(

لاکین آتا و یا حتی آتا طرفیندن باباسی اوشاغین دوشمه سینه سبب اولوبسا، آنا 
دیه طلب ائدرسه، یالنیز آنانین دیه دن پایی میقداریندا دیه یه محکوم ائدیلیر و اگر 

دیه میقداریندا اؤز پایی وارسا او پایا دا صاحاب اولار. 
قصاصــلا باغلی ایضاح ائتمک لازیمدیر کی، اگر آتــا و یا آتا طرفیندن بابا حتی 
اؤز اولادینی و یا نوســینی اؤلدورسه ده اونلاردان قصاص آلینماز و یالنیز آنا طلب 
ائدرسه آنانین پایی قدر دیه یه محکوم اولاجاقلار. آنجاق آنا اؤز اولادینی اؤلدوررسه، 

اوندان قصاص آلیناجاق. 
بورادا ایضاح ائتمک لازیمدیر کی، عضو قصاصی و نفس قصاصی کیمی جزالار، 
ایران اسلام جمهوریتینین بین المللی اینسان حاقلاری قایدالاری و بین المللی 
عهده لیکلرینین هئچ بیرینه اویغون گلمیر. حد، دیه، قصاص و شهادت کیمی 
شریعتدن قایناقلانان جزالار ایرانین کیفری قانونلاریندان، و قادینلارا قارشی 
بوتون آیری-ســئچکیلیک یارادان قایــدالار مدنیو جــزا قانونلاریندا تئزلیکله 
چیخاردیلمالی دیر و یئرلرینه ایلری و اینســان حاقلارینا اویغون، ائشیدلیقچی 

)برابری خواه( و عادل قانونلار گتیریلمه لیدیر. 

ایسته مه دن یوکلو )حامله( اولان قادین اوشاغینی 
سالابیلر می؟

یوخ! ایران قانونلاریندا اوشــاق ســالماماق اصلی واردیر. اوشــاق سالماق تکجه 
قاداغــان دئییل، هم ده قانون باخیمیندان ســوچدور )جورمدور( و حبس و دیه 
ایله جزالاندیریلیر. ایران قانونلاریندا اوشاق سالماق اوچون یالنیز او زامان ایجازه 
وئریلیر کی اوشاق سالماق آنانین حیاتینی اؤلوم خطریندن خلاص ائتمک اوچون 

یگانه  یولدور.
اوشاق سالماق اوچون آنا آشاغیداکی آددیملاردان کئچملیدیر:

1.  پزشکی-قانونی دن اوشاق سالماق اوچون ایجازه طلب ائتمه لیدیر. 
2.  جنینین یاشــی دؤرد آیــدان آز اولمالیدیر و روحــوا مالیک اولما علامتلری 

اولمامالیدیر.



82

3.  پزشکی-قانونی کمسیونو اوشاق سالماق ایله راضیلیغینی بیلدیرمه لی. 
4.  جنینین ولی سینین آشاغیداکی افاده لرینین آلینماسی:

 آنانین مراجعتی و اونون اوشاق سالماق ایجازه سی ایستمه سینین سببلرینی بیلدیغینی.
 آنانین چتین و تهلیکه لی وضعیتی حاققیندا معلوماتی اولمالی.

 جنینین یاشی
 جنینین روحا مالیک اولما وضعیتی.

 دوغوشــدان ســونرا اوشــاغا قوللــوق ائتمــک اوچــون لازیمــی شــرایطین تامیــن 

ائدیلمه سینین مومکونلویو و یا غیر-مومکونلویو

 ولینین بیلدیر مک ایستدیغی باشقا هر هانسی مسئله .

5. اوشاق سالما ایجازه سی پزشــکی-قانونی کمسیونونون عضوو اولان حاکیم 
طرفیندن وئریلیر. حاکیمین ایجازه سی اولمادان اوشاق سالان حکیمین طبی 
ایجازه نامه سی باطیل ائدیله بیلر.)اوشاق ســالماق قانونو، 56-جی ماده آیین نامه سی و عدلیه  
ارگینین رهبرینین اوشــاق سالماق ایله باغلی عائله نی قوروما قانونونون ۵۶-جی ماده سینین ایجراسی 

حاقدا بیلدیریشی(

قید ائدک کی، بو قانون، دؤرد آیلیق جنین و اونون روحا مالیک اولماسی حاقدا 
هر هانســی بیر شئی دئمیر. و بئله  گؤرونور کی، جنینین روحا مالیک اولماسی 
دورومموندا ســاغلیق ســورونلاری اولان آنا اوشــاق ســالماق اوچون داها چوخ 

چتینلیکلرله قارشیلاشاجاق. 

قادینلار پاسپورت آلابیلرلر می؟

بلی. ۱۸ یاشــینا قدر سوبای قیزلار اوچون پاســپورت ولی نین )یعنی آتا و یا آتا 
طرفیندن بابا( ایجازه سی ایله، ولی یوخدورسا قیومون ایجازه سی یله پاسپورت 
آلابیلرلــر. ائولی قادینلار اوچون بو ایجازه  ارینه وئریلیر. بو او دئمکدیر کی، ۱۸ 
یاشــدان کیچیک و یا ۱۸ یاشــیندان یوخاری اولان، حتی ۸۰-۹۰ یاشی اولان 
ائولی قادینا پاســپورت آلماق اوچون ارینین ایجازه سی لازیمدیر. ائولی قادین 
پاسپورت آلماق اوچون مراجعت ائتدیکده، او، ارینین رسمی راضیلیق سندینی 

ده پاسپورت اوفیســینده طلب اولونان دیگر شخصیتی تصدیق ائدن سندلره 
علاوه  ائدیب تحویل وئرمه لیدیر. بونون اوچون ار رسمی دفترخانایا گئتمه لیدیدر 
ســند حاضیرلاما حاققینی اؤده مه لی و آروادینین آدینا پاســپورت وئریلمسینه 
یازیلی راضیلیغینی بیلدیرمه لیدیر. بونا گؤره ده ائولی قادینلارا ارینین ایجازه سی 
اولمادان پاســپورتا صاحاب اولامالاری قاداغاندیر. )13۵1-جی ایلده تصویب ائدیلمیش 

پاسپورت قانونو 1۸-جی ماده سینین 1-جی و 3-جو بندلری(

پاسپورت آلابیلمک اوچون کیشینین ایجازه سینی 
آلماینین ایستثنالاری وار می؟

بلی. پاســپورت قانونو یله معین ائدیلمیــش چوخ مســتثنا دوروم لاردا، ائولی 
قادینلارا پاســپورتلارین وئریلمســی اوچــون ارین ایجازه ســی و یا راضیلیغی 

آختاریلمیر:
1. قادین اری یله خاریجده یاشادیقدا.

2. قادین اجنبی ار ایله ائولنیب ایران وطنداشلیغینی ساخلادیقدا.
3.  عادی حالدا، هم ار، هم ده آروادین ایراندا اولماسی و قادینین پاسپورت 
طلبینین فوق العاده  دوروم اولماسیندا بو دورومدا دادسیتان ارین عوضینه 

آروادین آدینا پاسپورت وئریلمه سینه راضیلیق وئره بیلر. 
مثلًا، قادین خســته لیکدن اذیت چکیر و اونو اؤلکــه  داخیلینده معالجه  ائتمک 
مومکون دئییل، و اؤلکه  خاریجینده معالجه  اولون ماق لازیمدیر. یاخود قادین حج، 
علم، تحصیل، خیدمت و یا ایدمان کیمی سفرلره و بو کیمی شئیلره نییت ائتدیکده 
اری اونونلا راضیلاشمازسا بو دوروم لاردا قادین دادسیتانلیغا مراجعت ائدرک آدینا 
پاســپورت وئریلمه سینه ایجازه  ایستیه بیلر. طبیعی کی، قادینین طلبی موطلق 
دادسیتانین راضیلیغینی آلماق دئمک دئییل؛ چونکو پاسپورت قانونوئریجیلیغینه 
گؤره، دادســیتان یالنیز ان گئجی اوچ گــون ایچینده جاواب وئرمه لی و قادینین 
آدینا پاسپورت وئریلمه سینه راضی اولوب-اولمادیغینی بیلدیرمه لیدیر. بئله  جه، 
دادســیتان دا قادینین آدینا پاسپورت وئریلمه سینه راضیلیق وئرمزسه، قادین بو 

دوروم لاردا بئله ، سادجه ائولی اولدوغو اوچون پاسپورت آلماقدان محروم ائدیلیر. 
)پاسپورت قانونونون 1۸-جی ماده سینین 3-جو بندی علاوه سی(

پاســپورتو اولان قادینلار اؤلکه نی مانع ســیز ترک 
ائده بیلرلر می؟

یــوخ! ایضاح ائتمک لازیمدیر کی، ارلی قادین پاســپورت آلماق اوچون ارینین 
راضیلیغینی آلمیش و پاســپورت آلماغا موفق اولســا بئله ، اؤلکه دن چیخماق 
اوچون موطلق آزادلیغا مالیک دئییل. چونکو اری هر آن قادینین پاســپورتدان 
استفاده سینه قارشی چیخا و اونون گئتمسینه مانع اولا بیلر و بو دورومدا قادینین 
پاســپورتو الیندن آلیناجاق. اونا گؤره  ده ائولی قادینین اؤلکه نی ترک ائتمه سی 

اوچون پاسپورتون وئریلمه سی یئترلی دئییل. )پاسپورت قانونونون 1۹-جو ماده سی(

آنا ســیاحت اوچــون اوز پاســپورتونا اوشــاغینین 
آدینین یازیلماسینی ایسته یه بیلر می؟

آنا بونو پاســپورت ایداره ســیندن ایستیه بیلر. لاکین اوشــاغین آنا پاسپورتوندا 
یولداش کیمی یازیلماسی آنانین ایسته یی  ایله اولمور، آنجاق اوشاغین ولی یا دا 
قانونی قیومونون بو طلبی پاسپورت اداره سینه وئرمه لیدیر. بونا گؤره ده اوشاغین 
آنا پاســپورتوندا یولداشی کیمی یازیلماســی ولی )آتا و یا آتا طرفیندن بابا( و یا 

اونون قیومونون ایسته یی ایله حیاتا کئچیریلیر. )پاسپورت قانونونون ۲1-جی ماده سی(

ولی یــا دا قیــم ایجازه ســی اولمادان اوشــاغینین 
آدینیــن آناســینین پاســپورتوندا یازیلماســینین 

ایستثنالاری وار می؟

بلی. پاســپورت قانونوندا اوشــاغین و یا اوشــاقلارین آدینین ولی و یا قیومون 
ایســته یی اولمادان و آتانین راضیلیغی آلینمادان آنانین پاسپورتوندا یولداش 

کیمی یازیلدیغی بعضی دوروم لار وار. بو دوروملار آشاغیداکیلاردیر:
1. ایرانلــی قادیــن خاریجــده یاشــاییب، آنجاق اوشــاغی ایرانــدا دونیایا 
گتیردیکده. بو زامان اوشاغین آدی آنانین پاسپورتوندا قید اولونور و آتانین 

راضیلیغینی آلماغا احتیاج یوخدور.
2.  ایرانلــی قادین اولادینی خاریجده دونیایــا گتیردیکده و اونون ایرانلی اری 
اوشــاغین دوغولدوغو اؤلکــه ده اولمادیقدا. بــو زامان اوشــاغین آدی آنانین 
پاسپورتوندا یولداش کیمی یازیلیر و آتانین راضیلیغینی آلماغا احتیاج یوخدور.
3. ایراندا دوغولموش، لاکین ایران وطنداشلیغی اولمایان آنا، اولادینی دا 
ایراندا دونیایا گتیریرسه، پاسپورتوندا اوشاغینی یازیلماسی اوچون آتانین 

راضیلیغی طلب اولونمور. )مدنی قانونون ۹۷۶-جی ماده سینین 4-جو بندی(
4. اساساً وطنداشلیقلا باغلی اولان باشقا بیر دوروم دا وار، لاکین پاسپورت 
قانونوندا اونون احاطه  دایره ســی اوشاغین آنانین پاسپورتوندا یازیلماسینا 

قدر گئنیشله نیر.
توضیح: ایراندا اجنبی آتا-آنادان اوشاق دوغولسا. مثلًا، آتا-آنا آلمانلی دیر و ایرانا 
ســیاحت ائدیرلر و اونلارین اوشاغی ایراندا دوغولور. وطنداشلیق قانونونا گؤره، 
دوغولان اوشاق آلمان قانونلارینا تابعدیر. ایندی اگر اوشاغین آتا-آناسی ایراندا 
دوغولدوغو اوچون اوشــاغا ایران وطنداشــلیغی آلماق ایسترلرســه؛ بئله  اولان 
دورومدا، اوخشار دوروم لاردا ایرانین آلمان ا یله علاقه لری آراشدیریلاجاق. اگر بئله  
دوروم لاردا ایران و آلمان آراسیندا قارشیلیقلی مناسبت اولارسا و آلمان حوکومتی 
آلماندا ایرانلی آتا-آنادان دونیایا گلن اوشاغا آلمان وطنداشلیغی وئریرسه، ایران 
دا بونو ائدجک و آلمان آتا و آنادان دوغولان اوشاغا ایران وطنداشلیغی وئرجک. 
بو، قارشیلیقلی علاقه دیر؛ یعنی وطنداشلیق کیمی بعضی دوروم لاردا، اؤلکه لر 

قارشیلیقلی مناسبتلره اساسلاناراق اؤزلرینی تنظیم ائدیرلر. 
بو ایش اوشاغین آنا پاسپورتوندا یازیلماسینا دا شامیل ائدیلیب و معین ائدیلیب 
کی، بئله  دوروم لاردا اوشــاق ایرانلی حســاب ائدیلســه ده، آتا-آناســی اجنبی 
اولدوغوندان اونون آنا پاسپورتوندا یازیلماسی اوچون آتانین راضیلیغی آختاریلمیر. 

)مدنی قانونون ۹۷۸-جی ماده سی(

وطنداشلیق ندیر؟

وطنداشــلیق فردلرین بیــر اؤلکه نیــن حکومتی یله اولان حقوقی و سیاســی 
مناسبتیدیر. بو مناسبت نتیجه سینده اؤلکه نین وطنداشلاری بوتون سیاسی 
و سوسیال حاقلاردان و برابر وطنداشــلیق حقوقوندان یارارلانیرلار )استیفاده 
ائدیرلر( و بونون قارشیلیغیندا حکومت اؤز وطنداشلارینا خیدمت گؤسترمه یه 

و اونلارین حقوقلارینا سایغی ائتمیه بورجلودور.

ایراندا یاشــایانلارین هامیســی ایران وطنداشــی 
ساییلار می؟

یوخ! ایران ســاکینلری آراســیندا آشــاغیداکی شــرطلره مالیک اولانلار ایران 
وطنداشی ساییلیر: 

آ  ( باشقا اؤلکه نین وطنداشلیغینا مالیک اولماماق.

ب( ایــران حکومتی اونلارین خاریجی وطنداشــلیق ســندلرینی قبول 
ائدیب، اونلارا اعتراض ائتمیرسه.

اونا گؤره ده اولا بیلســین کی، کیمســه ایران ساکینی دیر و عینی زاماندا باشقا 
اؤلکه نین، مثلًا، فرانسه نین وطنداشلیغینا مالیکدیر. بو شخص، ایران حکومتی 
اونون خاریجی وطنداشلیق سندلرینی قبول ائدیب، بونا اعتراض ائتمدیغی و 

ردد ائتمه دیغی دورومدا ایران وطنداشی ساییلیر. 

ایراندا دوغولانلارین هامیســی ایران وطنداشــی 
ساییلار می؟

یــوخ! ایرانــدا دوغولانــلاردان یالنیز بعضیلــری لازیم اولان شــرطلری یئرینه 
گتیردیکلری زامان ایران وطنداشی ساییلیر:

1. ایرانلــی آتــادان دوغولانلارا آتاســینین وطنداشــلیغی، یعنــی ایرانلی 
اولماسی اؤزلوغوندن )اوتوماتیک اولاراق( اونلارا کئچیر. 

بونو ایضاح ائتمک لازیمدیــر کی، ایرانین مدنی قانونلارینا گؤره، ایراندا و 
یا خاریجده دوغولماســیندان آســیلی اولمایاراق، ایرانلی آتادان دوغولان 
بوتون شخصلر ایرانلی ساییلیرلار. داها آیدین دئسک، ایرانین وطنداشلیق 

قانونو آتانین قان باغینا دایانیر. 
2.  ایرانــدا دوغولانلار و آتا-آناســی معلوم اولمایانلار ایرانلی ســاییلیرلار. 
بئله جه ایراندا تاپیلان و آتا-آناســینین کیم اولدوغو بیلینمه ین، کؤرپه و یا 

یئتکین اولان هر بیر اوشاق ایران وطنداشی ساییلیر.
3.  ایراندا اجنبی آتا-آنادان دوغولانلار و اونلارین آتا-آناســیندان بیری ده 
ایراندا دوغولوبســا، آتا-آنانین اجنبی اولماســینا باخمایاراق، بو شرطلرله 

دوغولان اوشاق ایران وطنداشی ساییلیر.
مثــلًا، آمریکادا دوغولموش و آمریکا وطنداشــلیغی اولان »ســام« ایراندا 
دوغولموش، لاکین ایســپانیا وطنداشلیغی اولان »ســوزان« ایله ائولنیر. 
ســوزان حامیله دیــر و اری یلــه ایرانا توریســت کیمی ســیاحت ائدیر. بو 
ســیاحت زامانــی ایراندا »آریــن« آدلی اوغلــو دونیایا گلیر. بــو فرضیه ده 
سوزانین ایران وطنداشلیغی اولماســا دا، ایراندا دوغولدوغو اوچون اونون 
ایراندا دوغولموش اوشاغی ایران وطنداشی ساییلیر و اونون اوچون ایران 

سیجیللی سی آلا بیلر.
4.  ایرانــدا اجنبی آتــا و ایرانلی آنادان دوغولانلار ۱۸ یاشــینا چاتدیقدان 
ســونرا ان آزی بیر ایل ایراندا یاشاییبلارسا و گوونلیک )امنیت( موشکولو 
یوخدورسا، ایران وطنداشی ساییلیرلار. اونا گؤره  ده بو شخصلر ۱۸ یاشینا 
چاتانــا قــدر و ان آزی بیر ایل ایراندا یاشامامیشلارســا ایران وطنداشــی 
ســاییلمیرلار و آنالارینین وطنداشلیغی اساســیندا ایران وطنداشلیغینی 
آلماق ایستییرلرسه، وطنداشــلیق طلبینی بیلدیرمه لیدیرلر وطنداشلیق 

آلماق اوچون گرکلی مرحله لری تاماملامالی دیرلار. 

5.  ایرانلی کیشــی یله ائولنن هر هانسی اجنبی قادین ایران وطنداشی 
ساییلیر. یعنی ایرانلی کیشی یله عائله  قورماسی نتیجه سینده اونا ایران 

وطنداشلیغی وئریلیر.

ایرانلــی آنــا و یابانجــی آتــادان دوغــولان اوشــاق 
اون سکگیز یاشــینا چاتمادان ایران وطنداشلیغی 

آلابیلمز می؟

آلابیلــر! ایرانلی آنا و اجنبی آتــادان دوغولان اوشــاق قانونلا معین ائدیلمیش 
شرطلری یئرینه گتیردیکلری زامان ایران وطنداشلیغینی آلا بیلرلر. مثلًا: علینین 
آناسی ایرانلی، آتاسی افغانستانلیدیر. علی ایراندا دوغولسا دا، آناسی دا ایرانلی 
اولسا دا، او، ایرانلی ساییلمیر و ایران وطنداشلیغینی آلماسی اوچون آناسینین 
بونو طلب ائتمه سی لازیمدیر. ایرانلی آنا طرفیندن اوشاغین وطنداشلیغینین 
قبولو اوچون »ایرانلی قادینلارین غیر-ایرانلی کیشیلرله ائولنمه سی نتیجه سینده 
یارانان اوشاقلارین وطنداشلیغینین معین ائدیلمه سی حاققیندا قانون«دا یازیلان 
شــرطلری یئرینه گتیرمــک لازیمدیر. بــو دورومدا آنا اوشــاغی اوچــون ایران 

وطنداشلیغی آلا بیلر و اونون آدینا ایران سیجیللی سی آلا بیلر.

ایرانلی آنا و یابانجی آتادان دوغولان اوشــاق ایران 
وطنداشــلیغینی آلمــاق اوچون هانســی شــرطلره 

مالیک اولمالی دیر؟

هر شخص ۱۸ یاشینا چاتدیقدان سونرا و قانونداکی شرطلری یئرینه گتیره رک 
ایران وطنداشــلیغی اوچون مراجعت ائده بیلــر. آما ایراندا بیر ایرانلی قادینین 
اجنبی کیشــی یله ائولیلیغیندن دوغولان اوشــاقلارلا باغلی »ایرانلی قادینین 
اجنبــی کیشــی یله ائولیلیغینــدن اولان اوشــاقلارا ایران وطنداشــلیغینین 
وئریلمه ســی« قانونوندا بعضی شــرطلر وار. اوشاق ۱۸ یاشــینا چاتمادان آنا بو 

شرطلره عمل ائتمکله و سؤزو گئدن قانونداکی یوللاری گئتمک ایله اوشاغی 
اوچون ایران وطنداشلیغینی آلا بیلر.

اجنبی کیشی یله ائولنمیش ایرانلی قادینین 18 یاشینا چاتمامیش اوشاقلارینا ایران 
وطنداشلیغینین وئریلمه سی اوچون گرکلی شرطلر بونلاردیر:

آ   ( آتا-آنانین نیکاحینین شرعی اولمالیدیر. 
ب( آنانین وطنداشــلیغی اوشــاغا اؤزلوغوندن )اوتوماتیک( وئریلمیر، آنا 

اوشاغینین وطنداشلیغی اوچون مراجعت ائتملیدیر.
ج( اطلاعات وزارتخاناسی و سپاه-پاسداران اطلاعاتی نین باخیمیندان، 
ایرانلی آنا یله اجنبی آتانین ائولیلیغیندن دوغولان اوشاقلارا وطنداشلیق 
وئریلمه ســینین گوونلیک پروبلئمی یاراتمامالیدیر. تأســف کی، عملده 
بــو باش وئرمیر، والیلیکلــر و گوونلیک اورگانلارینین مســئوللاری اونون 
ایجراسینی گئجیکدیردیلر و بو گروه اوشاقلارا ایران کیملیغینی وئرمکدن 

ایمتیناع ائتدیلر.

اوشــاق آتاســی طرفیندن اولدورولورســه آناسی 
آتاســینین قیصاص ائدیلمه ســینی ایســته یه بیلر 

می؟

یوخ! اگر آتا و یا آتا طرفیندن بابا اوشاغی اؤلدوررسه، اونلاردان قصاص آلینماز، 
و آنجاق آنایا دیه وئریلیر. ترسینه، اگر آنا اوشاغینی اؤلدوررسه، آتانین ایسته یی  

ایله اوندان قصاص آلیناجاق.

ــئچکیلیک دوروم لاری وار  ــن آیری-س ــو یایغی ــی چوخل ــارا قارش ــدا قادین ایران

ــورلاری و  ــت مأم ــده، بعضــی دول ــدان قایناقانماســا دا، عمل ــار قانون ــی، بون ک

دیــن خادیملــری طرفینــدن قادینــارا تحمیــل ائدیلیــر و اونــارا قارشــی تضییــق 

دایره ســینی گئتدیکجــه دارالدیــر. میثــال اولاراق، قادینــارا موتورســیکلت 

ــی و  ــون اولماماس ــد گؤروش ــی واح ــی یله باغل ــینین وئریلمس ــورمک ایجازه س س

قادیناریــن چــرخ سورمه ســینین شریعــت باخیمینــدان جایــز اولوب اولماماســی. 

ــن  ــا دا اوناری ــی، ی ــاحه لرینه گیرمه س ــش س ــان یاری ــن ایدم ــود قادیناری یاخ

ــو آیــری- بعضــی آکادئمیــک ســاحه لرده تحصیــل آلماســی کیمــی دورومــاردا ب

ســئچکیلیک دورومــاری داوام ائتمکده دیــر. بــو کیتابــدا یازیلمایــان دیگــر 

حقوقــی آیری-ســئچکیلیک دوروم لاری دا وار. اونــارلا باغلــی هــر هانســی بیــر 

ــر.  ــار وئریله جکدی ــی جاواب ــا، گرکل ــوال آلینارس س

بــو کیتابیــن ایچینده کیلــر قادیناریــن یالنیــز عائلــه  ایچینده کــی حاقــاری ایلــه 

ایلگیلیدیــر و طبیعــی کــی، قادیــن حقوقارینیــن پوزولروغــو و قادینــارا قارشــی 

قانونــی و غیر-قانونــی آیری-ســئچکیلیک دوروم لارینین چوخونــا توخونولماییب. 

ــری- ــی آی ــارا قارش ــی ان ــن قادینارین ــم اؤلکه نی ــدا مقصدی ــی یازماق ــو کیتاب ب

ــی  ــر. اؤلکه ن ــی بیلگیلندیرمکدی ــدالارلا ایلگیل ــارادان بعضــی قای ســئچکیلیک ی

ــک و  ــدان آزاد ائتم ــون بویوندوروغون ــم دیکتاتورلوغ ــتبدادین، حاک ــی اس دین

بوتــون آیری-ســئچکیلیک یــارادان قانونــاری آرادان قالدیر مــاق اومیدی یلــه! و 

تانینمیــش بین المللــی اســتاندارتارا اویغــون قانونــارا نایــل اولمــاق اومیــدی ایله. 

قــوی بئلــه  اولســون!

مدنیقانونون1034-جومادهسی

ائولنمک اوچون )کبین کسمک اوچون( بیر مانعی اولمایان هر قادیندان ائلچیلیک 
ائتمک اولار. 

مدنیقانونون103۵-جیمادهسی

نیکاح زامانی طرفلر آراســیندا راضیلاشــدیقلاری کبینین هامیســی و یا بیر بؤلومو 
اؤدنیلمیش اولسا بئله ، ائولنمک سوزو وئرمک نیکاح باغی قورماز. بونا گؤره ده، نه قدر 
کی، نیکاح سؤزلشمه سی باغلانمادان اؤنجه، کیشی و قادیندان هر بیری نیکاحدان 
ایمتیناع ائده بیلر و قارشــی طرف اونو هئچ بیر شــکیلده نیکاحا گیرمیه مجبور ائده 

بیلمز و یا نیکاحدان ایمتیناع ائتدیغینه گؤره خسارت طلب ائده بیلمز.

مدنیقانونون1043-جومادهسی

باکیــره قیزین نیکاحی )کبین کسمه ســی( آتاســی یــا دا آتا طرفیندن باباســینین 
ایجازه سینه باغلیدیر. آتا و یا آتا طرفیندن بابا کئچرلی سبب اولمادان ایجازه  وئرمکدن 
ایمتیناع ائدرســه، اونون ایجازه ســی حاققی اعتیبارسیز ســاییلار؛ و بو دورومدا قیز 
ائولنمک ایسته دیغی کیشــینی و آرالاریندا آنلاشدیقلاری نیکاح شرطلرینی و کبین 
میقدارینی محکمه یه بیلدیره رک، محکمه قراری آلابیلر و بو قرار ایله دفترخانایا گئدیب 

ائولیلیغینی قیدییاتا آلابیلر.

مدنیقانونون10۶۲-جیمادهسی

ائولیلیک )نیکاح( ایســتک و قبول اساســیندا و نیکاح نییتینی آچیق شکیلده 
افاده  ائدن سؤزلرله باش وئریر.

مدنیقانونون10۶3-جومادهسی

ایســتک و قبول کیشــی و قادینین اؤزلری آراسیندا و یا قانونی اولاراق ائولیلیک 
سؤزلشمه سی باغلا ماق حقوقونا مالیک اولان شخصلر طرفیندن وئریله بیلر.

مدنیقانونون10۶4-جومادهسی

ائولیلیک سؤزلشمه سینی باغلایان شــخص )عاقد( عاغیللی، یئتکین )بالغ( و 
قاصد اولمالیدیر.

مدنیقانونون10۶۵-جیمادهسی

ایســتک و قبولــون عرفــی اولاراق آردیجیل لیغی ائولیلیک سؤزلشمه ســینین 
اعتبارلیلیغینین شرطیدیر.

مدنیقانونون1041-جیمادهسی

قیز اوشاغی ۱۳ یاشینا چاتمامیش، اوغلان اوشاغی ایسه ۱۵ یاشینا چاتمامیش 
اونلارین ایســه نیکاح سؤزلشمه ســی صلاحیتلی محکمه  طرفیندن و اونلارین 

مصلحتینه اویغون اولماسی شرطی یله و ولی لرینین ایجازه سی یله باغلانیر.

مدنیقانونون1044-جومادهسی

اگر آتا و یا آتا طرفیندن بابا حاضیردا یوخدورلارسا و اونلاردان سوروشماق و ایجازه 
آلماق عادتا مومکون دئییلسه و قیزین دا ائولنمه یه احتیاجی وارسا، ائولنه بیلر.

تبصــره ـ بو نیکاحین دفترخانادا قیدییاتا آلینماســی یوخاریدا گؤستریلن 
دوروم لارین مدنی محکمه ده تصدیقیندن آسیلیدیر.

مدنیقانونون10۷0-جیمادهسی

ائولیلیک سؤزلشمه ســینین اعتبارلی اولماســی اوچــون ار-آروادین راضیلیغی 
شــرطدیر. ائولیلیک سؤزلشمه ســی اکراه )اجبار( ایله باغلانمیش ایســه اجبار 
دورومــو اورتادان قالخدیقدان ســونرا زورلانان طرف یئنه ده ایجازه ســینی بیان 
ائدرسه سؤزلشمه کئچرلی دیر. آما زورلاما )اکراه( ائله بیر درجه ده اولسا کی عاقد 

اؤزگور قصدی اولمادان سؤزلشمه نی باغلامیش اولسا بو دورومدا کئچرسیزدیر. 

مدنیقانونون10۸۷-جیمادهسی

اگر دایمی نیکاحدا کبین قید اولونمازســا و یا کبین شــرطی یوخدورسا، نیکاح 
صحیح دیر و طرفلر نیکاحدان سونرا کبینی اؤز آرالاریندا راضیلاشما یولو یله تعیین 
ائده بیلرلر، اگر کبین بارده راضیلیغا گلمه میشــدن اؤنجــه آرالاریندا یاخینلیق 

اولارسا، آروادین مهرالمثل حاققی اولار. 

مدنیقانونون10۹۵-جیمادهسی

منقطع )کسیلن( نیکاحدا کبین اولماماسی نیکاحی باطیل ائدر.

13۹1-جیایلدهتصویبائدیلمیشعائلهنیقوروماقانونو۲0-جیمادهسی

دایمی نیکاحین قیدییاتی، نیکاحین فســخی، بوشانما، رجوع و نیکاحین و یا 
بوشانمانین باطیل اولدوغونون بیلدیریلمه سینین قیدییاتی مجبوریدیر.

13۹1-جیایلدهتصویبائدیلمیشعائلهنیقوروماقانونو۲1-جیمادهسی

ایران اسلام جمهوریتینین حقوق سیستمی عائله  مناسبتی نین اساسینی تشکیل 
ائدن نیکاحی دستکله ییر و قورویور. موقتی نیکاح دا شریعت قایدالارینا و و مدنی 

قانونوئریجیلییه تابعدیر و اونون دا قیدییاتی آشاغیداکی دوروم لاردا مجبوریدیر:

1. آروادین حامیله  قالماسی
2. طرفلرین راضیلیغی

3.  سؤزلشمه زامانی قویولان شرط ایله. 

تبصره ـ  بو ماده  و بو قانونون ۲۰-جی ماده سینه دایانان قرارلاری رسمی ائولنمه 
و بوشــانما دفترخانالاردا قیــد ائتمک قایدالاری، عدلیه ناظیری نین اؤنریســی 
)تکلیفــی( و عدلیه  ارگینین رهبرلیغــی طرفیندن بیر ایــل موددتینده تصدیق 
ائدیلمیش اساسنامه یله معین ائدیلیر. سؤزو گئدن قانون تصدیق ائدیله نه قدر، 

1316/2/29 تاریخلی نیکاح حاققیندا قانونون کئچرلی ساییلاجاقدیر.
 

13۹1-جیایلدهتصویبائدیلمیشعائلهنیقوروماقانونو40-جیمادهسی

اوشاق حضانتی )قیوملوغو( حاققیندا محکمه  قرارینین ایجراسیندان چکینن، و 
یا اونون ایجراســینا مانع اولان و یا اوشاغی قایتارماقدان ایمتیناع ائدن شخص، 
قارشــی طرفین )ذینفع( طلبی ایلــه و بیرینجی حکمو چیخــاران محکمه نین 

قراری یله، جوکم ایجرا اولونانا قدر ساخلانار )بازداشت اولار(. 

13۹1-جیایلدهتصویبائدیلمیشعائلهنیقوروماقانونو41-جیمادهسی

محکمه  اوشــاق ایله گؤروشــمه، قیوملوق و ســاخلاما و دیگر مسئله لرله باغلی 
راضیلاشمالارین اوشاغین منافعیینه ضد اولدوغونو معین ائدرسه و یا قیوملوغا 
مســئول اولان شخص معین ائدیلمیش وظیفه لری یئرینه یئتیرمکدن ایمتیناع 
ائدرســه و یــا قیوملوغونــدا اولان اوشــاغین حــاق صاحابــی اولان دیگر طرف 
ایله گؤروشمه ســینه مانع اولارســا بو دورومدا محکمــه حضانتین )قیوملوغون( 
باشقاسینا تحویل وئریلمه سی و یا اونا ناظیر تعیین ائتمک و نظارتینین حدودونو 

معینلشدیره رک و اوشاغین ماراقلارینا اویغون اولاراق گرکلی قراری آلابیلر. 

13۹1-جیایلدهتصویبائدیلمیشعائلهنیقوروماقانونو۲۲-جیمادهسی

نیکاح زامانی کبین یوز اون سیککه قدر و یا اونون موعادیلی قدر اولارسا، »مالی 
محکوملوقلارین ایجراسی حاقدا قانونون ۲-جی ماده سینین شرطلرینه اویغون 
اولاراق کبینــی آلمــاق اولار. اگر کبین میقداری بو مبلغدن چوخ اولارســا، 110 
ســیککه یا دا بونــون موعادیلیندن آرتیــق اولان بؤلومونون اؤدنمه ســی اوچون 
کیشینین ملائتی شرطدیر. گونده لیک مزننه یله کبین حسابلانماسی  قایداسی 

بو دورومدا دا کئچرلی دیر. 

مدنیقانونون10۸۲-جیمادهسینهقیدینعلاوهائدیلمهسیمادهسی

تبصــره ـ  کبین راییجده اولان پول )ارز( شــکلینده تعیین ائدیلمیش اولارســا، 
او، سؤزلشــمه ینین باغلاندیغی زامانی ار-آرواد باشــقا جور راضیلاشماییبســا، 
نیکاح سؤزلشمه سینین ایجرا ایلی یله مقایسه ده اؤدنیش زامانی مرکزی بانکین 
معینلشــدیردیغی ایللیک قیمت ایندکســینین دئییشمه ســینه اویغون اولاراق 

حسابلانیر و اؤده نیلیر.  

مدنیقانونون1100-جومادهسی

اگر مهرالمسمی کبینی بلیرسیز )مجهول( ایسه و یا مالی دیری یوخدورسا و یا باشقا 
بیرنین مولکودورسه، بیرینجی و ایکینجی دورومدا قادینا مهرالمثل حاققی دوغار. 
اوچونجو دورومدا ایسه اگر مال صاحابینین ایجازه سی اولمازسا او مالین عینی سی 

و یا اونون قیمتی قدر اولار.

اسلامجزاقانونو۶۵۸-جیمادهسی

اگر کیشی آروادی اولمایان بیر قادینین باکیره لیغینی جینسی یاخینلیق و یا هر 
هانسی باشقا یو ل ایله و پوزارسا اونا مهرالمثل وئرمه لیدیر.

تبصره 1 ـ  اگر باکیره لیک جینسی یاخینلیق یولو ایله و راضیلیق اساسیندا 
پوزولارسا، هئچ بیر مسولیت یوخدور. 

تبصره 2ـ  یئتکینلیک یاشینا چاتمامیش و یا دلی قیزین و یا حقیقتا زینایا 
راضی اولمایان زورلانمیش قیزین راضیلیغی کئچرلی ساییلماز. 

اسلامجزاقانونو۵۷۷-جیمادهسی

بیــر  داها گؤیرمه یه جک شــکیلده قادینین باشــینین بوتــون توکلرینی یولماق 
و یا اورتــادان قالدیرماق، قادینین تام دیه ســینه، بیر داها گؤیررســه مهرالمثل 
وئریلمه ســینه ســبب اولار. بو حکمده سئیرک و دولغون ســاچ و اوشاق و بؤیوک 

آراسیندا هئچ بیر فرق یوخدور.

تبصره ـ  اگر مهرالمثل قادینین تام دیه سیندن چوخ اولارسا، یالنیز قادینین 
تام دیه سی قدر اؤدنیلیر.

مدنیقانونون10۹۹-جومادهسی

اگر قادین نیکاحین سونوجلاریندان خبرسیزدیرسه و جینسی یاخینلاشما 
باش وئررسه قادینا مهرالمثل حاققی دوغار. 

مدنیقانونون10۹3-جومادهسی

اگر نیکاح سؤزلشمه ســینده کبین قید ائدیلمه میش ایسه و ار یاخینلاشمادان 
و کبینــی تعیین ائتمه دن اؤنجه آروادینی بوشایارســا، قادینا مهرالمتعه حاققی 

دوغار. و اگر اوندان سونرا بوشایارسا قادینین مهرالمثل حاققی واردیر.
مدنیقانونون10۹4-جومادهسی

مهرالمتعه کبینینی معین ائتمک اوچون کیشینین وضعیتی زنگینلیک و 
یوخسوللوق باخیمیندان نظره آلینیر.

مدنیقانونون10۸۵-جیمادهسی

قادین، کبینی اونا تقدیم ائدیلنه قدر ارینه قارشی وظیفه لرینی یئرینه یئتیرمکدن 
ایمتیناع ائده بیلر، بو شــرطله کی، اونون کبینی حال )موددتسیز( اولسون و بو 

ایمتیناع نفقه حاققینی اورتادان قالدیرماز. 

مدنیقانونون10۹۲-جیمادهسی

اگــر ار آروادینی یاخینلیق ائتمه میشــدن اؤنجه بوشارســا، آرواد کبینینی 
یاریســینی آلاجاق و اگر ار کبینین یاریدان چوخونو داها اؤنجه وئرمیشسه، 
اونــون یاریســینین آرتیقلیغینــی عینا و یــا قیمتی قدر گئری ایســتمک 

حاققی واردیر.

مدنیقانونون110۵-جیمادهسی

ارو آرواد آراسینداکی مناسبتده عائله  باشچیلیغی ارین خصوصیتلریندن بیریدیر.

مدنیقانونون10۶0-جیمادهسی

ایرانلی قادینین اجنبی وطنداشلا ائولنمه سی قانونی مانع اولمادیغی دوروم لاردا 
دولتین خصوصی ایجازه سی یله مومکوندور.

مدنیقانونون10۶1-جیمادهسی

دولت بعضی رســمی دولت مأمورلارینین و دولت ایشــچیلرینین و دولته باغلی 
طلبه لرین خاریجی وطنــداش اولان قادینلا ائولنمه ســینی دولتین خصوصی 

ایجازه سینی آلمایا باغلایا بیلر. 

مدنیقانونون1114-جومادهسی

قادینا اورتاق یاشــاییش ائوی تعیین ائتمک صلاحیتــی وئریلمدیغی دورومدا، 
قادین ارینین تعیین ائتدیغی ائوده یاشامالیدیر.

مدنیقانونون111۶-جیمادهسی

یوخاریداکــی ماده  یله باغلی ار-آرواد آراســیندا محکمه  ایشــلری بیتمه دیکجه 
قادینین یاشــاییش یئــری طرفلرین راضیلیغــی ایله تعیین ائدیلیــر. طرفلرین 
راضیلاشــمادیغی دورومدا ایســه محکمه  قادینین یاشــاییش یئرینی طرفلرین 
یاخین قوهوملارینین گؤروشونو آلاراق تعیین ائده جک، و هئچ قوهومو یوخدورسا 

محکمه اؤزو یئری تعیین ائده جک.

مدنیقانونون110۶-جیمادهسی

دایمی ائولیلیکده )نکاح دائم( آروادین نفقه سی اَرین اوزرینه دوشور.



98

مدنیقانونون110۷-جیمادهسی

نفقه قادینین وضعیتی ایله اویغون بوتــون گونده لیک احتیاجلاردیر و قالاجاق 
ائو، پالتار، یئمک، ائو اشــیالاری، معالجه  و ساغلاملیق خرجلری، علیللیک و یا 

خسته لیک سببیندن و یا احتیاج دوروموندا قوللوقچو خرجلریندن عیبارتدیر. 

مدنیقانونون111۸-جیمادهسی

قادین باغیمسیز )موستقیل( اولاراق اؤز مولکو ایله ایلگیلی ایستدیغی هر شئیی 
ائده بیلر.

مدنیقانونون11۲۷-جیمادهسی

اگر ار نیکاحدان سونرا جینسی یو لله کئچن خسته لیکلردن بیرینه یولوخورسا، 
آرواد اونونــلا یاخینلیقــدان ایمتیناع ائتمــک حقوقونا مالیکدیــر و قید اولونان 

سببدن ایمتیناع ائتمک نفقه حقوقونا مانع اولمایاجاق.

مدنیقانونون111۵-جیمادهسی

قادینین اری یله عینی ائوده اولماسی قادینا فیزیکی و یا مادی زیان وور ماق و یا 
ناموس قورخوسو  یارادارسا، قادین آیری بیر یاشاییش یئری سئچه بیلر و یوخاریدا 
قید اولونان ضرر ثبوتا یئتیریلرســه، محکمه  اونو ار ائوینه دؤنمه یه مجبور ائتمز. 
قادین کئچرلی بیر سبب ابله ارینین ائوینه قاییتمادیغی سوره بویونجا نفقه یئنه 

ارین بوینوندا اولاجاق. 

مدنیقانونون110۹-جومادهسی

بوشــانما نشــوز حالیندا باش وئرمه میش ایســه عده موددتینده رجعی اولاراق 
بوشــانمیش قادینین نفقه سی ارین عهده ســینددیر. لاکین اگر عده نیکاحین 
لغوی و یا بائن بوشانما ا یله یارانمیش ایسه، آروادین نفقه حاققی یوخدور. اریندن 

حامیله لیک دوروموندا، حامیله لیک واختینا قدر نفقه حاققی داوام ائدر. 

13۹1-جیایلدهتصویبائدیلمیشعائلهنیقوروماقانونو۵3-جومادهسی

مادی امکانلاری اولان شــخص، آروادینین تمکین ائتمه ســی حالیندا اونا نفقه 
اؤدمزســه و یــا نفقه حاققی صاحابلارینین نفقه ســینی اؤده مکدن چکینرســه 
آلتینجی درجه لی حبس جزاســی آلار. کیفری یارغیلاما خصوصی شیکایتدن 
آسیلیدیر و شیکایتدن وازگئچیلمه سی دوروموندا جزایی آختاریش و یا مجازاتین 

ایجراسی دوردورولار. 

تبصــره ـ  قانونلا تمکین ائتمه مه ســینه ایمکان وئریلمیش آروادین نفقه ســینی 
وئرمه مــک و هابئله صونعی مایالانما )تلقیح مصنوعی( نتیجه ســینده دوغولان 
اوشــاقلارین نفقه ســی و یا قیوملوقدا اولان اوشاقلاراین نفقه ســی بو ماده نین 

قایدالارینا باغلیدیر. 

مدنیقانونون1111-جیمادهسی

ار نفقــه وئرمزســه قادین محکمه یــه مراجعت ائدیب شــیکایت ائــده بیلر. بو 
دورومدا محکمه نفقه نین میقدارینی معین ائده جک و اری اونو وئرمه یه محکوم 

ائده جک.

مدنیقانونون11۲۹-جومادهسی

اگر ار نفقه وئرمکدن ایمتیناع ائدرســه، محکمه نین حکمونو یئرینه یئتیر مک 
و اونو نفقــه وئرمیه مجبور ائتمک مومکون اولماســا، آرواد بوشــانماق اوچون 
محکمه یــه مراجعت ائده بیلــر و محکمه آروادی بوشــاماق اوچون اری مجبور 
ائــده بیلر. بو دوروم کیشــینین نفقــه وئرمه یه قادیر اولمادیغــی وضعیتده ده 

کئچرلی دیر. 

مدنیقانونون111۷-جیمادهسی

ار آروادین، عائله  منافعیینه، اؤزونون و یا آروادینین اونورونا ضد اولان پئشــه و یا 
ایشده چالیشماسینی قاداغان ائده بیلر.

13۵3-جوایلدهتصویبائدیلمیشعائلهنیقوروماقانونو1۸-جیمادهسی

محکمه نیــن راضیلیغی یله ار آروادینا عائله  منافعیینه و یــا آروادینین و اؤزونون 
اونورونا ضد اولان هر هانسی ایشله مشغول اولماغی قاداغان ائده بیلر. قادین 
دا محکمه یه بئله  بیر طلب ایرلی سوره بیلر. اگر عائله نین گئچینمه سینده هئچ 
بیر آخساقلیق میدانا گلمزسه، محکمه  کیشییه قید اولونان ایشده ایشلمه یی 

قاداغان ائده بیلر.

مدنیقانونون11۸0-جیمادهسی

یئتکینلیــک یاشــینا چاتمایان اوشــاق آتاســینین و آتا طرفیندن باباســینین 
مجبوری قیوملوغوندا اولور. بو دوروم یئتکینلیک یاشــینا چاتمامیش و یا دلی 
اولان اوشاق اوچون ده، رشید اولماما و یا دلیلیغی  کیچیک یاشدان باشلانماق 

شرطی ایله کئچرلی دیر. 

مدنیقانونون11۸1-جیمادهسی

آتا و آتا طرفیندن بابانین هر بیری اوشاق اوچون ولایت حاققینا مالیکدیر. 

مدنیقانونون11۷0-جیمادهسی

اوشــاغین حضانتی آنادا اولان دؤنمده دلی اولارســا و یا باشقاسی یله ائولنرسه، 
حضانت حاققی آتایا وئریله جکدیر. 

13۹1-جیایلدهتصویبائدیلمیشعائلهنیقوروماقانونو43-جومادهسی

محکمــه  مجبوری قیومــون و یا دادســیتانین طلبی یله آنایــا قیوملوغون 
وئریلمه ســینین اوشــاغین منافعیینه ضد اولدوغونو معین ائتمه دیکده، 

آتاسی وفات ائتمیش اوشاقلارین قیوملوغو اونلارین آناسیندادیر.

13۹1-جیایلدهتصویبائدیلمیشعائلهنیقوروماقانونو40-جیمادهسی

اوشــاغین قیوملوغونا دایر محکمــه  قرارینین ایجراســیندان ایمتیناع ائدن و 
یا اونون ایجراســینا مانع اولان و یا اوشــاغی وئرمکدن ایمتیناع ائدن شخص، 
قارشــی طرفین ایســته یی و بیرینجی قراری چیخــاران محکمه نین قراری یله 

محکمه نین قرارینین ایجرا ائدیلمه سینه قدر ساخلانیلیر.

مدنیقانونون1۲33-جومادهسی

قادین ارینین راضیلیغی اولمادان قیوملوق وظیفه سینی قبول ائده بیلمز.

مدنیقانونون10۵۹-جومادهسی

مسلمان قادین ایله مسلمان اولمایان کیشینین نیکاحی جایز دئییل.

13۵3-جوایلدهتصویبائدیلمیشعائلهنیقوروماقانونو1۶-جیمادهسی

کیشی آشــاغیداکی دوروم لار خاریجینده، بیر آروادی وارسا ایکینجی آرواد 
آلا بیلمز:

1.  یرینجی ائشین )همسر( رضایتی
2.  بیرینجی ائشین )همسر( ائولیلیک وظیفه لرینی یئرینه گتیرمه یه قادر 

اولماماسی
3. قادینین کیشیدن تمکین ائتمه مه سی

4. قادینین جنون یا دا درمان ائدیلمه ســی چتین اولان ماده 8-ین ۵ 
و ۶-جی بندلرینده کی خسته لیکلره یولوخماسی

5.  قادینین 8-جی ماده نین 8-جی بندینه گؤره محکوم اولماسی
6. قادینیــن 8-جــی ماده نین 9-جــو بندی باخیمیندان هر هانســی بیر 

شکیلده ضررلی معتاد اولماسی

7. قادینین عائله حیاتینی ترک ائتمه سی
8. قادینین عقیم اولماسی

9. قادینین 8-جی ماده نین 1۴-جو بندی باخیمیندان غایب اولماســی و 
ایزینین اولماماسی 

مدنیقانونون11۲۲-جیمادهسی

کیشیده اولان آشاغیداکی قوصورلار قادینین خیتام حقوقونا سبب اولور:
1. خضا

2. عنن؛ بیر شــرطله کی، حتی بیر دفعه   ده اولســون یاخینلاشما 
اولماییب. 

3. کیشــینین جینســی آلتی نین کســیک اولماســی ائله  کی جینســی 
یاخینلاشماغا قادیر دئییلدیر. 

مدنیقانونون11۲3-جومادهسی

قادیندا آشاغیداکی عیبلرین اولماسی کیشییه فسخ حاققی وئریر:
1.  قرن

2.  جذام
3.  برص
4.  افضاء

5.  یئرده قالما
6.  ایکی گوزون کور اولماسی

مدنیقانونون10۵۲-جیمادهسی

لعان )قارغیشــلاماق( یولــو ایله آیریلیق )بوشــانماق( ابــدی )قالارغی( حرام 
اولماغا سبب اولور.

اسلامجزاقانونو۶30-جومادهسی

اگر کیشــی آروادینی اجنبی بیر کیشــی ایله زینا ائتدیغینی گؤرسه و قادینین 
تمکین ایله بونو ائتدیغینی بیلســه، عینی زاماندا اونلاری اؤلدوره بیلر، قادین 
زینایــا زورلانمیش ایســه یالنیز کیشــینی اؤلدوره بیلــر. بو دورومــدا، وورما و 

یارالامانین دا حوکمو اؤلدورمک ایله عینیدیر.

مدنیقانونون114۹-جومادهسی

بوشــانمادا مراجعت، قاییتماق نییتینی گؤسترن هر هانسی بیر سؤز و یا عمل 
ایله، آنجاق قاییتماق قصدینه یاخین اولماق شرطی ایله باش وئره بیلر. 

مدنیقانونون114۶-جیمادهسی

خلــع بوشانماســی؛ قادینین ارینــی بینمه دیغی اوچــون اونــا وئردیغی مال 
قارشیلیغیندا  بوشانماسیدیر. سؤزو گئدن مال کبینینین عینی سی و یا اونون 

موعادیلی و یا کبیندن چوخ و و یا آز اولابیلر. 

مدنیقانونون11۲۹-جومادهسی

اگر ار نفقه وئرمکدن ایمتینا ائدرســه و محکمه  حکمونون ایجراسی و اونو نفقه 
وئرمه یــه مجبور ائتمک مومکون اولماســا، آرواد بوشــانماق اوچون محکمه یه 
مراجعت ائده بیلر و محکمه آروادینی بوشــاماق اوچــون اری مجبور ائده بیلر. 

بنزر دوروم ارین نفقه نی اؤده مه یه قادیر اولماماسی دوروموندا دا کئچرلی دیر.

 
13۵3-جوایلدهتصویبائدیلمیشاولانعائلهنیقوروماقانونو۸-جیمادهسی

آشــاغیداکی دوروم لاردا ار و یا آرواد محکمه دن اوزلاشــمانین )باریشــمانین/
ســازش( مومکون اولمادیغینی تصدیق ائتمه سینی طلب ائده بیلر و بو دوروم 
محکمه طرفیندن معین ائدیلیرســه اوزلاشــمانینی مومکــون اولمادیغینا دایر 

تصدیق وئریر.

1. ار-آروادین بوشانماق اوچون راضیلاشما سؤزلشمه سی



2. ارین آروادینا نفقه وئر مک ایسته مه دیغی و اونو نفقه اؤده مه یه مجبور ائتمه نین 
مومکون اولماماســی. آیریجــا ار آروادین دیگر مجبــوری حقوقلارینی یئرینه 

یئتیرمه دیکده و اونلاری یئرینه یئتیرمه یه مجبور ائتمک مومکون اولمادیقدا.

3. آروادین ارینه تمکین ائتمه مه سی
4. هر بیر طرفین،اورتاق یاشاییشــین داوامینی قارشی طرف اوچون دؤزولمز 

دوروما گتیرجک درجه ده یاراماز و یا دایانیلماز داورانیشی.

5. ار یا دا آروادین هر بیرینین ســاغالماز خســته لیکلره یولوخماسی، ائله کی 
ائولیلیغین داواملیلیغینین قارشی طرف اوچون ریسک تشکیل ائتمه سی.

6. ار یــا دا آروادین هر بیرینین دلی اولماســی ائله کی نیکاحین پوزولماســی 
مومکون اولماسا. 

7. ارین و یا آروادین عائله  منافعیینه و یا اونورونا ضد اولان پئشــه و یا ایشــلرده 
چالیشــمالارینین قاداغان ائدیلمســی  ایلــه باغلی محکمــه  قرارینین یئرینه 

یئتیریلمه مه سی.

8. آروادین و یا ارین بئش ایل و یا داها چوخ موددته حبس جزاسی آلماسی و یا 
بئش ایلدن چوخ حبس جزاســی گرکدیرن نقدی جزایا محکوم ائدیلیب، نقدی 
جزانــی اؤده مه یه قادیــر اولماماق. یا دا حبس و نقدی جــزا بیرگه بئش ایلدن 

آرتیق ساخلانماغا سبب اولورسا و جزا ایجرا ائدیلمکده ایسه. 

9. محکمه نین حکمونه اساســاً عائله  حیاتینی پوزان و اورتاق یاشاییشــی 
داوام ائتدیرمه یی غیر-مومکون ائدن هر هانسی ضررلی معتادلیق چکن.

1٠. ار باشقا آرواد ایله ائولنرسه و یا محکمه نین قراری ایله حیات یولداشلارینا 
عدالتسیزلیک ائتدیغی تثبیت ائدیلیرسه. 

11. هر بیر حیات یولداشــی عائله  حیاتینی ترک ائدرســه. عائله حیاتینی ترک 
ائتمه یی تثبیت ائتمک محکمه قراری ایله اولور. 

12. ار-آروادیــن هر بیرینین عائله  حیاتینا و طرفلرین اونورونا ترس دوشــن بیر 
سوچ ایشــلمک صورتی ایله کســین )قطعی( شــکیلده محکوم ائدیلمه سی. 

سوچون و محکوم اولمانین عائله اونورونا ترس دوشوب دوشمه دیغی، طرفلرین 
دورومــو نظــرده توتولاراق و دیگر قایــدا و عادتلره باخاراق محکمــه قراری ایله 

تعیین ائدیلیر. 

13. ار یا دا آروادین هر بیری سونسوز ایسه قارشی طرفین ایسته یی ایله. آیریجا 
عاریضه لر و فیزیکی خصوصیتلره گؤره ار و آرواد بیربیریندن اوشــاق صاحابی 

اولا بیلمیرسه.

14. مدنــی قانونــون ۱۰۲۹-جو ماده ســی باخیمیندان ار یــا دا آرواد ایتکین 
دوشموش سه. 

تبصــره ـ  بو قانونــا اساســاً و اوزلاشــمانین غیر-مومکونلویو قــراری ایله باش 
وئــرن بوشــانمادا، یالنیز عــده دؤنمینــده و ایکــی طرفین یازیلی شــکیلده 

راضیلاشدیقلاری دورومدا رجوع ائدیله بیلر. 

مدنیقانونون10۲0-جیمادهسی

آشاغیداکی دوروم لاردا غاییب اولان شخص عادتا ساغ حساب اولونمور:

1. غاییبین حیاتدا اولدوغو خبری اوســتوندن 10 ایل کئچمیشسه و بو 
10 ایل سونوندا غاییب اولان شخصین یاشی ۷۵-ی کئچیرسه.

2. شخص هر هانسی بیر آد آلتیندا سلاحلی قوه لره گیرمیشسه و ساواش 
زامانی ایتکین دوشموشســه و باریش سؤزلشمه ســی باغلاندیغی گوندن 
اوچ ایل کئچمیشسه و اوندان هئچ بیر خبر آلینمامیشسا. ساواش سونوندا 
باریش سؤزلشــمه سی یوخسا ســؤزو گئدن موددت ساواشــین بیتدیغی 

تاریخدن ۵ ایل حساب ائدیلیر.

3. بیر شــخص بیر دنیز ســیاحتی زامانی بیر گمیــده اولارکن، او گمی او 
سیاحتده باتارسا. اگر او گمینین باتدیغی گوندن اوچ ایل کئچمیشسه و او 

شخصدن هر هانسی بیر خبر آلینمامیشسا. 

مدنیقانونون10۲1-جیمادهسی

اؤنجه کی ماده نین آخیرینجی بندی حاققیندا، گمینین یولا دوشمه گونوندن 
باشلایاراق آشاغیداکی موددتلر کئچدیکدن سونرا گمی مقصده چاتماییبسا 
و مقصدسیز یولا چیخیبســا اگر، یولا چیخدیغی بندره گئری گلمه میشسه 
و اونون ســاغ اولدوغو ایله ایلگیلی هر هانســی بیر خبر یوخدورســا بو گمی 

باتمیش ساییلار؛

آ ( خزر دنیزی و فارس خلیجی داخیلینده سیاحت اوچون بیر ایل،

ب( عمان دنیزی، هیند اقیانوسو، قیزیل دنیز، آغ دنیز )مدیترانه(، قارا دنیز 
و آزوف دنیزینده ایکی ایل )آزوف دنیزی قارا دنیزه کئرچ بوغازی آدلانان دار 

بیر بوغازلا باغلیدیر(،

ج( باشقا دنیزلرده سیاحت اوچون اوچ ایل.

مدنیقانونون10۲۲-جیمادهسی

اگر کیمسه ۱۰۲۰-جی ماده نین ۲-جی و ۳-جو بندلرینده گؤستریلنلردن فرقلی 
اولاراق باشقا حادثه لر سونوجوندا اؤلوم خطری یله اوزلشیبسه و ایتکین دوشوبسه 
و یا او، طیارده اولوبســا و طیاره ایتیبسه، بو دورومدا اولاسی اؤلوم حوکمو، خطر 
ایله اوزلشمه تاریخیندن باشلایاراق بئش ایل کئچدیکدن سونرا ایتن شخصین 

یاشادیغی ایله ایلگیلی هرهانسی بیر خبر آلینمامیشسا وئریله بیلر. 

مدنیقانونون10۲3-جومادهسی

۱۰۲۰، ۱۰۲۱ و ۱۰۲۲-جــی ماده لرله علاقه دار اولاراق، یئرلی قزئتلردن بیرینده 
و تهرانیــن گئنیش تیراژلی قزئتلریندن بیرینــده آردیجیل اوچ دفعه ، هر بیری 
بیر آی آرادان ســونرا   ایتن شــخص ایله علاقه لی خبری اولان وطنداشــلاری 
محکمه یه بو حاقدا خبر وئرمه یه چاغیریرسا و ایک اعلانین یاییلدیغی تاریخدن 
بیر ایل کئچمیشسه، و ایتن شخصین یاشاییب یاشامادیغی ثبوتا یئتیریلمه سه، 

محکمه بو دورومدا اولاسی اؤلوم حوکمونو وئره بیله جک. 

مدنیقانونون10۲۹-جومادهسی

اگر بیر شــخص تام دؤرد ایل غاییب اولارسا، و هئچ بیر ایز و اثری گؤرسنمزسه 
اونون آروادی بوشــانما طلب ائده بیلر. بو دورومــدا ۱۰۲۳-جو ماده یه اویغون 

شکیلده حاکیم اونو بوشایا بیلر.

مدنیقانونون1131-جیمادهسی

فســخ ائتمــک ایختییاری فوریدیر و فســخ حاققــی اولان طرف فســخ ائتمه 
سســبلرینی بیلدیکدن ســونرا نیکاحی فســخ ائتمزسه، فســخ ائتمه حاققینا 
مالیک اولدوغونو و بو حاققین فوری اولدوغونو بیلمه ســی شــرطی ایله اونون 
فســخ ائتمه ایختییاری آرتیق کئچرلی دئییل. فســخ ائتمه اوچون لازیم اولان 

موددتین تعیین ائدیلمه سی عرف و عادتلره باغلیدیر. 

مدنیقانونون11۲1-جیمادهسی

اســتقرار شــرطی ایلــه ار-آروادین هــر بیرینین دلیلیغــی، ایســتر داواملی، 
ایسترسه ده دؤنملیک اولسون، قارشی طرف اوچون فسخ حاققینا سبب اولور.

مدنیقانونون11۲۸-جیمادهسی

اگر طرفلــردن بیری نیکاح اوچون اؤزل بیر صفت شــرط ائدرســه و ائولیلیک 
سؤزلشمه سی باغلاندیقدان سونرا طرفده قید اولونان صفتین اولمادیغی اورتایا 
چیخارسا، قارشی طرف اوچون سؤزلشمه نی فسخ ائتمه حاققی دوغار. ایستر 
بو شــرط نیکاح سؤزلشمه ســی باغلاندیغی زامان آچیقلانســین، ایسترسه ده 

نیکاح اونون اساسیندا قورولموش السون. 

اسلامجزاقانونو۲3۸-جیمادهسیحدلیکسوچلار

مساحقه دیشی شخصین، جینسی اورگانینی عینی جینسدن اولان باشقا بیر 
شخصین جینسی اورگانینین اوستونه قویماسی دئمکدیر.

اسلامجزاقانونو۲3۹-جومادهسیحدلیکسوچلار

مساحقه نین حد اولاراق تعیین ائدیلمیش جزاسی ۱۰۰ شاللاقدیر.

اسلامجزاقانونو1۹۹-جومادهسی

دؤرد کیشــی تانیقلیغی )شــاهدلیغی( ایله ثبوتا یئتیریلن زینا، لواط، تفخیذ و 
مساحقه خاریجینده، بوتون سوچلاردا تانیقلیق ایکی کیشی ایله اولور. 

اسلامجزاقانونو۵۵0-جیمادهسی،دیهلربولمهسی

قادینی اؤلدورمه نین دیه سی کیشینین دیه سینین یاریسیدیر.

اسلامجزاقانونو۵۶0-جیمادهسی،دیهلربولمهسی

بدن عضولری و منفعتلر حاققیندا کیشی و قادین دیه سی، تام کیشی دیه سینین 
اوچده بیریندن آزینا قدر ائشــیددیر )برابردیر( آنجاق اوچده بیر و یا داها چوخ 

اولارسا، قادینین دیه سی یارییا دوشر. 

اسلامجزاقانونو۷1۸-جیمادهسی،دیهلربولمهسی

قادین اؤز جنینی نی هر هانســی بیر مرحله ده بیله رکدن، بیلدیغی شوبهه سی 
ایله و یا ســهوا محو ائدرســه، جنینین دیه سی ســوچو تؤردن شخص و یا اونون 

یاخینلاری و قوهوملاری )عاقله سی( طرفیندن اؤده نیلیر.

پاسپورتقانونو1۸-جیمادهسینین1-جیبندی

۱۸ یاشــینا چاتمامیش شــخصلر، ولایت یا دا قیوملوق آلتیندا اولان شخصلر، 
قیومون یا دا ولی نین یازیلی اجازه سی  ایله پاسپورت آلابیلرلر. 

13۵1-جیایلدهتصویبائدیلمیشپاسپورتقانونو1۸-جیمادهسینین3-جوبندی

ائولی قادینلار، حتی ۱۸ یاشیندان کیچیک اولسالار دا، ارینین یازیلی راضیلیغی 

ایله و فوق العاده  دوروم لاردا پاسپورتون وئریلمسی اوچون یاشادیغی شهرده مراجعت 
ائدیلن شــهرین دادسیتانلیغی نین ایجازه سی ایله، پاسپورت آلابیلرلر. دادسیتان 
بو دورومدا اؤز فیکرینی، ایســتر طلبی قبول ایســتر ردد ائتســه ده، ان چوخ اوچ 
گون بویونجا بیلدیرمه لیدیر. ارلری ایله خاریجده یاشایان قادینلار و اجنبی ار ایله 

ائولنیب ایران وطنداشیغینی قورویان قادینلار بو بندین شرطیندن آزاددیرلار.

پاسپورتقانونو1۹-جومادهسی

پاسپورت وئریلدیکدن ســونرا اونون وئریلمه ســینه مانعلر یارانارسا و یا ۱۸-جی 
ماده یه گؤره پاســپورتون وئریلمه ســینه ایجازه  وئریلمه لی اولانــلار، وئردیکلری 
ایجازه دن دؤنرلرســه، پاسپورت صاحابینین اؤلکه دن چیخماسینین قارشیسی 

آلیناجاق و پاسپورت، مانع آرادان قالدیریلانا قدر ساخلاناجاق.

پاسپورتقانونو۲1-جیمادهسی

آتاســی، آناســی، آتا یا دا آنا طرفیندن بابا و ننه لری، آتانین آروادی، آنانین اری، 
باجی-قارداشلاری ا یله سیاحت ائدن ۱۸ یاشینا چاتمامیش اوشاقلارین آدلاری 
دورومونا گؤره و قانونی ولی یا دا قیم لرینین ایســته یی اساســیندا ســؤرو گئدن 

شخصلرین پاسپورتلاریندا یازیلا بیلر. 

پاسپورتقانونو۲۲-جیمادهسی

خاریجــده یاشــایان ایرانلی قادینــلار، آنا ایرانا گلدیغی ســوره  ده دوغارســا، بو 
اوشاقلارین آدلاری آنانین پاسپورتوندا قید اولونور و بو دورومدا آتانین راضیلیغینی 
آلماغــا احتیاج یوخــدور. آیریجا ایرانلی اریــن، اوشــاغین دوغولدوغو اؤلکه ده 

اولمادیغی دوروم لاردا یئنه عینی وضعیت کئچرلی دیر. 

تبصــره ـ  مدنی قانونــون ۹۷۶-جی ماده ســینین ۴-جو بنــدی و ۹۷۸-جی 
ماده نیــن موخاطبــی اولان اوشــاقلار آتــا یــا دا آنالارینین حضانتــی آلتیندا 
اولدوقلاری موددتجه اؤز خاریجی پاسپورتلاری ا یله و آتا-آنالاری ایله بیرلیکده 

اؤلکه خاریجینه گئده بیلرلر.

مدنیقانونون۹۷۶-جیمادهسینین4-جوبندی

بیرینین ایراندا دوغولدوغو خاریجی آتا و آنادان دوغولان شخصلر. 

مدنیقانونون۹۷۸-جیمادهسی

ایران وطنداشــلاریندان دوغولموش اوشاقلاری اؤز وطنداشلاری حساب ائدن 
و اونلارین ایران وطنداشــلیغینا قایتاریلماســینی ایجازه یــه باغلایان دولتلرین 
وطنداشلاریندان ایراندا دوغولان اوشاقلارین وطنداشلیغی اوچون قارشیلیقلی 

شکیلده عمل اولوناجاق. 

مدنیقانونون۹۷۶-جیمادهسی

آشاغیداکی شخصلر ایران وطنداشی حساب اولونور:

1. خاریجــی وطنداشــلیغی آیدیــن اولانــلار اســتثنا اولماقلا، ایرانیــن بوتون 
ساکینلری. وطنداشلیق سندلرینه ایران حکومتی طرفیندن اعتراض ائدیلمه ین 

شخصلرین خاریجی وطنداشلیغی آیدیندیر. 

2. ایســتر ایراندا، ایسترســه  ده خاریجــده دوغولموش اولانلاردان آتاســی 
ایرانلی اولانلار.

3. آتا-آناسی معلوم اولمایان ایراندا دوغولانلار . 
4. بیرینین ایراندا دوغولموش اولدوغو خاریجی آتا-آنادان ایراندا دوغولانلار.

5. ایراندا اجنبی وطنداش اولان آتادان دوغولموش و ۱۸ یاشینا چاتدیقدان درحال 
ســونرا ان آزی بیر ایل داها ایراندا قالانلار. یوخســا بونلارین ایران وطنداشلیغینا 

قبولو قانوندا موجود اولان وطنداشلیغا قبول قایدالارینا اویغون اولاجاق. 

6. ایرانلی ار ایله ائولنن هر هانسی اجنبی قادین.
7. ایران وطنداشلیغینی آلمیش هر هانسی خاریجی وطنداش.

تبصــره ـ  خاریجی سیاسی و کنسوللوق نماینده لریندن دوغولان اوشاقلار ۴ و 
۵-جی بندلره تابع اولمایاجاقلار.

ایرانلیقادینلارینائولیلیغیندندوغاناوشاقلارینوطنداشلیقمسئلهسینیتعیینائتمه
قانونونودوزلتمهقانونو

تک مــاده ـ   ایرانلــی قادینلارین غیر-ایرانلی کیشــیلرله شــرعی نیکاحیندان 
بــو قانونون تصویبیندن اؤنجه و یا ســونرا دوغولموش و یا دوغولاجاق اوشــاقلار 
۱۸یاشینا چاتمامیش، ایرانلی آنانین ایستیی ایله، و گوونلیک موشکولو یوخدورسا 
)اطلاعات وزارتخاناســی و سپاه-پاســدارانین اطلاعاتی نین تشــخیصی ایله( 
ایران وطنداشــلیغینی آلاجاق. ۱۸ یاشینا چاتدیقدان سونرا ایرانلی آنا مراجعت 
ائتمزسه، اؤزلری وطنداشلیق اوچون مراجعت ائده بیلرلر و گوونلیک موشکوللری 
یوخدورسا )اطلاعات وزارتخاناسی و سپاه-پاسدارانین اطلاعاتی نین تشخیصی 
ایله( ایران وطنداشــلیغینی آلابیلرلر. گوونلیک سورغوسونا جاواب اَن چوخ اوچ 
آی موددتینده وئریلملیدیر و اینتظامی قووه لــر، خاریجی آتا اوچون، اطلاعات 
وزارتخاناسی و سپاه-پاسدارانین اطلاعاتی نین تشخیصی ایله گوونلیک موشکولو 

یوخدورسا ایقامت ایجازه سی وئرمه یه مکلفدیر. 

تبصره 1ـ  آتاسی و یا آناسی ساغ اولمادیقدا و یا موجود اولمادیقدا، عریضه چینین 
والدینلی یینین معین ائدیلمسینده شــبهه  یاراندیقدا، والدینلیک صلاحیتلی 

محکمه  طرفیندن یوخلانیلیر.

تبصــره 2ـ   اؤزلــری و والدینلرینــدن ان آزی بیــری ایرانــدا آنــادان اولمــوش 
وطنداشــلیغی اولمایــان شــخصلر، ۱۸ یاشــینا چاتدیقــدان ســونرا ایــران 
وطنداشــلیغینی طلب ائــده بیلرلر و کیفری سوء-پیشــینه لری یوخدورســا و 
اطلاعــات وزارتخاناســی و سپاه-پاســدارانین اطلاعاتی نین تشــخیصی ایله 

گوونلیک موشکوللری یوخدورسا ایران وطنداشلیغینی الده ائده بیلرلر. 

قانونو، قوروما جوانلیغینی جمعیتین و عائلهنی اولان تصویب تاریخینده 1400/۷/۲4
۵۶-جیمادهسی

اوشاق سالماق قاداغاندیر و عمومی یؤنو )جنبه سی( اولان سوچلاردان ساییلیر. 
و اســلام جزا قانونو ۷۱۶-۷۲۰-جی ماده لرینه اساساً، دیه، حبس و حکیملیک 
وثیقه ســینین باطیل ائدیلمه ســینه یول آچار. آشــاغیداکی شــرطلرین یئرینه 

یئتیریلدیغی دوروم لاردا آنا پزشــکی-قانونی  مرکزلرینه اوشــاق سالماق اوچون 
مراجعت ائده بیلر. 

ایالــت مرکزلرینده کــی بوتــون پزشــکی-قانونی مرکزلــری آلینمیــش بوتون 
مراجعتلری درحال قانونی اوشاق سالما کمسیونونا گؤندرمه لیدیر. بو کومیسیون 
بیــر خصوصی حاکیم، بیر صلاحیتلی اوزمان دوکتور و بیر ده پزشــکی-قانونی 
اورگانی نین خیدمتینده اولان پزشــکی-قانونی اوزمانیندان اولوشور و  ان چوخ 
بیر هفته  موددتینده قورولار ، کومیسیونون عضوو اولان حاکم شبهه لی دوروم لاردا 
اوشاق ســالمایغا یول وئریلمه مه سی قایداســینی رعایت ائتمکله گرکلی قراری 
چیخاریر. یوخاریدا ســؤزو گئدن کومیســیونون عضوو اولان حاکم آشاغیداکی 
دوروم لاردان بیــری حاققیندا امیــن اولدوقدان ســونرا اون بئش گون کئچرلی 

اوشاق سالماق حوکمو چیخاردیر:

آ ( آنانین حیاتی جدی خطر آلتیندادیرســا و آنانی خلاص ائتمه نین تکجه یولو 
اوشــاق سالماقدیرسا و جنین دؤرد آیلیقدان آزدیرسا و جنینده روحدان هئچ بیر 

علامت یوخدورسا.

ب( اوشــاق ســالینمادیغی دوروم لاردا هم آنا، هم ده جنینین اؤله جه یی و آنانی 
قورتارمانین یگانه  یولونون اوشاق سالینماسی اولدوغو دوروملاردا. 

ج( ولی نیــن افاده لری آلیندیقدان ســونرا بوتون آشــاغیداکی شــرطلر یئرینه 
یئتیریلیرسه:

- آنانین راضیلیغی
- آنا اوچون آغیر چتینلیغین )آغیر و دؤزولمز سیخینتی( اولماسی

- جنین ده کسین اولان ساغالماز خسته لیکلر و یا قوصورلارین اولدوغو دوروم لاردا، 
ائله کی چتینلیک جنین ده کی خسته لیک و یا قصور ایله علاقه لی اولسا
- آنانین سیخینتیسینا گؤره تلافی یولو یا دا عوض امکانینین اولماماسی

- جنین ده روحون علامتلرینین اولماماسی
- دؤلون یاشینین دؤرد آیدان آز اولماسی

تبصــره 1ـ   چیخاریلمیش اولان قرارا اعتراضلار، بیــر هفته  موددتینده تجدید-
نظر محکمه ســینده بو ایش اوزره یارغی ارگینین باشچیســی طرفیندن تعیین 
ائدیلمیش خصوصی حاکملر طرفیندن دَیَرلندیریلیر. و همان محکمه  اؤز قرارینی 

ان چوخ بیر هفته  عرضینده اعلان ائتملیدیر.

تبصره 2ـ   پزشــکی-قانونی طرفیندن تصدیق ائدیلمیش خسته خانالار کئچرلی 
و قانونی اوشــاق سالما دوروم لاریندا، اوشاق ســالمانی یالنیز حاکمین قراری یله 
و روحــون موجودلوغــو علامتلرینیــن اولماماســیندان امین اولدوقدان ســونرا 
گئرچکلشدیره بیلرلر. بو دوروملاردا خسته خانالار ایلگیلی بیلگیلری، گیزلیلیک 
قایدالارینا اویغون شکیلده خسته نین الکترونیک ساغلاملیق پرونده سینده یا دا بو 

قانونون ۵۴-جو ماده سینین سیستمینده ثبت ائتمه لیدیرلر. 

تبصــره 3 ـ  پزشــکی-قانونی اورگانی اوشــاق ســالماق ایلــه ایلگیلی بوتون 
آشــامالارینی )مراحل(،  اوشــاق ســالما طلبیندن نتیجه ســینه قدر بوتون 
بیلگیلری، او جمله دن طلب ائدن شــخصین سببی، کومیسیون عضولری، 
ایجازه نین وئریلیب وئریلمه مه سی، وئریلدی سه سببی، گیزلیلیک قایدالارینا 
اویغون بیر شکیلده خسته نین الکترونیک ساغلاملیق پرونده سینده یا دا بو 
قانونون ۵۴-جو ماده  سینین سیستمینده قیدییاتدان کئچیرمه لی و هر ایل 

اسلامی شورا مجلیسینه و شورای عالی انقلاب فرهنگی یه گؤندرمه لیدیر. 

تبصــره 4 ـ  اگــر حکیم، مامــا و یا درمان ساتیجیســی بو ماده نیــن آددیملاری 
خاریجینده اوشاق سالمانین وسایلینی تامین ائدرلرسه یا دا اوشاق سالماغا ایقدام 
ائرلرسه یا دا بو ایشده آراجیلیق ائدرلرسه اسلام جزا قانونو ۶۲۴-جو ماده سینده 
نظــرده توتولموش جــزادان علاوه ، )بئشــینجی کیتاب، تعزیرلــر و اؤنله ییجی 
جزالار( چالیشــما وثیقه لری ده باطیل اولاجاق. بونون گئرچکلشمه ســی تکرار 

ائدیلمه سیندن آسیلی دئییل.

